
Í þessu verkefnasafni hef ég hannað flokkun og uppsetningu verkefnanna en hver höfundur síðan samið verkefni við sína kafla. Ég hef skipt mér mismunandi mikið af samningu þeirra. Tveir höfundar höfðu allan sinn hlut að námsefninu í SAG 103 að einstaklingsverkefni til MA-prófs undir leiðsögn minni og hlutaðist ég því nokkru meira til um verk þeirra en hinna. Þeir hafa að mestu leyti farið sínu fram, eftir að þeir höfðu séð fyrirmynd mína, og ekki var lagt sama kapp á samræmi hér og í nemendabókinni. Þó hef ég ekki getað stillt mig um að ritstýra og samræma dálítið, og fyrir kom að ég vék til orðum í textum meðhöfunda minna, þar sem mér þótti annað orðalag skýrara.

Að vissu leyti ætti það að vera kostur fyrir kennara að fá verkefni með nokkuð ólíku sniði, því þeir geta þá prófað og komist að raun um hvað hentar þeim best. Ef einhver sérstök gerð verkefna reynist öðlast sérstakar vinsældir má bregðast við því með því að fjölga slíkum verkefnum. Þannig getum við látið það koma okkur að gagni að verkefnin eru aðeins gefin út á neti og því auðvelt að endurbæta þau í sífellu eftir því sem þörf reynist á.

Reykjavík, 6. ágúst 2003

Gunnar Karlsson

Að læra sögu og læra af sögu

Athugunarefni í texta

°1.
Hver er munurinn á fræðigreinunum sögu og stjórnmálafræði? – Svarið er í raun gefið í kaflanum, en reynið að orða það með ykkar eigin orðum.

°2. 
Hvernig stendur á því að Íslandssagan er aðeins talin ná yfir síðustu um það bil 1130 ár, en Ísland hefur verið til í einar 15 milljónir ára, í þeim skilningi að hér hefur staðið land upp úr sjó? – Svarið er í kaflanum, þið þurfið bara að finna það.

°3. 
Í kaflanum er nefnd tvenns konar afstaða milli nútímans og sögunnar. Finnið hvað er sagt um það.

 Umræðuefni

#1.
Hvaða munur er á því að læra sögu og að læra af sögu? Þið hafið örugglega öll lært sögu í skóla áður, en hafið þið einhvern tímann lært eitthvað af þeirri sögu? – Haldið þið að það sé yfirleitt hægt að læra eitthvað af sögu? Um það má kannski fá einhverjar hugmyndir í kaflanum, á bls. 9–10, en í framhaldi af því má líka móta sér skoðun á málinu.

#2.
Í kaflanum er bent á að saga sé kennd þeim mun nákvæmar sem dregur nær okkar tíma. Í námsbókum eru margfalt fleiri blaðsíður skrifaðar um hverja öld sögunnar eftir því sem kemur nær nútímanum. – Hvort haldið þið að sé skemmtilegra að lesa sögu fjarlægs eða nálægs tíma? Reynið að rifja upp hvað ykkur hefur fundist um þetta þegar þið hafið lært sögu. Hvort þótti ykkur til dæmis skemmtilegra að lesa um landnám Íslands eða um sögu 20. aldar?

#3.
Hvernig er hægt að hugsa sér að dagblað dagsins í dag verði einhvern tímann notað sem sagnfræðileg heimild, annars vegar sem frásögn, hins vegar sem leif?

 #4.
Aðeins örlítið brot af því sem er og gerist í samfélögum manna verður hluti af sögu þeirra. Afar lítill hluti þess fólks sem lifir er nokkurn tímann nefnt í sögubókum, og langflestir atburðir sem gerast hverfa í gleymsku. Haldið þið að eitthvað sem þið munið eftir að hafi gerst, í heiminum eða á Íslandi, eigi eftir að komast inn í sögubækur? 

I. FORNÖLD AÐ FORNU OG NÝJU

I.1 Upphaf mannkyns 

Athugunarefni í texta

°1. 
Í Fornum tímum, kafla I.1 er fjallað um hugtakið réttlæti. Í hverju má ætla að hugmyndir manna í veiðimanna- og safnarasamfélaginu um réttlæti hafi verið fólgnar? 

°2.
Í kafla I.1 er fjallað um hugtakið vald. Berðu umfjöllunina saman við það sem þú telur að veiti mönnum vald í samfélagi okkar. 

°3.
Í kafla I.1 er einnig fjallað um upphaf hugmynda manna um guðleg öfl í tilverunni og jafnframt möguleg merki um skipulögð trúarbrögð. Athugaðu myndina á bls. 16. Bendir eitthvað til þess að þeir sem lögðu „manninn“ á myndinni í gröfina hafi trúað á annað líf?

°4. 
„Með honum [þ.e. Homo sapiens sapiens] birtist öll sú hegðun og sköpun sem greinir okkur frá öðrum tegundum manna, meðal annars höggmyndir, myndlist, fínlegur útskurður, jafnvel á venjulegustu áhöldum, og tónlist.“ Fornir tímar (2003), bls. 17.
1)
Hvað í myndum, myndatextum og umfjöllun í megintexta kafla I.1 rennir stoðum undir þessa fullyrðingu? 

2)
Má ætla að homo sapiens sapiens hafi fyrst allra tegunda manna, homo, búið yfir því sem við köllum fegurðarsmekk?

3)
Geturðu lýst því fegurðarmati sem birtist í listaverkum steinaldarmanna?

4)
Hellamálverk finnast víðs vegar um heiminn. Hvað gæti skýrt það?

Umræðuefni
#1.
Eins og fram hefur komið hefur það verið almennt viðurkennd kenning að vagga mannkyns sé í Afríku. Í eftirfarandi texta koma fram ýmis vandamál sem vísindamenn standa frammi fyrir þegar púsla á saman þeirri mynd sem við höfum af forsögu manna. Lesið textann og ræðið þær spurningar sem fylgja.

Hægt er að styðjast við margt þegar fornleifar eru aldursgreindar, meðal annars aldursgreiningu með geislakolsaðferð (C14), með því að mæla geislavirkni í geislavirkum efnum í jarðlögum, með svokallaðri visttímafræði, út frá gerðaþróun hluta og staðsetningu fornleifa. Þær fornleifar sem finnast í sama jarðlagi til dæmis ættu að vera álíka gamlar. Sá möguleiki er þó alltaf fyrir hendi að fornleif hafi upphaflega borist af tilviljun með öðrum fornleifum. En oftast er hægt að greina slíkt út frá innbyrðis samhengi fornleifanna og með samanburði við gerð annarra fornleifa sem fundist hafa annars staðar og eiga að vera frá líkum tíma, gerðaþróun þeirra. Fornleifar geta þó verið rangt aldursgreindar eða þær taldar leifar annars en þær eru, jafnvel þótt viðurkenndum mælitækjum og aðferðum sé beitt við greiningu þeirra. Ýmsir hafa reynt að falsa fornleifar. Frægt dæmi um slíka fölsun eru hellamálverk sem fundust í Zubialde í Baskalandi á Spáni árið 1991 og áttu að vera frá ísöld. Margir þekktir fræðimenn töldu þau ekta, þar til hægt var að sýna með nútímatækni leifar úr nútímaáhöldum í steinkolasvertunni sem notuð hafði verið til að mála myndirnar. Einnig fundust ýmsar leifar í svertunni sem eyðast á stuttum tíma og á veggnum birtust dýr sem ekki er talið að hafi lifað á þessu svæði á ísöld. Verkin þóttu heldur ekki í þeim listræna anda sem einkennir sanna hellalist. Steinkolasvertan var hins vegar ævaforn og ísaldarlistamenn notuðu einmitt oft kolasvertu til að mála útlínur. 

Einnig er erfitt að skýra með vissu hvers vegna svo gamlar fornleifar sem forsögulegar leifar eru finnast nákvæmlega þar sem þær finnast. Í helli í Chauvet í Frakklandi, þar sem elstu þekktu veggmálverk ísaldar, yfir 30.000 ára gömul, þekja veggina, fannst hauskúpa af ísaldarbirni reist upp á steini á miðju hellisgólfinu. Hauskúpan og staðsetning hennar gæti bent til þess að listamennirnir og fólk þeirra hafi trúað á birni og mátt þeirra en einnig má hugsa sér aðrar og ekkert síður nærtækar skýringar á tilvist hauskúpunnar.

Annað dæmi um fundarstað fornleifa sem menn hafa deilt um er í Gona í Eþíópíu, en þar fundust steinaldarverkfæri sem hafa verið aldursgreind 2,5 til 2,6 milljóna ára gömul. Við hlið verkfæranna í Gona lá kjálkabein frummanns af tegundinni homo. Þessi verkfæri eru meðal elstu verkfæra sem fundist hafa. Þau eru af gerð sem kallast oldowan eftir staðnum sem þau fundust fyrst á. Þessi gerð verkfæra hélst óbreytt næstu milljón árin en það gæti bent til þess að sama tegund frummanna hafi unnið þau. 

Eina tegund manna, homo, sem er talin álíka gömul og verkfærin í Gona er homo rudolfensis en líklegra er þó að hann hafi horfið eða dáið út eitthvað fyrir þennan tíma. Vísindamenn hafa deilt um það hvort austrolopitechus, eða suðurapinn, þar á meðal Lucy og ættingjar hennar, hafi notað verkfæri. En einnig voru til á þessum tíma tegundir apamanna sem sumir vísindamenn telja nær gerðum homo en austrolopitechus, það er svokallaðir paranthrophus-apamenn. Minnst tvær tegundir þeirra voru til á þeim tíma sem verkfærin eru talin frá. Ýmsir vísindamenn halda því fram að þó að parantrophus sé þróaðri en Lucy og ættingjar hennar sé hann einnig af tegundinni austrolophitechus, þ.e. suðurapi.

Þannig verða oft, þrátt fyrir alla nútímatækni í aldurs- og eðlisgreiningu fornleifa, mann- og fornleifafræðingar að túlka þá sögu sem þeir, á grunni vísindarannsókna sinna, telja að leifar manna og hluta segi okkur með tilvist sinni, enda er saga lífs og manna á jörðinni púsluspil þar sem enginn veit fyrirfram hvernig myndin á að líta út. Það er heldur ekki lengra síðan en á 19. öld að menn reiknuðu aldur jarðar í þúsundum ára. Það verður því að teljast eitt af mestu vísindaafrekum 20. og 21. aldar að mynd skuli komin á það púsluspil sem saga jarðar og lífs er, mynd sem getur þó stöðugt breyst og mögulega kollvarpast ef nýtt eða ný brot passa ekki við það sem þegar er búið að raða upp og tengja saman.

1) Skýrir textinn eitthvað þann fjölda kenninga sem fram hefur komið um forsögu manna? Athugið meðal annars í þessu samhengi hversu margt gæti skýrt tilvist bjarnarhauskúpunnar og það hverjir gætu hafa höggvið til umrætt verkfæri í Gona í Eþíópíu.

2) Þekkið þið til einhverra falsana á listaverkum eða fornleifum?

3) Kenningar um uppruna manna eru afar vinsælt fréttaefni. Hvers vegna teljið þið að svo sé?

4) Hvaða áhrif gætu vinsældir þessa fréttaefnis haft á kenningasmíð um forsögu manna?

Heimildaverkefni

*1. 
Erum við komin af öpum? Ef ekki, hvenær hefur maðurinn í síðasta lagi greint sig frá þeim? Hversu gamlar eru elstu leifar forfeðra okkar?

Ýtarleg umfjöllun um skyldleika manna og apa er í Sögu mannkyns. Ritröð AB I. Þar er jafnframt fjallað um þær tvær meginkenningar um skyldleika manna við suðurapa sem þekktastar hafa verið. Í Morgunblaðinu 11. júlí 2002, 19. maí 2003, 10. október 2002, 12. júlí 2002 og 12. mars 2003 er m.a. að finna greinarnar: „Elsti forfaðir mannsins“, „Simpansar eru mennskari en apar“, „Elsta frummennið eða gömul górillufrú“, „Ævaforn hauskúpa og Djöflaspor segja ferðasögu fornsteinaldarmanna“.

Á leitarvél Morgunblaðsins má einnig nota ýmis leitarorð sem tengjast þessum efnisflokki, til dæmis: „Toumai“, „elsti forfaðir mannsins“, „ættartré manna“, „mannfræðingar“, „fornleifafræðingar“, „fornleifafundur“, „Tsjad“. 

*2. 
„Fornleifafræðin segir okkur að fyrir um það bil tveimur milljónum ára hafi fyrstu mennirnir haldið út úr Afríku.“ Fornir tímar (2003), bls. 15.

Þessi fullyrðing er almennt viðurkennd sem vísindaleg niðurstaða rannsókna fornleifa- og mannfræðinga á útrás, tímasetningu og dreifingu stofna mannsins, homo, frá þeirri heimsálfu sem talin er vagga mannkyns. En reglulega birtast í vísinda- og fræðiritum nýjar kenningar, byggðar á nýjum fornleifafundum, um upphaf og þróun mannsins. Harðar deilur verða þó oft um nýjar kenningar um forsögu mannsins, eðli fornleifa og þá vitneskju sem lesa má úr þeim. Nýjustu rannsóknir, þegar þetta er skrifað, benda þó sterklega til þess að vagga mannkyns sé í Afríku. En auðvitað vitum við ekki meira en nýjustu fornleifafundir segja okkur.

Dragðu saman kenningar vísindamanna, eins og þær birtast í eftirtöldum heimildum, um það hvort nútímamaðurinn sé upprunnin í Afríku. 

„Er Afríka vagga mannkyns?“

Í grein í Morgunblaðinu 1.september 2002 er fjallað um nýstárlegar upplýsingar um þróun og dreifingu manna, homo, um heiminn. 

Í ágústhefti National Gepgraphic 2002 og í Scientific American, ágúst 2002, er að finna umfjöllun sem er byggð á nýjum en umdeildum upplýsingum sem gætu varpað nýju ljósi á þróun mannkyns. 

Í Morgunblaðinu 24. júní 2003 er umfjöllun um það hvar „vöggu mannkyns“ sé að finna. Þar er fjallað um hauskúpur frá Herto í Afríku sem eru þegar þetta er skrifað, taldar elstu þekktu hauskúpur homo sapiens. 

Í þessu samhengi er gott að athuga eftirfarandi atriði:

1) Hvað hefur valdið vísindamönnum sem rannsakað hafa hauskúpurnar í Damanisi heilabrotum?

2) Hvaða ályktanir hafa vísindamennirnir reynt að draga af hauskúpunum?


3) Hver eru helstu rök mannfræðingsins Wilford fyrir því að skilgreina megi allar gerðir homo eftir homo habilis sem eina tegund, það er homo sapiens? 

4) Hver eru rök Wilford fyrir því að nútímamaðurinn hafi þróast samtímis í Afríku, Evrópu og Asíu? 

5) Hver eru helstu rök vísindamanna sem hafa rannsakað hauskúpur frá Herto í Eþíópíu fyrir því að nútímamaðurinn hafi aðeins orðið til í Afríku?

I.2 Landbúnaðarbylting
Athugunarefni í texta

°1. 
 Hvernig má skýra það að maðurinn hóf að rækta jörð og halda húsdýr?
°2. 
Í kafla I.1 er fjallað um hugtakið vald (athugaðu einnig í þessu samhengi hugtökin réttlæti og stéttaskipting) eins og telja má að það hafi birst í veiðimanna- og safnarasamfélaginu. Meðal annars er fjallað um hvernig menn hafi bætt fyrir brot, hvort líklegt sé að skipulagður hernaður hafi tíðkast og hvað hafi getað fært mönnum í steinaldarsamfélagi vald yfir öðrum (ekki gleyma konum). Berðu þetta saman við umfjöllunina í kafla I.2. Hvaða breytingar urðu og hvernig má skýra þær? 

°3.
Reyndu að lýsa með orðum þeim upplýsingum sem birtast í kafla I.2, sjá mynd á bls. 19, þannig að þú skýrir hvers vegna miklu fleiri gátu lifað af landbúnaði en af veiðum og söfnun. 

°4. 
Raðaðu réttum efnisatriðum undir rétta samfélagsgerð:

Veiðimanna- og safnarasamfélag

Landbúnaðarsamfélag


________________________________

_____________________


________________________________

_____________________


________________________________

_____________________


________________________________

_____________________


________________________________

_____________________


________________________________

_____________________


________________________________

_____________________


________________________________

_____________________


________________________________

_____________________

Eldurinn beislaður



Steinöxin

Hellamálverk




Yfirstétt

Barátta um veiðisvæði



Þorpamenning 

Kjarnafjölskylda sem efnahagsleg eining

Flökkulíf

Boginn og örin fundin upp


Hæg mannfjöldaaukning

Leirkeragerð




Föst búseta

Þéttari búseta á hvern ferkílómetra

Þrælahald

Járnið tekið í notkun



Miðstýrt vald

Hópar 20 til 30 manna mynda fjölskyldu

Skipulagður hernaður 

°5. 
Í kafla I.2 segir að með akuryrkju og húsdýrahaldi hafi hafist þær umhverfisbreytingar sem nú ógni mannkyni. Á hvaða hátt breytti maðurinn umhverfi sínu á nýsteinöld og hvers vegna?

Umræðuefni

#1. 
„Bóndinn þurfti að erfiða meira en veiðimaður og safnari, ræktun var sannkallað brauðstrit, og maturinn varð einhæfari. Að verða bóndi var ekki frjálst val, það var aðlögun að breyttum heimi, leið til þess að fleira fólk gæti lifað.“ Fornir tímar (2003), bls. 19.

1) Ræddu framangreinda fullyrðingu með hliðsjón af umfjöllun í kafla I.2.

2) Í bókinni Félagsfræði. Einstaklingur og samfélag eftir Garðar Gíslason (1997 eða síðar) er fjallað um mismunandi samfélög manna, meðal annars veiðimanna og safnara. Berðu umfjöllun Garðars saman við fullyrðinguna um að líf bændanna hafi verið „brauðstrit“ miðað við líf veiðimanna og safnara. 

Heimildaverkefni 

*1. 
Í kafla I.1 er fjallað um hugtakið fegurð. Athugaðu listaverkabækur þar sem fjallað er um list í fornöld. Á leitarvél google.com er hægt að slá inn einstök nöfn eða atriðisorð á myndvef þeirra, http://images.google.com, sem og á almennum vefsíðum. Dæmi um atriðisorð sem gætu gengið eru: Paleolithic art, neolithic art, ancient art in mesopotamia, stone age art in the middle east, Akhenaten, Nefertiti, Tutankhamen, Hatshepsut o.s.frv. Einnig er hægt að fara inn á vefsíður listasafna, meðal annars: 

http://www.egyptianmuseum.gov.eg, 

http://www.emuseum.gov.eg, 

http://www.metmuseum.org, http://www.thebritishmuseum.ac.uk, http://www.ancientegypt.co.uk
Skoðaðu sérstaklega list og handverk frá því á steinöld yngri eða um 10.000–3.000 f.Kr., og svo aftur frá steinöld eldri (það samfélag manna sem þreifst fyrir 10.000 f.Kr.). Lýstu þeim áhrifum sem verkin hafa á þig: Hvaða breytingar á list- og handverki greinir þú í list þessara tveggja mismunandi samfélagsgerða?

*2. 
Landbúnaðarbyltingin hófst miklu síðar í Norður-Evrópu en í Miðausturlöndum. Athugaðu kort á bls. 20 í Fornum tímum. Reiknaðu hversu hratt hugmyndir og tækni landbúnaðar og akuryrkju bárust frá upphafssvæðum Miðausturlanda norður til Skandinavíu. 

*3. 
Í Skandinavíu hafa fundist mörg þúsund ára gamlar klapparistur. Í bók Magnúsar Magnússonar, Hamar Þórs (1977), er ríkulegt myndefni um elstu list Norðurlandabúa. Berðu saman list Miðausturlanda og Norðurlanda: Eru einhver sérkenni á list Norðurlandabúa? 
I.3 Fljótsdalamenning

Athugunarefni í texta

°1.
Hvernig má skýra það að eitt fyrsta, og mögulega alfyrsta, hámenningarríki heimsins reis í Súmer? 

°2.
Lýstu því á hvaða hátt umhverfi og landslag stuðlaði að myndun samfélaga Egypta og Súmera. 

°3.
Í kafla I.1 og I.2 var fjallað um hugtakið vald. Hvaða skýringar í kafla I.3 eru gefnar á tilkomu konungsvalds og stéttar presta í árdalasamfélagi Súmera og Egypta?

°4.
Athugaðu myndir á bls. 21 í Fornum tímum og lestu textann við þær. Hofið í Súmer var kallað Ziggurat, sem þýddi fjall guðanna á máli Súmera. Súmerska hofið á myndinni á bls. 21 er hluti hofsins í Úr, þ.e. endurgerð rústa þess. Hof Súmera voru píramídalaga en með stöllum, stallapíramídar. Í Sögu mannkyns. Ritröð AB I, Í upphafi var eftir Håland og Håland (1988), eru einnig sýndar myndir af Mayahofum í Ameríku, píramídum Egypta og súmerskum hofum. 

1) Sérðu eitthvað sameiginlegt í myndum af guðabústöðum Grikkja, Egypta, Súmera og Maya? 

2) Hvað telur þú að þurfi að vera til staðar í samfélagi þar sem mannvirki á borð við þau sem myndirnar sýna eru reist?

°5.
Hvert var ríkistáknið í borgríkjum Súmera?

°6.
Í kafla I.2 er fjallað um það hvernig maðurinn breytti ásýnd jarðar með landbúnaði og akuryrkju. Átti áveitutæknin einhvern þátt í því að stöðugur ófriður ríkti milli borgríkja Súmera?

°7. 
Í kafla I.2 var fjallað um breytingar á stöðu kvenna eftir að akuryrkja og landbúnaður hófust. Berðu saman stöðu og réttindi kvenna í samfélagi Súmera og Egypta og skýrðu hvers vegna réttur kvenna gæti hafa verið mismunandi í þessum tveimur árdalamenningarríkjum. Líklegasta meginskýringin kemur fram með óbeinum hætti í kaflanum. Hver er hún?

Umræðuefni 

#1.
Hvaða frægar kvenpersónur þekkið þið úr sögunni? Fyrir hvað komust þær á blöð sögunnar?

#2.
Er rétt að kalla Hatshepsút og Kleópötru frávik í sögu Egypta? En í sögu fornaldar? Hvaða konur þekkið þið úr fornaldarsögu almennt?

Heimildaverkefni

*1.
Í flestum listasögubókum er fjallað um eðli og tilgang fornegypskrar listar. Aðgengilega umfjöllun um list Egypta er að finna í bók Gombrich, Sögu listarinnar (1997). Á bls. 24 í Fornum tímum er mynd af faraóanum Aknaton og fjölskyldu hans. Lestu textann við myndina og berðu hana saman við mynd á bls. 16 í Sögu listarinnar eftir Gombrich af egypskum aðalsmanni á veiðum. 

Í kafla I.3 í Fornum tímum er fjallað um réttlætið í ríki Egypta og hugtakið maat. Sú hugmyndafræði sem liggur að baki maat er reyndar gegnumgangandi í samfélagsskipun flestra fornaldarríkja en birtist óvanalega skýrt í egypska ríkinu. Á myndinni af aðalsmanni á veiðum, eins og reyndar í flestum listaverkum Egypta, birtist þessi hugamyndafræði vel. 

1) Lýstu myndinni af aðalsmanni á veiðum þannig að boðskapur og fegurðarmat egypska listamannsins komist sem best til skila.
2) Berðu saman umfjöllun um myndlist á miðöldum á bls. 198 í Fornum tímum við hugmyndafræði Egypta.

3) Telur þú að myndir sem sýna Aknaton og fjölskyldu hans séu stílbrot ef miðað er við forn-egypska list almennt?

*2.
Lestu þér til um faraóinn Aknaton og konu hans, Nefertíti. 

1) Skoðaðu yfirlit yfir valdskeið faraóa Egyptalands. Yfirlit er meðal annars í Sögu mannkyns. Ritröð AB I (1988).

2) Hvenær var veldisskeið Aknatons og hvaða aðstæður voru í egypsku þjóðfélagi skömmu fyrir og meðan á valdatíma hans stóð. Um Aknaton er meðal annars fjallað í Sögu mannkyns. Ritröð AB I (1988), Sögu listarinnar eftir Gombrich (1997) og í Listasögu Fjölva I eftir Pischel og Þorstein Thorarensen (1975). Er eitthvað í aðstæðum á Egyptalandi á tímum Aknatons sem þú telur að gæti hafa stuðlað að þeirri ákvörðun hans að gerast trúvillingur og ganga gegn valdi hofpresta Egyptalands? 

*3.
Leitaðu upplýsinga um faraóinn Tutankamon: 

1) Lýstu því hvernig Tutankamon og kona hans birtast á lágmyndum í gröf hans. Virðist kært milli þeirra hjóna, og hversu valdsmannslegur virðist hann? Er eitthvað líkt með myndum af honum og Aknaton? Lágmynd af Tutankamon og konu hans er meðal annars að finna í Sögu listarinnar eftir Gombrich (1997), bls 69.

2) Hversu langt er á milli veldistíma Aknatons og Tutankamons og hver eru mögulega tengslin milli þessara tveggja faraóa? 

3) Gæti það skýrt hvernig Tutankamon og kona hans birtast okkur á lágmyndunum?

*4 
Hvað einkennir flestar lágmyndir eða styttur af öðrum faraóum? Hér má notast við nær hvaða yfirlitslistasögubækur sem er eða skoða vefsíður á netinu.

*5.
Athugaðu hvernig Hatshepsút og Kleópatra birtast á lágmyndum og/eða líkneskjum. Eru þær sýndar sem karlmenn eða kvenmenn? Um Kleópötru má lesa í Afburðamenn og örlagavaldar I (1972). Einnig er gott að fara á fyrrgreinda vefi listasafna eða slá inn á leitarvél google.com nöfn kvennanna á ensku: Hatshepsut, Cleopatra.

I.4 Tækninýjungar

Athugunarefni í texta

°1.
Er steinöld réttnefni á því tímabili sögunnar sem svo er nefnt?

°2
Hvers vegna var tímatal Egypta nákvæmara en Súmera?

°3
Berðu saman tækninýjungar Súmera, Babýloníumanna og Egypta. Hvað var það sem skóp þessa þörf á tækninýjungum? Athugaðu einnig umfjöllun í kafla I.2 um verkfæri manna og aðferðir þeirra til að framfleyta sér.

°4.
Hvaða áhrif hafði málmvinnsla nýsteinaldar á samfélag manna? Berðu áhrif málmvinnslu saman við mikilvægi landbúnaðar.

°5
Ein mikilvæg tækninýjung á nýsteinöld var að menn lærðu að telja og reikna eftir ákveðnum kerfum. Hverju breytti það í samfélagi og lífi manna? Athugaðu einnig umfjöllun í köflum I.1, I.2 og I.3 um það hvað gat fært mönnum vald.

Umræðuefni
#1.
„Lögin byggjast á grunnreglu laga Súmera, auga fyrir auga, tönn fyrir tönn.“ Fornir tímar (2003), bls. 25.

1) Berðu saman umfjöllun í köflum I.1, I.2., I.3 og I.4 um hugmyndir manna um réttlæti. Í kafla I.2 er ekki sagt beinum orðum í hverju hugmyndir manna um ráttlæti gátu falist, en þar er fjallað um breytingar á samskiptum manna á milli á nýsteinöld. Þið getið reynt að lýsa því "réttlæti" sem þar birtist. Hvað gæti skýrt þann mun á samskiptum og hugmyndum manna sem birtast í köflum I.1, I.2, I.3 og I.4? 

2) Berðu einnig saman grunnreglu laga Babýloníumanna og það brot úr lögum Babýloníumanna sem sýnt er á bls. 26 í Fornum tímum. Er samræmi með lagabrotinu og grunnreglunni? Skýrir lagabrotið grunnregluna?

#2.
Hvers vegna er ritmálið svo mikilvægt í þróunarsögu mannsins? Hvað ýtti undir einföldun ritmálsins? 

#3.
Súmerar, og þá fyrst og fremst Babýloníumenn, voru frægir fyrir stjörmuspeki og stjörnuspáfræði og þessi „vísindi“ voru viðurkennd í háskólum Vesturlanda fram á 18. öld. Lifa þessi „vísindi“ í samtíma okkar? Hafa þau áhrif á líf okkar? Ræðið málið.

I.5 Trúarbrögð og goðsögur

Athugunarefni í texta
°1
Rektu þær breytingar sem talið er að hafi orðið á stöðu konunnar innan trúarbragðanna frá steinöld eldri til þróaðra akuryrkjusamfélaga (Fornir tímar, kaflar I.1, I.2 og I.3).

a) Athugaðu meðal annars hvaða ályktanir um stöðu kvenna á steinöld eldri mætti draga af líkneskjum af konum, svokölluðum Venusarstyttum eða móðurgyðjumyndum.


b) Hvað gæti skýrt það að hlutur kvenna í valdakerfi trúarbragða hafi versnað eftir því sem akuryrkja varð þróaðri?

°2.
Hvað er sameiginlegt í goðsögum gömlu menningarþjóðanna.

°3.

Fjallaðu um Gilgameskviðu:

a) Hvað er meðal annars líkt með Gilgameskviðu og sögnum sem þeir sem fengið hafa gyðinglegt og kristið uppeldi þekkja?

b) Hvert er talið vera upphaf að lýsingum í mörgum goðsögum um syndaflóð?

°4.
Áttu allir í Egyptalandi hinu forna möguleika á að öðlast eilíft líf?

°5.
Hvað í Zaraþústradómi má finna í kristindómi?

Heimildaverkefni 

*1
Berðu saman lýsingu á sköpun lífs og manna í Genesis Gamla testamentis Biblíunnar og í súmerskum og/eða babýlonskum sköpunarsögum. Heimildir: Gilgameskviða (1996), Goðsagnir heimsins í mynd og máli (1998), 56-63, Trúarbrögð mannkyns eftir Sigurbjörn Einarsson, 59-75, og Biblía (einhver útgáfa). Hvernig er sköpun karlmannsins og konunnar lýst í Genesis og í sköpunarsögu Babýloníumanna?

a) Er hægt að finna náttúrlegar og félagslegar skýringar á sköpuninni og syndafallinu eins og því er lýst í Genesis og babýlonsku sögunni (sjá kafla I.1, I.2, I.3 og I.5)? 

b) Er sköpunarverk guðs í Genesis gott eða illt í eðli sínu? Hvers eðlis er flóðið í lýsingu Biblíunnar og í Gilgameskviðu? 

I.6 Upphaf grískrar menningar: Krít, Mýkena, Hómer 

Athugunarefni í texta

°1.
Hvers vegna ættum við Íslendingar að lesa meira um Grikki en aðrar fornþjóðir?

°2.
Á hvaða hátt stuðlaði landslag og umhverfi á Grikklandi að myndun þess efnahags- og stjórnarfyrirkomulags sem reis á Grikklandi til forna?

°3.

Hvað gæti hafa stuðlað að menningu og veldi Krítverja hinna fornu? 

°4.
Hvers vegna er menning Krítverja hinna fornu kölluð mínósk menning?

°5.
Hvers vegna telja margir að friðsæld hafi ríkt á Krít?

°6.
Hvers vegna hafa margir talið að hlutur kvenna í trúarbrögðum Krítverja hafi verið stór?

°7.
Er ástæða til að ætla að mínósk menning hafi ríkt á fleiri eyjum Eyjahafsins en Krít?

°8.
Hvers konar menning reis á meginlandi Grikklands um 1500 f.Kr? Berðu hana saman við menningu Mínóa og athugaðu í því samhengi myndir af rústum halla (valda​miðstöðvum) beggja samfélaganna. Hvað er ólíkt?

°9
Hvað styður einkum þá kenningu að Grikkir frá meginlandi Evrópu hafi ríkt á Krít á 15. öld f.Kr.? Athugaðu einnig hvað goðsögur gætu sagt okkur.

°10
„Vitum við ekki meira um söguna en nýjustu fornleifafundir segja okkur.“ Hvað í kafla I.6 styður þessa fullyrðingu?

°11.
Segðu frá þeirri bókmenntahefð sem er fyrirrennari sagnaritunar Grikkja.

°12. 
Hvaða tímabil í sögu Grikkja hefur fengið nafnið „myrkar miðaldir“ og hver er ástæða nafngiftarinnar?

Heimildaverkefni

*1. 
Lestu þér til um upphaf sagnaritunar á Íslandi (Fornir tímar, kafli II.16) og berðu það saman við grísku hefðina. Virðist þér eitthvað líkt með þeirri sagnahefð sem Ari fróði og Snorri Sturluson byggðu á og þeirri sem sagnfræði Grikkja er framhald á? 

Berðu saman viðfangsefni Hómers, Heródótusar, Þúkídídesar, Ara fróða Þorgilssonar, Sturlu Þórðarsonar og Snorra Sturlusonar í eftirtöldum heimildum. Um hvað fjalla þær og í hvað og hvert sækja þeir efniviðinn? 


Hómer: Ilíons- og Ódysseifskviða, þýðandi Sveinbjörn Egilsson. Heródótus: Persastríðin, brot þýtt af Guðmundi G. Guðmundsyni. Þúkídídes: Pelópsskagastríðin, brot þýtt af Guðmundi G. Ari fróði Þorgilsson: Íslendingabók. Þórður Sturluson: Sturlunga. Snorrri Sturluson: Hávamál, Gylfaginning og Heimskringla. 

*2.
Athugaðu hversu margar ljóðlínur Ilíons- og Ódysseifskviða eru hvor um sig. 

1) Hvað var gert til að auðvelda flytjanda að muna kviðurnar?

2) Hvers konar bragfræði lúta kviðurnar? 

3) Er eitthvað í bókmenntahefð Íslendinga sem sver sig í ætt við þessar kviður? 

*3.
Lestu þér til um list og handverk Mínóa í kafla I.6 og athugaðu vel myndskreytingar við hann. Skoðaðu einnig í listaverkabókum myndir af list Mínóa og myndir af freskum frá Akrotiri á Þeru, sem nú er kölluð Santorini. Skoðaðu einnig í listaverkabókum list Súmera, Assýringa, Persa og Egypta. 

1) Er einhver munur? Lýstu honum. 

2) Finnst þér rétt að halda því fram að Krítverjar eða Mínóar hinir fornu hafi kunnað að meta fegurð mannsins og náttúrunnar? 

I.7 Grískir stjórnarhættir

Athugunarefni í texta

°1.
Athugaðu kort af gríska heiminum og finndu minnst þrjár grískar nýlenduborgir sem eru enn þann dag í dag blómlegar borgir. 

°2. 
Hvað tengdi Grikki saman sem þjóð og hvað fólst í því að vera grískur borgari? 

°3.
Hvað ýtti undir þær breytingar sem urðu á valdakerfi grísku borgríkjanna á öldunum frá því um 800 f.Kr. og fram á 6. öld f.Kr.?

°4. 
Gerðu grein fyrir og berðu saman þau skref í átt til lýðræðis í Aþenu sem Sólon, Kleisþesnes og Períkles stigu.

°5.
Hvaða tímabil er kallað gullöld í sögu Aþenu?

°6.
Sumir sagnfræðingar vilja meina að lýðræði Aþeninga hefði ekki orðið til nema með samþykki aðalsins; þannig hafi því ekki síður verið komið á „ofan frá“ en „neðan frá“. Aðall og landeigendur hafi óttast völd týrananna og samþykkt lýðræði sem skárri kost en upplausn og mögulegan eigna- og valdamissi. Þannig hafi þeir samþykkt lýðræði en tryggt sér áfram mikil völd. 

Hvað finnst þér um þessa kenningu? Er eitthvað í umfjöllun kafla I.7 sem gæti rennt stoðum undir hana? Athugaðu einnig í þessu samhengi hvað var líkt og hvað ólíkt í stjórnmálaþróun Spörtu og Aþenu. 

°7.
Berðu stjórnskipun í fljótsdalaríkjunum (sjá kafla I.3) saman við stjórnskipun í borgríkjum Grikkja og athugaðu meðal annars hvert ríkistáknið var.

Umræðuefni
#1.
Hvernig má skýra upphaf nýlenduskeiðs Grikkja við Miðjarðarhafið? 

 
Í eftirfarandi texta koma fyrir mismunandi kenningar eða sjónarhorn um upphaf, orsakir og umfang nýlenduskeiðs Grikkja:

Í flestum sögubókum er upphaf nýlenduskeiðs Grikkja skýrt með tilvísun til erfiðleika heima fyrir. Með jarnöld og nýrri tækni fjölgaði fólki. Ræktanlegt land var lítið og með vaxandi fólksfjölda var ekki hægt að brauðfæða íbúana. Sumir sagnfræðingar vilja skýra upphafið með innrásum þjóða, þjóðflutningabylgjum Indóevrópa (grískumælandi Dóra og Norðvestur-Grikkja) frá Dónársvæðinu og norðurströndum Miðjarðarhafs og Marmarahafs til Grikklands, sem eiga að hafa hafist um og eftir 1200 f.Kr. Til að flýja undan drottnun landvinningaþjóðanna hafi fjölmennir hópar þjóðarinnar sem fyrir var hrakist á brott, einkum út í eyjar Eyjahafsins og til stranda Litlu-Asíu. Aðrir vilja meina að ekki hafi verið neinar innrásir, heldur að órói og uppreisnir innanlands sem hafi grafið undan samfélagsskipuninni. 

Sumir sagnfræðingar halda því fram að skógarhögg til að ryðja land til akuryrkju, til að smíða skip og hús og til málmsmíða, hafi verið aðalorsök þess að uppblástur hófst og landbúnaður gaf sífellt minna af sér. En fleira gæti hafa komið til. Innan sagnfræði hefur færst í vöxt að rannsaka þau gagnvirku áhrif sem maðurinn og aðrir áhrifavaldar í náttúrunni, til að mynda eldgos, hafa á umhverfið og svo áhrif umhverfisbreytinganna á líf manna. Fornaldarsagan hefur verið rannsökuð sérstaklega út frá þessum þáttum. Lengst af hafa fornleifafræðingar lagt mesta áherslu á að skoða byggingar og list manna eins og hún birtist í fornleifum, en nú eru ekki síður rannsakaðir þeir þættir sem segja sögu samskipta manna og umhverfis. Við getum einkum kynnst náttúrunni og sýn mannsins á umhverfi sitt í skriflegum heimildum frá fornöld. Forngrísk náttúrusýn birtist í heimildum af ýmsum toga, svo sem skáldskap, leikritum, heimspeki, lögum, lagadómum og vísindum. 

Náttúruvísindin geta lagt til ómetanlegar upplýsingar um breytingar í umhverfinu í gegnum söguna, m.a. breytingar á loftslagi. Til dæmis er vitað að mjög langt þurrkatímabil stóð yfir frá um 1200 f.Kr. til um 750 f.Kr. við Miðjarðarhafið. Þetta tímabil fer saman við upphaf þess tímabils sem við köllum hinar myrku miðaldir í sögu Grikkja og nær til loka nýlenduskeiðs þeirra. 

Úr frjókornamælingum geta vísindamenn lesið hvert ástand gróðurs hefur verið á einstökum tímabilum sögunnar. Eyðing skóga var mikið vandamál þegar í fornöld, eins og áður hefur komið fram. Gríski heim​spekingurinn Platón (sjá kafla I.9) ritaði eftirfarandi um skógeyðingu á Attíku á Grikklandi. Í bók Birkenes og Eriksson, Vår felles fortid (1997), 38, er textabrot eftir Platón í norskri þýðingu. Eftirfarandi er þýðing mín úr norsku:
Í samanburði við ásýnd svæðisins áður fyrr lítur það út eins og beinagrind sjúks manns. Hin frjósama gróðurmold hefur skolast burt. Landslagið er eins og grind þess sem það áður var. Fjöllin á Attíku voru upprunalega vaxin skógi. Þök húsa okkar eru úr viði þessara skóga. Jörðin var frjósöm og fæddi kvikfénaðinn. Nú eru margir skóganna horfnir, og aðeins býflugur geta þrifist þar. Áður nýttist okkur regnið því að jörðin drakk það í sig. Nú streymir regnið yfir nakta jörðina og steypist í hafið.

En ýmislegt fleira en breytingar á umhverfi gætu hafa stuðlað að brottflutningi manna. Meðal Grikkja, eins og norrænna manna, tíðkaðist sá siður að elsti sonurinn erfði landið. Hinir yngri urðu þá að freista gæfunnar. Stundum var einnig dregið um hverjir skyldu yfirgefa heimajörðina og flytja brott. 

En nýlenduskeiðið var jafnframt tími mikils uppgangs í veldi Grikkja. Á nýlenduskeiðinu jókst verslun á langleiðum og því fylgdi efnahagsleg uppsveifla. Menning Grikkja varð ráðandi við Miðjarðarhaf. Svo að dæmi séu tekin af áhrifum Grikkja víðs vegar um Miðjarðarhafið barst vínviðurinn frá Grikkjum um Massalíu til núverandi Frakklands. Áhrif Grikkja voru svo mikil á Sikiley að Rómverjar kölluðu hana Grikkland hið mikla, magna Graechia, en þar var Sýrakúsa, nýlenduborg Kórinþubúa, auðugust og voldugust borga. Fagrar minjar grískrar byggingarlistar er að finna víðs vegar um Miðjarðarhafssvæðið, og ekki hvað síst á Sikiley og í Litlu-Asíu.

Grikkir börðust við ýmsa um völd og áhrif á og við Miðjarðarhafið, einkum við Fönikía sem lengi höfðu verið ráðandi verslunarþjóð á Miðjarðarhafi. Mikilsverður þáttur í þeirri valdabaráttu var að koma sér upp nýlenduborgum sem verslunar- og valdamiðstöðvum. Grikkir voru sigursælir og lengi vel virtist útþensla þeirra vestur um Miðjarðarhafssvæðið óstöðvandi. Það vakti öfund Fönikía sem stofnuðu til mótvægis nýlendu- og verslunarborgina Karþagó í Norður-Afríku og komu tánum inn á Sikiley. Þó að Karþagómönnum tækist á endanum að flæma Grikki frá Spáni tókst Sýrakúsumönnum að hrekja Fönikíumenn frá Ítalíu. Austur af Grikklandi var hins vegar stórþjóð á útþensluskeiði, Persar. 

1) Hvað gæti skýrt upphaf og orsakir nýlenduskeiðs Grikkja?

2) Berðu saman umfjöllun um útþenslu- og nýlenduskeið Grikkja í kafla I.7 og umfjöllun um orsakir víkingferða í kafla II.5. 

#2. 
Í köflum I.9 og I.10 birtist sú áhersla sem Grikkir lögðu á að einstaklingurinn þekkti þau svið mannlífsins sem sneru að list, stjórnspeki og heimspeki. Í kafla I.9 er m.a. fjallað um vinsældir þeirra sem gátu kennt ræðusnilld. Verður þessi áhersla skiljanleg í ljósi þeirra starfa sem borgarar Aþenu voru skyldugir til að inna af hendi? Hvað þyrfti nútímamaður að þekkja og geta ef hann ætti að gegna sömu skyldum og borgarar Aþenu?

#3.
Í kafla I.7 er fjallað um refsingar, m.a. útlegð. Berðu þessa umfjöllun saman við umfjöllun um refsingar í íslenska þjóðveldinu (sjá kafla II.8).

Heimildaverkefni

*1.
Hvernig tengist borgin Massalía fyrstu sögnum af eyjunni Thule? Umfjöllun um Thule og sæfarann Pýþeas er m.a. að finna í bók Gunnars Karlssonar, Samband við miðaldir (1989), og í bókinni Hamar Þórs eftir Magnús Magnússon (1977). 

*2.
Hvert var umfang hins gríska heims? Athugaðu landakort og nefndu þau lönd nútímans sem mundu lenda innan gríska áhrifasvæðisins.

*3.
Árið 431 f.Kr. flutti Períkles fræga ræðu, Grafarræðuna, í Aþenuborg yfir þeim sem höfðu fallið í stríðunum sem Þúkídídes skrifar um í Pelópsskagastríðunum (sjá kafla I.7, myndtexta, bls. 38). Berðu lýðræði Aþeninga eins og það birtist í Grafarræðu Períklesar, saman við það lýðræði sem birtist í umfjöllun kaflans. Ræðuna í heild er að finna á ensku í bók Þúkídídesar, History of the Peloponnesen War (1903) I, 120-28; II, 65-67.

1) Var lýðræði Aþeninga jafn þróað og Períkles vildi halda fram?

2) Í Grafarræðunni er haft eftir Períklesi að Aþeningar séu eina fólkið í heiminum sem telji þann mann sem hefur ekki áhuga á pólitík gagnslausan, idíót. Hvaða merkingu leggur nútímamaður í orðið idíót?

3) Ræðið frjálslyndi Aþeninga. Hvers konar frjálslyndi hneykslaði þá og hvað ekki? Mundi ekki sumt af því sem ekki þótti hneykslunarvert þá þykja hneykslunarvert nú?

*4.
Lestu þér til um grískar konur í kafla I.7 en jafnframt í eftirtöldum heimildum:

Afburðamenn og örlagavaldar I (1972).

Durant: Grikkland hið forna I–II (1967–1979).

Ásgeir Hjartarson: Mannkynssaga I–II (1943–1948).

Veraldarsaga Fjölva IV–V (1976–1977).

Saga mannkyns. Ritröð AB II (1988).

Grikkland ár og síð (1991).

Heimir Þorleifsson og Ólafur Hansson: Mannkynssaga BSE I (1970 og síðar).

Hvaða atriði gætu skýrt það að konur nutu meira frjálsræðis í Spörtu en Aþenu? Er einhver munur á stöðu kvenna á hellenískum tíma og fyrri tíma í grískri sögu? Kemur eitthvað fram sem gæti skýrt það?

I.8 Goðaheimur Grikkja 

Athugunarefni í texta 

°1.
Hvers vegna er nauðsynlegt að þekkja „tákn og einkenni guðanna í veröld Grikkja“?

°2.
Hvernig vitum við hvað Grikkir hugsuðu um sköpun heims og guði og vætti í tilverunni?

°3.
Hverjir eru hinir tólf Ólymspguðir? Hver nemandi vinnur einkennistákn Ólymps​guðanna og ber saman við mynd á leirkeri af stríði guða og títana (sjá mynd í kafla I.8) við einkenni guðanna í aðaltexta kaflans og gerir þannig grein fyrir þeim guðum sem eru sýndir á leirkerinu.

°4.
Í kafla I.6 í Fornum tímum er fjallað um Krít og tengsl mínóskrar menningar við yngri menningu, þá míkeönsku á meginlandi Grikklands. Í kafla I.8 koma fram atriði sem tengja Krít við hinn gríska goðaheim. Hver eru þessi atriði? 

°5.
Í kafla I.8 er vísað til þess að snákurinn hafi farið með stórt trúarlegt hlutverk í Grikklandi að fornu. Finndu alla umfjöllun um snákinn og hlutverk hans í fyrri köflum Fornra tíma.
Umræðuefni

#1. 
Aþena var viskugyðja og stökk alsköpuð úr höfði föður síns. Bæði Aþena og veiðigyðjan Artemis voru hreinar meyjar og vernduðu meydóminn af hörku.

1) Telur þú að það geti verið beint samhengi á milli þess að vera viskugyðja og vera fædd af karlmanni? Athugaðu í þessu samhengi hver staða kvenna var á Grikklandi.
2) Hvers vegna telur þú að meydómur hafi skipt gyðjurnar svona miklu máli?

#2.
Af fornleifum vitum við miklu meira um forsöguna en fornþjóðirnar gerðu. Fyrir fornþjóðum var allt gamalt dularfullt og goðsögulegt. Hversu miklum sannleikskjarna goðsögur eru byggðar á er hins vegar afar umdeilt. Margir telja að kjarni þeirra sé raunverulegir atburðir eða aðstæður sem umbreytist í munni og meðförum fólks í aldanna rás, áður en sögurnar eru skráðar. Slíkt er kallað myndhverfing. Í kafla I.8 er fjallað um Hefaistos, uppruna hans og örlög. Gæti goðsagan um tilurð hans og örlög verið dæmi um slíka myndhverfingu, og hvaða upplýsingar gætum við þá lesið úr henni?

Heimildaverkefni

*1.
Berðu saman megindrætti í sköpunarsögu Grikkja og sköpunarsögu Súmera og/eða Gyðinga. Heimildir:

Jón Gíslasson: Goðafræði Grikkja og Rómverja (1944 eða síðar)

Gunnar Dal: Grískar goðsögur (2000)

Goðsagnir heimsins í mynd og máli (1998)

Heimir Þorleifsson og Ólafur Hansson: Mannkynssaga BSE I (1970)

Grískar þjóðsögur og ævintýri (1962)

Clayton: Great Figures of Mythology (1994)

*2.
Títaninn Atlas slapp við refsingu. Finndu goðsögur sem eru tengdar honum og staði eða svæði sem bera nafn hans. Sömu heimildir og áður.
*3
Ókeanos, Krónos og Tethys, Eros, Úranus og títan. – Leitaðu að þessum nöfnum í öðru samhengi en sem nöfnum á grískum guðum. 

*4.
Leitaðu heimilda og upplýsinga um Akrópólis:

1) Hvaða byggingar voru á Akrópólis? Rektu sögu Meyjarhofsins frá því að það var reist til dagsins í dag.

2) Hverjir voru helgustu gripir borgarinnar og hvar voru þeir geymdir? (Stikkorð: Akrópólis, Parþenon, Erekþeion, Karíatöður, goðsaga um baráttu Póseidons og Aþenu um sæti borgarguðs.) 

3) Sérðu einhver tengsl við menningu Krítverja hina fornu í þeim helgu dómum sem voru geymdir á Akrópólis?

4) Berðu saman einkennistákn borgarguðs Aþenu og gyðjunnar mínósku (sjá kafla I.6) og táknið sem rís upp af gullgrímu Tutankamons. Góðar myndir af grímu Tutankamons eru í Sögu mannkyns. Ritröð AB II (1988).

*5.
Í bók Gunnars Dal, Grískar goðsögur (2000), er fjallað um þær þrautir sem Herakles þurfti að leysa. Berðu þrautirnar saman við mynd af mósaíkdiski (sjá kafla I.8). Hvert er táknið fyrir hverja þraut Heraklesar? 

*6.
Berðu saman hlutverk Pandóru í sköpunarsögu Grikkja og hlutverk Evu í sköpunarsögu Gyðinga.

I.9 Grísk heimspeki

Athugunarefni í texta
°1.
Hvað er nýtt við þær skýringar á upphafi og eðli heimsins og náttúrunnar sem fyrstu heimspekingar sögunnar settu fram? 

°2.
Eitt hugtak gengur í gegnum grísk læknavísindi, hugtak sem má til dæmis nota yfir „rétt hlutföll“. Það er einnig gegnumgangandi í hugmyndum Grikkja um list og í kenningum margra heimspekinga, meðal annars Platóns og Aristótelesar. Hvaða hugtak er átt við?

°3.
Hvað töldu þeir grísku heimspekingar sem fjallað er um í kafla I.9 að færði mönnum hamingju og farsæld? 

°4.
Hvað töldu sömu heimspekingar vera dyggð og/eða eftisóknarvert líf? Athugaðu einnig myndartexta. 

°5.
Berðu saman hugmyndir Platóns og Aristótelesar um ríkið og hlut einstaklingsins í því.

°6.
Berðu saman hugmyndir Sókratesar, Platóns og Aristótelesar um hugtakið réttlæti.
°7.
Berðu saman skilning heimspekinganna Platóns og Aristótelesar á hugtakinu fegurð.
°8.
Berðu saman humgyndir Platóns og Aristótelesar um eðli kvenna. 

°9.
Hversu langt aftur má greina það að menn skipti veröldinni í anda og efni (sjá kafla I.1)? 

°10.
Á hvaða hátt sker Aristóteles sig úr meðal grískra heimspekinga?

Umræðuefni

#1.
Athugaðu hvað hugtakið blómabarn, öðru nafni „hippi“, þýðir í nútímamáli. 

Er réttmætt að kalla Díógenes „róttækt blómabarn“?

#2.
Eins og Platón taldi Aristóteles hið andlega „sálina“ og þann hluta sálarinnar þar sem skynsemin býr öðrum æðri. Hins vegar sköruðust þessir hlutar sálarinnar og þannig mætti ná stjórn á hinum holdlega hluta. Einnig hélt Aristóteles því fram að í öllum hlutum byggi sá eiginleiki að vilja vinna verk sitt eða sýna eiginleika sína á eins fullkominn hátt og hægt væri. 

Í riti Aristótelesar, Politika (Stjórnmálin), segir: 

Innan manneskjuættarinnar má finna einstaklinga sem standa öðrum jafnt að baki og holdið sálinni, eða dýrið manneskjunni, þetta eru þær menneskjur sem eru hæfastar í líkamsstyrk sínum, það eina sem við getum fengið út úr þeim. Þessir einstaklingar eru frá náttúrunnar hendi dæmdir til að verða þrælar því ekkert hæfir þeim betur en að hlýða. 

Stríð er í eðli sínu aðferð til að ná í þræla, í eðli þess felst það sama og að elta uppi villt dýr og manneskjur sem – þótt þær séu fæddar til að hlýða – reyna að forðast að hlýða eðli sínu.

1. Birtist í framangreindri tilvitnun samræmi í hugmyndum Aristótelesar um eðli manna og hugmyndum hans um eðli sálarinnar og þess að öllu sé áskapað að vilja vinna sitt verk eða sýna eiginleika sína á sem fullkomnastan hátt? Finnst þér eitthvað líkt í hugmyndum hans um eðli manna og hugmyndum Platóns um stéttirnar í Ríkinu?

2. Í framangreindri tilvitnun í Stjórnmálin kemur fram ein af grundavallarástæðum stríðsreksturs í fornöld. Hver er hún? Hverjar telur þú meginástæður styrjalda nútímans?

#3.
Berðu saman skilgreiningu Aristótelesar á því hvað það er sem gerir manninn að manni og skilgreiningu í kafla I.1 „Upphaf mannkyns“, á því hvað það er sem greinir manninn frá öðrum lífverum. Hvað finnst þér að geri manninn að manni?

#4.
Hvað í kenningum Aristótelesar í kafla I.9 finnst þér nútímalegast og hvað fornfálegast?

#5.
Aristóteles velti réttindum manna fyrir sér í riti sínu Politika. Þar telur hann það nánast náttúrulögmál að yfirstétt stjórni og neðst stjórnskipaninni séu þrælar sem skapi það sem hinir lifi á:

Þær þjóðir sem búa á kaldari svæðum Evrópu eru fullar af krafti en skortir gáfur og hæfni. Þótt þær séu nokkuð frjálsar hafa þær ekki nokkra mynd á stjórnmálalegu kerfi né hafa þær hæfileika til að stjórna öðrum. Fólk í Asíu á hinn bóginn er gáfað og hæft í skapgerð en vantar kraftinn, svo að þær eru í raun þrælar þeirra sem stjórna. En Grikkir hafa bæði kraftinn og hæfileikann til að ráða sér sjálfir. Þeir fara bil beggja á sama hátt og Grikkland er staðsett í miðju veraldar. Grikkland er kraftur og hæfileikar; þess vegna er það frjálst og stýrt af góðum stofnunum. Grikkir hafa hæfileikana til að stjórna öllu mannkyni.

Í þessum texta er gengið út frá ákveðinni hugmynd eða hugtaki sem Aristóteles er þekktur fyrir. Hvert er það? – Lifir í nútímanum hugmynd Aristótelesar um mismunandi eðli þjóða og orsakir þess?

Heimildaverkefni

*1.
Fjallaðu um réttlætið í Ríki Platóns. Hægt er að finna nákvæmlega einstök efnisatriði hins platónska réttlætis og ríkis í efnisyfirliti Ríkisins. Þannig getur kennari eða nemandi valið þau atriði sem hann vill fjalla um. 

Platón: Ríkið I–II (1991). 

*2. 
Fjallaðu um hið fagra eða það sem er æðst í hugmyndum Platóns, eins og það birtist í hellislíkingu hans. Platón, Ríkið I–II (1991).

*3.
Platón fjallar um konur og stöðu þeirra í Ríkinu. 

1. Hvernig réttlætir Platón það að konum sé gert jafn rétthátt undir höfði og karlmönnum?

2. Skilgreindu hugtakið ást á platónskan hátt.

*4.
Aristóteles hefur oft verið kallaður „heimspekingur hinnar almennu skynsemi“ og þannig þótt nútímalegri en flestir aðrir heimspekingar. Hann hefur einnig verið kallaður „faðir aðferðafræðinnar og/eða fræðigreinanna“:

1. Flettu upp í alfræðiorðabók hugtakinu siðfræði og lestu greinina „Dyggðastefna nútímans“ í bókinni Heimspeki á tuttugustu öld (1994), bls. 267–283.

2. Sannar „dyggðastefnan“ það að hugmyndir Aristótelesar eigi fullt erindi í nútímanum?

I.10 Listir og leikir

Athugunarefni í texta 

°1.
Lýstu hugtakinu fegurð eins og það birtist í hugmynda- og listheimi Grikkja.

°2.
Hverjir höfðu áhrif á listir Grikkja og hvað í list Grikkja átti eftir að hafa mikil áhrif á listir Evrópubúa?

°3.
Hvað tókst Grikkjum í listsköpun sem engum hafði dottið í hug eða tekist áður?

°4. 
Berðu saman það fegurðarmat sem birtist í mynd af „móðurgyðju“ eða „Venusarstyttu“ eins og þessi gerð líkneskja er einnig kölluð (sjá kafla I.1) við hina grísku Venus frá Mílos.

Umræðuefni

#1.
Það voru einkum leikskáldin sem tóku á gildum samfélagsins og einstaklingsins í Grikklandi hinu forna, enda guðirnir mannlegir þó að þeir væru almáttugir. Hvort er fyrirferðarmeira að þínu mati í íslensku samfélagi í mótun viðhorfa einstaklings og samfélags, kirkjan eða kvikmyndaiðnaðurinn? En á Vesturlöndum almennt?

# 2.
Af verkum Aristófanesar má draga þá ályktun að ótrúlega mikið frelsi hafi ríkt í Aþenu á dögum hans. Er óhætt að gera grín að ráðamönnum íslensku þjóðarinnar í nútímanum? Hvernig er ástandið í heiminum almennt að þessu leyti?

Heimildaverkefni 

*1
Ljóð skáldkonunnar Saffó er að finna í ljóðaþýðingum Gríms Thomsens og Helga Hálfdánarsonar. Lestu þær.

1) Yrkir Saffó um heim kvenna?

2) Hvað finnst þér um ljóð hennar? – Finnst þér skiljanlegt að hún hafi notið jafnmikillar virðingar í fornöld og sagt er?

*2.
Hvar og hvenær verður Ólympíueldurinn tendraður næst?

*3. 
Lestu brot úr Lýsiströtu. Á leikritið erindi til okkar í dag?

*4.
Berðu saman list Egypta, Krítverja og Grikkja, eins og hún birtist í umfjöllun og á myndum í köflum I.3, I.6 og I.10. Athugaðu einnig aðrar heimildir. Finnst þér birtast ólíkur skilningur þessara þjóða á hugtakinu fegurð?


a) Berðu einkum saman höggmyndir og hof / hallir þessara þjóða og athugaðu hvað þér finnst líkt og ólíkt.


b) Athugaðu mynd af kringlukastaranum eftir Myron. Sérðu eitthvað egypskt í í því hvernig listamaðurinn undristrikar fegurð líkama íþróttamannsins?


c) Búðu til myndraðir af þeim listaverkum sem þú telur að lýsi listrænni samfellu frá einni þjóð til annarrar. Myndirnar þurfa ekki að ná til allra þriggja þjóðanna í einu.



Heimildir: Allar helstu yfirlitsbækur í listasögu sem hafa verið nefndar í fyrri köflum. Ágæt umfjöllun er á íslensku um þessi atriði í bók Gombriech, Sögu listarinnar (1997).

I.11 Alexander mikli og hellenisminn

Athugunarefni í texta. 

°1.
Nefndu þau lönd sem þú þekkir og hefðu lent innan þess svæðis sem helleníski heimurinn náði yfir.

°2.
Hvernig má skýra það að Grikkir sameinuðust undir forystu barbarakonungs?
°3.
Berðu umfjöllun um einstaklinginn í samfélagi lista og heimspeki (sjá kafla I.9 og I.10) saman við það sem segir í kafla I.11 um stöðu einstaklingsins í hellenísku menningarsamfélagi. Athugaðu hugtökin borgari, borgríki, heimsveldi, heimsborgari, fegurð og fjölmenning. 

°4.
Á hvaða hátt hafði atómkenning Demókrítar áhrif á epikúrisma?

°5.
Í kafla I.9 segir að hugmyndir kýnista hafi haft áhrif á stóustefnu. Sérðu eitthvað í texta um stóustefnu (sjá kafla I.11) sem tengir hugmyndir kýnista við hugmyndir stóumanna?

°6.
Á hvaða hátt birtist einstaklingshyggja og áhersla á fjölmenningu í epikúrismanum og stóustefnunni?

°7.
Nefndu dæmi um vísindi eða heimspeki hellenismans sem hefur lifað allt fram á okkar daga.

Umræðuefni

#1.
Hver eru helstu einkenni þess sem kalla má helleníska menningu? Er eitthvað sameiginlegt í menningu hellenismans og í þeirri menningu sem við búum við í dag?

I.12 Rómaveldi verður til

Athugunarefni í texta

°1.
Hvaða þjóðir eru nefndar til sögunnar á Mið-Ítalíu?

°2.
Hverjir réðu borgum á Suður-Ítalíu?

°3. 
Hverjar eru helstu heimildir okkar um Etrúra?

°4.a.
Hvert var hlutverk öldungaráðsins í Róm og hverjir áttu þar fulltrúa?

b.
Hvert var hlutverk ræðismanna og hvernig voru þeir valdir?

c.
Hvert var hlutverk alþýðuforingja og hvernig voru þeir valdir?

d.
Hvaða stofnanir og embætti fóru með löggjafarvald í Róm?

e.
Hvaða stofnanir og embætti fóru með framkvæmdavald í Róm?

f.
Hvernig gat rómverskur borgari haft áhrif á stjórn borgarinnar og hver var staða patrísea og plebeia gagnvart helstu stofnunum lýðveldisins?

°5.
Kortaverkefni: Finnið á korti eða merkið inn á kort eftirfarandi:


Róm, Tíber, Latíum, Toscana, Úmbría, Kampanía.

Umræðuefni

#1.
„Fjölskyldan er hornsteinn þjóðfélagsins,“ er oft sagt enn þann dag í dag. Hjá Rómverjum var þetta raunin. Sjáið þið einhvern mun á rómverskum fjölskyldum fornaldar, eins og þeim er lýst í kaflanum, og íslenskri kjarnafjölskyldu?

#2.
Berið saman stjórnskipun Aþenu sem kennd er við lýðræði og stjórnskipun lýðveldisins í Róm. Hverjir teljast fullgildir borgarar, með full pólitísk réttindi? Hver eru réttindi borgaranna á allsherjarfundum? Hvernig er valið í embætti? Hvaða ráð eru notuð til að afstýra hættu á einræði? Hvað í stjórnskipun okkar Íslendinga, sem er lýðveldi og byggist á lýðræði, líkist meira stjórnskipan Aþenu og hvað líkist Róm?

#3.
Neitunarvald – veto – er notað í öryggisráði Sameinuðu þjóðanna, þar sem stórveldin hafa neitunarvald á ályktanir. Sömuleiðis eru ráðherraráð og framkvæmdastjórn Evrópusambandsins byggð þannig upp að stærri ákvarðanir verða að vera samþykktar af öllum aðildarþjóðum (sem hafa því neitunarvald). Hvaða tilgangi þjónar neitunarvaldið og hvaða ókosti getur slíkt haft í för með sér fyrir ákvarðanatöku?

#4.
Sagan um upphaf Rómaborgar er goðsögn. Fyrr í bókinni hefur nokkuð verið rætt um goðsögur og goðaheim Grikkja (sjá kafla I.5 og I.10). Þar kom fram að sömu eða svipuð sagnaminni koma fyrir í fleiri en einum menningarheimi. Sagan um móðurina sem fleytir sonum sínum niður fljót til að bjarga þeim frá dauða minnir á sögu úr Biblíunni. Flettið upp í Mósebók og berið saman söguna af Móse og söguna af Rómúlusi og Remusi. Flestar fornar borgir og þjóðir eiga goðsagnir um upphaf sitt. Hver er sagan um upphaf Reykjavíkur? Er hún goðsögn?

I.13 Rómaveldi á lýðveldistíma

Athugunarefni í texta

°1.
Kortaverkefni. 

a. Útþensla Rómaveldis. Merkið inn á kort:

Borgir: Róm, Karþagó, Cannae.

Höf: Miðjarðarhaf, Svartahaf, Atlantshaf, Ermarsund, Norðursjór.

Ár og fljót: Rín, Dóná, Tíber, Rúbícon (finnst ekki á öllum kortum).

Fjallgarðar: Pýreneafjöll, Alpafjöll.

Skattlönd Rómar: Vesturhlutinn: Sikiley, Sardinía, Korsíka, Spánn, Portúgal, Gallía (Frakkland), Belgía, Sviss, Suður-Þýskaland, England, Norður-Afríka.

Austurhlutinn: Balkanskagi, Grikkland, Tyrkland, Írak, Sýrland, Palestína (Líbanon, Jórdanía, Ísrael), Egyptaland.

b. Merkið inn á kort eða finnið á korti leið Hannibals foringja Karþagómanna, frá Spáni og niður Ítalíuskaga.

°2.
Hver var munurinn á bandamönnum Rómverja (þjóðum Ítalíuskagans) og skattlöndum Rómar?

°3.
Hvers vegna flosnuðu svo margir rómverskir bændur upp og fluttust til borgarinnar?

°4.
Hvers vegna brugðust öreigar Rómar illa við þegar átti að gefa öðrum þjóðum Ítalíu rómverskan borgararétt?

°5.
Lýsið breytingunni sem varð á uppbyggingu rómverska hersins þegar leið á lýðveldistímann.

°6.
Lýsið ferli Júlíusar Sesars. Hvaða embættum gegndi hann í Róm og í hvaða röð færðist hann upp metorðastigann?

Umræðuefni

#1.
Hugtakið heimsvaldastefna (imperíalismi) er oft notað í sögunni um stórveldi sem leggja undir sig aðrar þjóðir. Upphaflega var þetta hugtak notað yfir Rómaveldi. Getið þið nefnt önnur stórveldi sem þetta gæti átt við? Hvað einkennir stórveldi?

#2.
Í mörgum ríkjum hafa herforingjastjórnir tekið völdin á síðustu áratugum. Getið þið nefnt lönd þar sem herforingjar hafa stjórnað? Í Róm leið lýðveldið undir lok eftir mikinn samfélagsóróa og stéttaátök. Hefur slíkt gerst í fleiri löndum? Hvaða ráð gætu dugað til að verja lýðræðisskipan fyrir slíkum valdaránum?

Heimildaverkefni

*1.
Júlíus Sesar og Kleópatra drottning Egypta eru með frægustu persónum sögunnar. Um þau hafa verið skrifaðar ótalmargar bækur. Finnið lýsingar á Júlíusi og Kleópötru í sögubókum, ævisögum eða alfræðibókum og á netinu og berið þær saman. Hvernig litu þau út? Hvers konar fólk var þetta?

I.14 Rómaveldi á keisaratíma

Athugunarefni í texta

°1.
Hvað einkenndi Pax Romana, hinn rómverska frið, og hvenær er það tímabil talið hafa staðið yfir?

°2. a.
Hvaða hernaðarlegar ástæður má greina í textanum fyrir hnignun og falli Rómaveldis?

 b.
Hvaða efnahagslegar ástæður má greina í kaflanum fyrir hningnun og falli Rómaveldis?

c.
Raðaðu upp fimm mikilvægustu ástæðum, að þínu áliti, fyrir falli Rómaveldis.

°3.
Hversu lengi stóð Rómaveldi? Setjið inn á línu með ártölum, upphaf Rómaborgar og upphaf lýðveldisins (sjá kafla I.12), tímabil púnversku stríðanna og útþenslu (sjá kafla I.13), endalok lýðveldisins og upphaf keisaratímans (sjá kafla I.14), skiptingu Rómaveldis og endalok Vestrómverska ríkisins (sjá kafla I.14).

°4.
Kortaverkefni: Finnið/merkið inn:


Mestu útbreiðsla Rómaveldis.


Róm, Konstantínópel (Istanbúl), Austrómverska ríkið, Vestrómverska ríkið.

Umræðuefni

#1.
Í hvaða löndum Evrópu eru töluð rómönsk tungumál, sem eiga rætur að rekja til latínu Rómverja? Í hvaða löndum utan Evrópu eru töluð rómönsk tungumál og hvers vegna? Upplýsingar um þetta getið þið fundið í lok inngangskaflans „Að læra sögu og læra af sögu“.

#2.
Æ stærri hluti mannkyns lifir nú í stórborgum. Skoðið lýsingu á lífinu í Rómaborg og berið saman við líf í milljónaborgum nútímans. Hvað gæti verið eins og hvað er ólíkt?

#3.
Stórveldi hafa komið og farið gegnum aldirnar. Sum standa í margar aldir, önnur nokkra áratugi. Hvaða stórveldi þekkið þið frá því að Rómaveldi liðaðist sundur? Hvað stóð blómatími þeirra lengi? Hver eru stórveldi nútímans? Hvað einkennir þau? Er eitthvað líkt með Rómaveldi og Bandaríkjunum eða Rómaveldi og Evrópusambandinu?

Heimildaverkefni

*1.
Arfur Rómverja.

a. Byggingalist. Hringboginn er helsta einkenni rómverskrar byggingalistar. Finnið dæmi um rómverskar byggingar og mannvirki í bókum um listasögu og byggingalist. Einnig í alfræðiritum eða á leitarvélum netsins.

Finnið nýrri dæmi um notkun rómverska hringbogans í byggingum hér á landi og erlendis.

b. Rómarréttur. Hvað er Rómarréttur og hvaða áhrif hefur hann haft á lög og stjórnsýslu Vesturlanda? Flettið upp orðinu í alfræðibókum og á netinu.

I.15 Heimsveldi smábæjarmanns frá Galíleu

Athugunarefni í texta 

°1.
Hvað er það sem Biblían kallar „alla heimsbyggðina“? 

°2.
Hvaða rit eru meginuppistaðan í Nýja testamenti Biblíunnar?

°3.
Athugaðu kort af hinu helleníska svæði:

1. Er Palestína innan þess svæðis sem kallaðist helleníska svæðið?

2. Finnur þú eitthvað í köflum I.10 og I.11 sem bendir til tengsla kristindóms við gríska og helleníska menningu?

°4.
Hvað í aðstæðum og umhverfi Jesú virðist hafa haft áhrif á hann?

°5
Í hverju skilur kristindómur sig einkum frá öðrum trúarbrögðum?

°6.
Nefndu dæmi um það sem kristnir menn erfðu úr gyðingdómi.

°7. 
Hvað getur skýrt miklar vinsældir kristinnar trúar? 

°8.
Berðu saman skilning kristinna manna og Platóns og Aristótelesar á hugtakinu réttlæti. Og berðu síðan saman viðtekinn skilning hins grísk rómverska menningarheims á hugtakinu við þann skilning sem kristnir menn lögðu í það. 

°9.
Konstantínus keisari í Rómaveldi fékk vitrun og setti hinn kristna kross á gunnfána sinn árið 313 e.Kr. Hvað annað en vitrun gæti skýrt þessa ákvörðun Konstantínusar?

°10.
Hvers vegna varð Rómarbiskup yfirmaður annarra biskupa?

Umræðuefni 

#1.
Því er haldið fram að menning Vesturlanda hvíli á þremur meginstoðum. Hvaða meginstoðir telur þú að Gyðingar og Grikkir hafi reist?

#2. 
Konur voru ekki vitnisbærar á við karlmenn í fornöld. Í Nýja testamentinu kemur fram að konur urðu vitni að upprisu Jesú Krists. Hvort haldið þið að það að konur eru sagðar vitni styrki sannleiksgildi frásagnarinnar um „upprisu Krists“ eða ekki? Ræðið málið.

#3. 
Kirkjan varð að heimsveldi sem byggðist á kenningum smábæjarmannsins frá Galileu, segir í kafla I.15. Hvers konar heimsveldi varð kristin kirkja?

#4.
Í Gamla testamentinu er sagt frá því hvernig syndin kom í heiminn þegar Adam og Eva átu epli af skilningstré góðs og ills. Í kafla I.15 kemur fram að Guð elskaði sköpunarverk sitt. Hvað segir það okkur um eðli sköpunarverksins? Vað það gott eða illt?

#5. 
Í kenningum kristinna kirkjufeðra varð karlmaðurinn tákngervingur andans en konan hins forgengilega holds og kynlífs. Er þetta tvíhyggja í anda Platóns?

#6. 
Rómverjar voru umburðarlyndir gagnvart þeim mýmörgu trúarbrögðum sem voru til innan ríkisins. Samt hófust miklar ofsóknarhrinur gegn kristnum í Rómaveldi. Svo fór þó að kristnir sigruðu það áróðurstríð.

1) Hvað var það sem menn dáðust svo að meðal kristinna manna?

2) Hvað kallast þeir sem deyja fyrir málstað eða trú sína?

3) Hvers konar píslarvætti er algengt nú?

Heimildaverkefni

*1.
Gyðingar lentu í þrældómi í Egyptalandi en tókst að flýja. Á leiðinni heim, segir sagan, kynntust þeir Jahve. Athugaðu hvenær konungurinn Aknaton var uppi. 

Er fræðilegur möguleiki á að hugmyndir hans hafi haft einhver áhrif á hugmyndir Gyðinga um einn guð?

*2.
Fjallaðu um heimildargildi Nýja testamentisins eins og það birtist í kaflanum og athugaðu eftirfarandi atriði: 

1) Var einhver af guðspjallamönnunum samtímamaður Jesú?

2) Hversu langt leið frá krossfestingu Jesú þar til fyrstu guðspjöllin eru skráð?

3) Þótt guðspjallamennirnir hefðu ekki haft persónuleg kynni af Jesú hefðu einhverjir þeirra getað rætt við menn sem upplifðu atburðinn sjálfir?

4) Hvað gæti skýrt það hversu lítið er til af samtímaheimildum um Jesú?

*3. 
Í Morgunblaðinu þann 5. mars 2003 er grein um líkamsleifar Jakobs, bróður Jesú. Finndu alla umfjöllun um þessar líkamsleifar sem hefur birst síðan 5. mars. 


Hvers konar fornleifar eru hér til umræðu?

I.16 Sígildi menningar

Athugunarefni í texta

°1.
Teiknið upp tímaás þar sem hver öld fær ákveðið rúm, til dæmis 1 senitmetra. Merkið svo inn á hann gullöld forngrískrar menningar, blómatíma endurreisnarinnar í Evrópu og blómatíma ný-klassísisma. Kemur ykkur eitthvað á óvart þegar þið sjáið fjarlægðina á milli þessara tímabila?

°2.
Skoðið orðalistann í lok kaflans. Er áberandi mikill hluti þessara orða um einhver ákveðin svið mannlífsins? Má ráða eitthvað af því um það á hvaða sviðum grísk menningaráhrif hafi verið mest? – Við þessum spurningum er varla neitt augljóst svar, þannig að forvitnilegt er að prófa hvað fólk kemst að ólíkum niðurstöðum í hópnum.

Umræðuefni

#1.
Getið þið fundið einhver merki um klassísk menningaráhrif í daglegu umhverfi ykkar, byggingar, höggmyndir, önnur listaverk eða eitthvað enn annað? – Ef ekkert annað dugir getið þið alltaf leitað í bókasafni skólans. Eru ekki einhver rit eftir klassíska höfunda þar?

II. MENNING MIÐALDA

II.1 Ármiðaldir: Upphaf kristinnar Evrópu

Athugunarefni í texta

°1.
Hvaða þrjár germanskar þjóðir réðust á Rómaborg, hvenær gerðist það og hvaðan komu þessar þjóðir upphaflega?

°2.
Skoðið kort af þjóðflutningunum. Fylgið leið Vandala og teljið upp þau lönd sem þeir fóru um.

°3.
Frumbyggjar hörfuðu undan germönskum þjóðum, ekki síður en Rómaveldi. Í kaflanum eru nefndir keltar og baskar. Hvar búa þeir? Frumbyggja má líka finna á Norðurlöndum. Hverjir eru þeir og hvar búa þeir?

°4.
Við hverja barðist Karl mikli og hvaðan komu óvinaherir hans?

°5.
Á hverju byggist munklífi? Lýsið þeim verkefnum sem sinnt var í munka- og nunnuklaustrum.

°6.
Lýsið valdapíramída kaþólsku kirkjunnar frá páfanum í Róm til sóknarprests í sveitahéraði Evrópu.

Umræðuefni

#1.
Kaþólska kirkjan var sterkasta sameiningarafl í Evrópu á miðöldum. Athugið hvaða hlutverk kirkjan hafði í samfélaginu og berið saman við hlutverk kirkjunnar í íslensku samfélagi nú á dögum.

#2.
„Arfur Karls mikla um sameiningu meginlands Evrópu í eina heild hefur hins vegar gengið aftur í Evrópusambandi okkar daga.“ Hvað fær höfund bókarinnar til að segja svona lagað? 

#3.
Írskir munkar skrifuðu á írsku/gelísku og Íslendingar skrifuðu á norrænu þrátt fyrir að flestar þjóðir Evrópu skrifuðu á latínu. Gætu verið tengsl þarna á milli?

Heimildaverkefni

*1.
Eddukvæðum er skipt í goðakvæði og hetjukvæði. Mörg hetjukvæðanna fjalla um persónur sem voru uppi á 4.–7. öld. Veljið ykkur eitt hetjukvæði og endursegið efni þess. Hvaða persónur koma fyrir þar og hvers konar samfélagi er þar lýst? – Sjá Eddukvæði og Íslensk bókmenntasaga I (1992), 125–179.

*2.
Heilagur Patrekur er þjóðardýrlingur Íra. Flettið upp í Landnámabók og finnið hvers vegna Patreksfjörður tekur nafn sitt af heilögum Patreki.

II.2 Landbúnaður og lénskerfi

Athugunarefni í texta

°1.
Hvaða tækninýjungar í landbúnaði komu fram á miðöldum?

°2.
Hvað má gera ráð fyrir að framleiðsla hafi aukist mikið í landbúnaði við breytingu úr tvívangskerfi í þrívangskerfi?

°3.
Hverjar voru skyldur lénsmanna/aðalsmanna


a. gagnvart lénsherra?


b. gagnvart bændum?

°4.
Hverjar voru skyldur lénsherrra gagnvart lénsmanni?

°5.
Lýsið lénskerfinu frá konungi til bónda eins og píramída.

Umræðuefni

#1.
Í kaflanum er sagt að verslun hafi dregist saman og borgum hnignað við upphaf miðalda. Hvaða skilyrði urðu til þess að þróunin varð á þennan veg? Hvaða skilyrði þarf til að efla verslun og viðskipti? Hversu miklu máli skipta samgöngur, stjórnkerfi og landamæri í þessu sambandi? Hvaða aðrir þættir geta skipt máli fyrir viðgang verslunar? Eru verslun og þéttbýlismyndun háðar hvor annarri?

#2.
Sjálfsþurftarbúskapur kallast það þegar hvert heimili, bóndabær eða sveitaþorp er sjálfu sér nægt að flestu leyti varðandi framleiðslu á matvælum og öðrum nauðþurftum. Á miðöldum er talað um að sjálfsþurftarbúskapur hafi verið ríkjandi. Hvaða vörur er hægt að framleiða á sveitaheimilum og hvaða vörur er nauðsynlegt að kaupa annars staðar? 

#3.
Berið saman landbúnað á Íslandi og landbúnað í kornræktarhéruðum Evrópu.

II.3 Býsansríkið

Athugunarefni í texta

°1.
Istanbúl við Bospórussund er nú í Tyrklandi. Í kaflanum má finna fjögur nöfn sem borgin hefur skartað. Hvaða nöfn eru það og hverjir réðu borginni þegar þau nöfn voru í gildi?

°2.
Kortaverkefni: Skoðið á korti útbreiðslu Býsansríkisins


a. um 600
b. um 750
c. um 1400.

°3.
Berið saman rétttrúnaðarkirkjuna í Býsans og kaþólsku kirkjuna. Setjið upp í töflu: Hverjir voru æðstu menn kirkjunnar? Hvar var miðstöð trúardeildarinnar? Hvaða ritmál og leturgerð tíðkast í austurkirkjunni og vesturkirkjunni? Hvaða lönd tilheyra hvorri kirkjudeild?

Umræðuefni

#1.
Hvað hefur dregið norræna víkinga til Býsans til þess að ganga í her keisarans?


Athugið á korti hvaða leið norrænir víkingar gátu siglt til Býsans. Byrjið í Svíðþjóð og haldið fyrst í austur til Rússlands.

Heimildaverkefni

*1.
Finnið frásagnir í Heimskringlu, Sturlunga sögu og Grettissögu af ferðum norrænna manna til Miklagarðs (Býsans). Hvaða Íslendingar eru nefndir þar til sögunnar?

II.4 Íslam og múslimar

Athugunarefni í texta

°1.
Kortaverkefni. 

Finnið borgirnar Mekku og Medínu á Arabíuskaga. Hvaða ríki tilheyra þær nú? Skoðið verslunarleiðir milli Asíulanda og Evrópu um Arabíuskagann. Skoðið útbreiðslu íslams 630–750.

°2.
Hvaða skýringar eru gefnar fyrir hinni hröðu útbreiðslu íslams?

°3.
Hvaða kristnu þjóðflokkar eru nefndir til sögunnar, sem hvorki tilheyra kaþólsku kirkjunni né rétttrúnaðarkirkjunni, og hvar búa þeir?

°4.
Hverjir voru kalífar og hvaða hlutverk höfðu þeir?

°5.
Á hvaða sviðum stóðu múslimar framar en kristnir Evrópumenn á miðöldum?

Umræðuefni

#1.
Hlutskipti kvenna í íslam. Mikið hefur verið rætt um hlutskipti kvenna í íslömskum ríkjum og meðal íslamskra fjölskyldna á Vesturlöndum. Réttindi kvenna eru sögð mikil í Kóraninum. Finnið dæmi um þetta. Hins vegar eru ýmsir siðir og venjur sem tíðkast í samfélögum íslamskra þjóða mjög ólík þeim sem við búum við í vestrænni menningu. Þekkið þið dæmi um þetta? Konur hafa gegnt æðstu embættum í ríkjum múslima, en jafnframt berast fréttir af niðurlægingu og jafnvel misgjörðum sem tíðkast gagnvart konum í heimi múslima. Er munur á einstökum ríkjum og á íslömskum og kristnum ríkjum að þessu leyti?

II.5 Víkingaöld og fundur Íslands
Athugunarefni í texta

°1.
Kortaverkefni. Fylgið ferðum norrænna víkinga:

a. Frá Svíþjóð um Eystrasalt og austur Evrópu (sjá verkefni með kafla II.3).

b. Frá Danmörku um Norðursjó til Englands og vestur Evrópu allt til Miðjarðarhafs.

 
c. Frá Noregi til Skotlands, Írlands og eyjanna í Norður-Atlantshafi.

°2.
Setjið upp töflu þar sem fram koma:


• upprunalönd víkinga,


• um hvaða höf þeir sigldu,


• hvaða lönd þeir réðust á, 


• hvaða héruðum/löndum þeir settust að í eða námu,


• hvaða borgir þeir stofnuðu eða réðu.

°3.
Árið 1874 héldu Íslendingar upp á 1000 ára afmæli byggðar á Íslandi, árið 1974 upp á 1100 ára afmæli hennar. Heimildin um það er sótt í Landnámabók, í orð sem eru tilfærð í kaflanum. Finnið þau. 

°4. 
Athugið líka hvort þessi nákvæma tímasetning fær staðfestingu af frásögn Íslendingabókar sem er tilfærð í kaflanum. 

Umræðuefni

#1.
Hver getur verið orsök víkingaferðanna? Skýringar sem hafa verið settar fram á þeim hafa einkum verið tvenns konar: 

a) Annars vegar hafa þær verið skýrðar með landþrengslum og skorti heima fyrir. Elsti sonur hafi kannski erft jörð foreldra sinna og hinir yngri ekki fengið neina jörð til að búa á. Þá hafi þeir gripið til þess ráðs að fara í víking, ræna og setjast jafnvel að í öðrum löndum.

b) Hins vegar hefur verið sagt að víkingaferðirnar hljóti að eiga rætur í tæknilegri nýjung eða framförum af einhverju tagi. Bent hefur verið á að austanfjalls í Noregi ruddu menn skóga, ræktuðu nýtt land og stofnuðu nýbýli á víkingaöld. Vestanfjalls var lítið um undirlendi til slíks og þá fóru menn út á hafið í staðinn. Orsökin hlýtur að felast í einhverjum nýjum möguleikum á að nýta náttúruna, sagði norski sagnfræðingurinn Andreas Holmsen. Kannski hefur orðið auðveldara að vinna járn úr mýrum vegna þess að mýrar þornuðu vegna minni úrkomu. Meira járn hefur gert auðveldara að smíða verkfæri til að höggva skóg og plægja jörð, líka til að smíða betri og stærri skip.

Hvort finnst ykkur sennilegra að víkingaferðirnar hafi stafað af skorti eða auknum tækifærum? Berið saman við það sem þið vitið um lönd þar sem nú ríkir skortur. Þið getið líka reynt að bera saman við önnur útþensluskeið sögunnar sem þið vitið eitthvað um, til dæmis þjóðflutningana miklu eða Vesturheimsferðir á 19. öld. 

#2.
Í Landnámabók segir að Náttfari hafi orðið eftir þegar Garðar Svavarsson sigldi burtu frá Íslandi. Annars staðar í bókinni segir að Náttfari hafi búið í Reykjadal þegar aðrir landnámsmenn komu þangað og hafi þeir hrakið hann út í Náttfaravík. Sé það rétt hefur Náttfari hafst við á landinu frá því fyrir komu Ingólfs þangað. Hvers vegna haldið þið að Ingólfur sé þá kallaður fyrsti landnámsmaður Íslands en ekki Náttfari?

#3.
Við fyrstu sýn virðast margar frásagnir Landnámabókar fá staðfestingu af örnefnum. Náttfaravíkur heita enn vestan við Skjálfandaflóa, beint á móti Húsavík. Baugsstaðir heitir bær í Flóa þar sem Landnáma segir að Baugur Rauðsson hafi byggt. En sú kenning hefur líka komið fram, kölluð náttúrunafnakenning og sett fram af Þórhalli Vilmundarsyni prófessor, að þessi nöfn og fjölmörg önnur séu upphaflega mynduð af landslagi. Náttfari heitir enn klettadrangur í Náttfaravíkum og getur merkt „nátttröll“. Baugsstaðir gætu dregið nafn af bugðu í ánni, sem heitir enn Rauðá, og kann að vera fyrirmyndin að föðurnafni Baugs. – Finnst ykkur þessi kenning sennileg? Prófið hvort hún á við einhvers staðar þar sem þið þekkið til örnefna.

II.6 Landnám

Athugunarefni í texta
°1.
Í verkefni með síðasta kafla komumst við að því að Ari fróði staðfestir ekki þá frásögn Landnámabókar að landnám Íslands hafi hafist árið 874. Athugið nú nánar tímasetningu landnámsins hjá Ara. Til viðbótar því sem kemur fram í síðasta kafla og þessum segir Ari tvennt um þetta efni í Íslendingabók:

En svo er sagt að Haraldur [hárfagri] væri sjö tigu vetra konungur og yrði áttræður. 


Og síðar:


Svo hafa spakir menn sagt að á sex tigum vetra yrði Ísland albyggt, svo að eigi væri meir síðan. Því nær tók Hrafn lögsögu Hængssonur ... [sem var árið 930 samkvæmt lögsögumannatali Ara]. Það var sex tigum vetra eftir dráp Eadmundar konungs, vetri eða tveim áður Haraldur yrði dauður, að tölu spakra manna.


Skoðið nú hvort þessar tímatalsákvarðanir Ara standast allar innbyrðis. Með öðrum orðum: Kemur út heildaraldur Haralds ef þið leggið saman þessar stærðir:


1) aldursár Haralds þegar Ingólfur fór fyrri ferðina til Íslands,


2) dvöl Ingólfs á Íslandi í fyrri ferðinni,


3) tímann á milli fyrri og seinni ferðar Ingólfs til Íslands,


4) landnámstímann á Íslandi,


5) tímann frá lokum landnáms til dauða Haralds konungs?

Umræðuefni
#1.
Hvað munduð þið taka með ykkur í landnámsferð til Íslands á landnámsöld, annað en það sem er talið upp í kaflanum? 

#2.
Hvað munduð þið gera fyrst af öllu eftir að komið væri í land á Íslandi? Hverju munduð þið reyna að koma í verk áður en vetur skylli á? Hvar leituðuð þið að fæðu til að lifa á um veturinn?

Heimildaverkefni
*1.
Flest þekkið þið til einhvers staðar á Íslandi, annars staðar en þar sem þið eigið heima. Þið eruð ættuð frá einhverjum stað, hafið áður búið annars staðar, eigið ættingja einhvers staðar. Veljið ykkur einhvern slíkan stað og kannið hver nam land þar, hvort hann eða hún var upphaflegur landnámsmaður eða þáði landið að gjöf frá öðrum, hvort einhverjar sögur eru af landnámsmanninum í Landnámu.


Þessar heimildir getið þið notað:

Landnámabók. Góð útgáfa hennar, með staðanafna- og mannanafnaskrá og landakortum með nöfnum landnámsmanna er í Íslenzkum fornritum I. En þar þarf að gæta sín á því að stundum eru ólíkar gerðir prentaðar á síðum opnunnar, Sturlubókartexti á vinstri síðu og Hauksbókartexti á þeirra hægri. En stundum eru báðir textarnir prentaðir saman, ef þeir eru nær samhljóða. Aðrar útgáfur er líka hægt að nota af Landnánu, ef þær eru nærtækari.

Tveggja binda ritverk Haralds Matthíassonar, Landið og Landnáma I–II. Þar eru líka landakort með nöfnum landnámsmanna. 

Ýmiss konar héraðssögur geta vafalaust komið að gagni í sumum tilfellum, en það fer allt eftir því hvaða landsvæði hefur verið valið. 

II.7 Heiðinn siður 
Athugunarefni í texta
°1.
Teiknið grunnmynd af hofi Þórólfs Mostrarskeggja eftir lýsingunni í kaflanum. Reynið að teikna sem nákvæmast og giskið á þar sem lýsingin dugir ekki. Enginn veit miklu meira um þetta hús en stendur í sögunni, og því er varla hægt að leysa verkefnið rangt, ef þess er gætt að ganga ekki gegn því sem beinlínis segir í textanum.

Umræðuefni
#1.
Haldið þið að frásögnin af hofi Þórólfs Mostrarskeggja og heiðnum guðsþjónustum sé í aðalatriðum rétt? Takið afstöðu til eftirtalinna sjónarmiða:

Gegn sannleiksgildi frásagnarinnar:
1)
Hún er skrifuð 200–300 árum eftir kristnitöku. Höfundur Eyrbyggju gæti verið fæddur um 1200. Afar hans og ömmur hafa þá verið fædd um 1120–1130 (Handhæg regla er að gera ráð fyrir þremur ættliðum á öld að meðaltali), langafar og langömmur þá um 1090, langalangafar og langalangömmur um 1050–1060. Útilokað er að höfundur sögunnar hafi talað við neinn sem hefur talað við einhvern sem hefur lifað í heiðni. Tíminn frá kristnitöku til ritunar Eyrbyggju er kannski álíka langur og frá Skaftáreldum og móðuharðindum til okkar tíma. Ekki vissum við mikið um þessa atburði ef ekki hefðu verið til skrifaðar frásagnir af þeim.

2)
Margt í frásögninni þykir minna á kristnar helgiathafnir, stundum þannig að þær heiðnu mundi jafnframt andstæðu við hina kristnu. Hofið, með litlu húsi inn af, minnir á kirkju og kór (sönghús), eins og segir raunar í textanum. Hringur er settur sem helgitákn í stað krossins hjá kristnu fólki. Hofgoði er hliðstæða við prest. Kristnir prestar stökktu vígðu vatni á söfnuðinn, en heiðinn goði er látinn stökkva á sitt fólk blóði. Goðamyndir í afhúsinu svara til dýrlingamynda í kaþólskum kirkjum. Tollar goldnir hofgoða svara til tíundar eða annarra skatta til kirkjunnar. Að goði haldi uppi hofi á sjálfs síns kostnað svarar til þess að kirkjubændur á Íslandi ráku kirkjur sínar sem einkafyrirtæki. Blótveislur svara til guðsþjónusta.

Með sannleiksgildi frásagnarinnar
1)
Engin algild takmörk eru fyrir því hve lengi sagnir geta gengið manna á milli. Ef fólk á annað borð talaði saman um hvernig helgihald hefði verið fyrir kristnitöku hefur hver maður heyrt frásagnir af því oftar en einu sinni, og hver hefur leiðrétt annan ef sögnin tók að afbakast. Þess verður líka að gæta að miklu færra bar við í lífi fólks á þessum dögum en nú. Þá voru engir fjölmiðlar, lítið um ritaða texta yfirleitt og afar lítið um nýjungar miðað við okkar daga. Sárasjaldan hafa borist fregnir utan úr heimi. Af þessum ástæðum hefur fólk munað margfalt betur það sem því hafði verið sagt og það hefur talað margfalt meira sín á milli um gamla tíma.

2)
Það þarf ekki að koma á óvart þótt helgiathafnir ásatrúarmanna og kristinna manna hafi verið svipaðar í einhverjum atriðum. Í fyrsta lagi er mannskepnan alltaf að einhverju leyti söm við sig, siðum fólks svipar saman þótt langur tími líði. Í öðru lagi höfðu ásatrú og kristni lifað samtímis í Evrópu í margar aldir þegar Ísland var numið. Áhrif milli þeirra kunna að hafa borist í báðar áttir, auk þess sem trúarbrögðin kunna að hafa orðið sameiginlega fyrir áhrifum af trúarbrögðum og trúarathöfnum sem áður höfðu tíðkast í Rómaveldi. 

Heimildaverkefni
*1.
Veljið ykkur eina goðsögu úr Snorra-Eddu, leggið aðalatriði hennar á minnið og endursegið hana þannig að þið haldið sem mestu af því sem er skemmtilegt við hana í bókinni. Af Snorra-Eddu eru margar útgáfur en einna handhægust mun Edda Snorra Sturlusonar sem Heimir Pálsson hefur búið til prentunar og hefur komið út í fjölda prentana.

II.8 Stjórnskipun Íslendinga
Athugunarefni í texa
°1. 
Teiknið skýringarmynd af lögréttu. Auðveldast mun að teikna grunnmynd af henni, séð ofan frá. Teiknið pallana þrjá, annaðhvort hringlaga eða (sem er líklega auðveldara) ferhyrnda þannig að fulltrúar hvers landsfjórðungs sitji við eina hlið ferhyrningsins. Svo getið þið látið punkt með einum lit tákna goða, með öðrum lit táknað uppbótarfulltrúa minni þriðjunganna á miðpalli, með enn öðrum táknað bónda o.s.frv. – Ráðlegt er að byrja á að athuga hvað þarf að koma mörgum mönnum fyrir úr hverjum fjórðungi.

°2.
Í hvaða Íslendinga sögum haldið þið að sé sagt frá því fólki sem er nefnt í kaflanum, þ.e. Gunnari á Hlíðarenda og Hallgerði, Ólafi páa og Þorgerði Egilsdóttur? – Hvernig getið þið komist að því ef þið vitið það ekki?

Umræðuefni
#1.
Hvenær finnst ykkur líklegast, samkvæmt heimildunum, að Alþingi Íslendinga hafi verið stofnað, um 930 eða nokkrum árum fyrr?

#2.
Gat lögsögumaður munað lögin ár eftir ár, eða haldið þið að hann hafi bara spunnið upp úr sér eitthvað sem hann minnti að væru lög, eða vildi hafa fyrir lög? – Hugsið málið og reynið að taka á því með rökum. 

#3.
Lýðræðisríki nútímans einkennast af fulltrúalýðræði og sérfræðingaveldi. Fulltrúalýðræðið birtist í því að þingmenn eru kosnir fulltrúar þjóðarinnar og ráðherrar í ríkisstjórn eru nokkurs konar fulltrúar þeirra þingflokka sem fara með meiri hluta á þingi. Sérfræðingaveldið birtist m.a. í því að dómstólar eru skipaðir sérfræðingum í lögfræði. Mikill hluti þeirra laga sem Alþingi setur er saminn af sérfræðingum (hagfræðingum, fiskifræðingum á Hafrannsóknastofnuninni o.s.frv.).


Þjóðveldisöld einkenndist hins vegar af höfðingjavaldi og beinum áhrifum almennings (bænda). Höfðingjavaldið birtist í því að goðar réðu hvað væru lög og þeir völdu bændur til að sitja í dómum. Bein áhrif almennings komu fram í því að bændur sátu fyrir framan og aftan goða í lögréttu og gátu ráðlagt þeim og bændur felldu alla dóma. Ekkert var til á þessum tíma sem samsvarar ríkisstjórn hjá okkur.


Hvort teljið þið í heildina lýðræðislegra, þjóðfélag nútímans eða þjóðveldið? – Hvers vegna?

II.9 Til Grænlands og Vínlands
Athugunarefni í texta
°1. 
Hvers vegna gaf Eiríkur rauði Grænlandi nafnið Grænland, að sögn Ara fróða? Svarið því með eigin orðum, en ekki með orðalagi Ara. 

°2. 
Hvað í frásögn Ara af landnámi Grænlands sýnir að hann vissi um landnám norrænna manna á Vínlandi, þó að hann segi ekki frá Vínlandsferðunum sjálfum?

°3.
Ari taldi að kristni hefði verið lögtekin á Íslandi árið 999 eða 1000 (sbr. kafla II.10). Á hvaða árum telur hann þá að Eiríkur rauði hafi farið að byggja Grænland?

°4.
Þorkell Gellisson var föðurbróðir Ara og einn þeirra sem sögðu honum frá landnámi Íslands, að því er Ari segir sjálfur í Íslendingabók. Þegar hann nefnir Þorkel í lok frásagnarinnar um landnám Grænlands á hann væntanlega við að frásögnina af því hafi hann eftir Þorkeli. Hvað eru þá, samkvæmt frásögn Ara sjálfs, margir milliliðir milli þess manns sem var vottur að atburðunum og þess sem skráði frásögnina af þeim?

Umræðuefni
#1.
Stundum hefur verið deilt um þjóðerni Leifs heppna Eiríkssonar. Leitið í textanum, og í eigin hugmyndaflugi, að rökum fyrir að hann hafi verið 


a) norskur,


b) íslenskur,


c) grænlenskur,


d) norrænn,


e) án þjóðernis.


Gætið þess að leita líka að rökum fyrir skoðunum sem þið hafnið. Fellið svo dóm í málinu.


#2.
Í Eiríks sögu rauða er það talið sérstakt merki um stórmennsku og drengskap Leifs Eiríkssonar að bjarga mönnum af skipsflaki og flytja þá heim með sér. – Hvers vegna gat það verið? Var ekki sjálfsagt mál að taka mennina úr því að hann hafði tök á að bjarga þeim af flakinu?

Heimildaverkefni
*1.
Lesið 7. kafla Grænlendinga sögu í einhverri útgáfu Íslendinga sagna og leggið rökstuddan dóm á það hvort það voru frumbyggjar eða landnemar sem hófu ófriðinn og áttu sök á honum, samkvæmt sögunni.

II.10 Kristur kemur til Íslands
Athugunarefni í texta
°1. 
Skrifið stuttar fréttir af því sem gerðist á Alþingi dagana tvo þegar kristni var lögtekin, eins og þið væruð að skrifa frétt í dagblað eða útvarp. Skrifið að minnsta kosti tvær fréttir, aðra í lok fyrri dagsins, en hina eftir að kristni hefur verið leidd í lög. 

°2.
Endursegið ræðu Þorgeirs lögsögumanns á Alþingi á nútímamáli.

°3.
Hvernig voru þær reglur sem Þorgeir fékk menn til að fallast á á Alþingi? Endursegið þær á auðskiljanlegu máli.

Umræðuefni
#1.
Hvers vegna haldið þið að Þorgeir lögsögumaður hafi lagst undir feld sinn heima í búð sinni eftir að hann hafði tekið að sér að segja upp lög fyrir kristna menn eins og heiðna? Hvað hafðist Þorgeir að undir feldinum? Um það hafa komið fram ólíkar tilgátur:


1) Að hann hafi verið að leita að lausn vandans sem samfélagið var komið í.


2) Að hann hafi leitað goðsvars.

3) Að feldarsagan sé fáránleg vitleysa, auðvitað hafi Þorgeir starfað að því að leita að leiðum til samkomulags milli heiðinna og kristinna manna.

Heimildaverkefni
*1.
Í Kristni sögu er frásögn af kristnitökunni á Alþingi greinilega reist á Íslendingabók Ara að viðbættum nokkrum atriðum. Sagan er prentuð í Íslendinga sögum Íslendingasagnaútgáfunnar, I. bindi, en Íslendingabók Ara má meðal annars finna í Íslenzkum fornritum I. Berið þessar tvær frásagnir saman, finnið nokkur atriði sem Kristni saga hefur umfram Íslendingabók, endursegið þau og hugleiðið hvort þau hafa eitthvert sérkenni í samanburði frá frásögn Ara.

II.11 Hámiðaldir: Konungsríki og krossferðir

Athugunarefni í texta

°1.
Um hvað deildu páfinn og keisarinn í skrýðingardeilunni?

°2.
Bannfæring var öflugt tæki kirkjunnar til að knýja menn til hlýðni. Hvað fólst í henni?

°3.
Hvaða þjóðfélagshópar áttu aðild að enska þinginu í upphafi, annars vegar að efri deild og hins vegar að neðri deild?

°4.
Hver voru markmið krossferðanna og hvernig tókst að ná þeim?

°5.
Hverjar voru afleiðingar krossferðanna?

Umræðuefni

#1.
Samskipti kirkjunnar og höfðingja á miðöldum einkenndust oft af togstreitu um völd og áhrif, bæði hér á landi og í öðrum Evrópulöndum. Um hvað deildu þessir aðilar? Hvaða hagsmunir gætu hafa verið þar að baki?

#2.
Hugtakið krossför hefur stundum verið notað í yfirfærðri merkingu um herferð eða átak í nafni ákveðins málefnis. Getið þið nefnt dæmi um slíkt? Hvaða öfl voru þar að verki og gegn hverjum beindist sú krossför sem þið nefnið?

II.12 Borgir, verslun og lærdómur

Athugunarefni í texta

°1.
Hverjar voru þrjár miðstöðvar verslunar og viðskipta í Evrópu á hámiðöldum?

°2.
Hvaða þættir urðu þess valdandi að ítalskar borgir tóku forystu í verslun í Evrópu og hvaða nýjungar í viðskiptum innleiddu ítalskir kaupmenn?

°3.
Hverjar voru helstu verslunarvörur Hansakaupmanna í viðskiptum þeirra við Norðurlönd?

°4.
Hvert var hlutverk gildanna í borgum Evrópu?

°5.
Hverjir starfræktu skóla á miðöldum og hvaða stéttir höfðu mesta þörf fyrir menntun?

°6.
Hvað er skólaspeki?

Umræðuefni

#1.
Samgöngur hafa mikil áhrif á viðgang verslunar og viðskipta. Reynið að ímynda ykkur þann tíma sem tók að flytja vörur frá Íslandi til Þýskalands eða Englands á miðöldum, miðað við þá tækni sem þá var tiltæk. Hugsið ykkur hversu langan tíma það tók kaupmann að flytja vörur frá borg á Ítalíu til borgar í Hollandi.

#2.
Helstu heimspekingar miðalda voru tengdir kirkjunni. Kenningar þeirra fjalla að miklu leyti um samband mannsins við guðdóminn og um eðli og tilvist Guðs. Hverjar voru helstu niðurstöður Tómasar frá Aquinas um þetta efni og hvernig falla þær að heimsmynd okkar nú á dögum?

Heimildaverkefni

*1.
Heimspeki miðalda. Í bókinni Veröld Soffíu eftir Jostein Gaarder (1995) eru lesendur leiddir í gegnum sögu heimspekinnar í fléttu spennusögunnar. Hvað segir um heimspeki miðalda í þeirri bók?

II.13 Land og lífsbjörg á Íslandi
Athugunarefni í texta
°1. 
Búið til mynd af félagslegri samsetningu íbúa landsins á miðöldum samkvæmt áætluninni um fólksfjölda á heimili í kaflanum, t.d. hliðstæða við kringluritið um skiptingu þjóðarinnar eftir heimilisstöðu árið 1703 í kafla IV.5. Berið myndirnar síðan saman. Hvaða mun sjáið þið einkum á þeim?

Umræðuefni
#1.
Hvernig finnst ykkur vænlegast til árangurs að áætla mannfjölda á Íslandi á miðöldum? Leggið mat á þær leiðir sem eru kynntar í kaflanum og komist að niðurstöðu um hvað þið haldið að Íslendingar hafi verið margir. Trúið þið þeirri mannfjöldaáætlun sem er gerð í kaflanum? Hvernig er einkum hægt að véfengja hana? – Nýtið ykkur að varla er nokkur leið að sanna að þið hafið rangt fyrir ykkur.

#2.
Hvers hefði verið erfiðast að vera án á Íslandi á miðöldum ef siglingar til landsins hefðu lagst niður? – Veltið upp sem flestum möguleikum.

#3.
Hvers konar orku notuðu Íslendingar á miðöldum?

#4.
Hvers vegna haldið þið að Íslendingar hafi misst utanlandsverslun sína í hendur Norðmanna á miðöldum?

Heimildaverkefni
*1.
Leitið uppi orð í kaflanum sem þið skiljið ekki og flettið þeim upp í orðabók.

II.14 Mannamunur
Athugunarefni í texta
°1. 
Gerið lista yfir þær markalínur milli stétta eða samfélagshópa sem er sagt frá í kaflanum. Athugið svo hvort markalínurnar eru allar af tegund lögstéttaskiptingar eða hvort einhverjir hópar aðgreinast aðeins sem efnahagsstéttir, þ.e. hvort um þá giltu í grundvallaratriðum sömu lög.

Umræðuefni
#1.
Í kaflanum er nefnt eitt dæmi þess úr Íslendinga sögu að kona ráði meiru um gjaforð sitt en lögin heimiluðu, áður en kristinréttur Árna biskups var lögtekinn. Munið þið eftir fleiri dæmum um þetta? 

#2.
Hvaða misrétti gagnvart konum var verst að búa við á þjóðveldisöld?

#3.
Á miðöldum var aðeins venja að nota orðið lögstétt (e. estate, d. stand) um aðal, klerka og almúga (borgara og bændur). Það var varla fyrr en á 20. öld sem farið var að tala um konur á miðöldum sem sérstaka lögstétt. Ræðið réttmæti þess að nota lögstéttarhugtakið um aðgreiningu: 

1) frjálsra manna og þræla,

2) karla og kvenna,

3) fullorðinna og barna,

4) bænda og vinnufólks,

5)  sjálfbjarga fólks og göngufólks.

Á hvern hátt líkjast markalínur þessara hópa markalínum milli lögstétta og á hvern hátt ekki? Verið ekki hrædd við að nefna atriði sem virðast vera sjálfsagðir hlutir, því að mannleg fræði, saga og félagsvísindi, ganga einmitt mikið út á að gera sér meðvitað grein fyrir því sem við göngum oftast út frá sem sjálfsögðum hlutum.

Heimildaverkefni
*1.
Leitið uppi reglur um erfðaröð í lögbókinni Grágás. Auðveldast er að lesa útgáfu sem kom fyrst út árið 1992 og heitir Grágás. Lagasafn íslenska þjóðveldisins. Erfðaraðarreglurnar eru þar í fyrsta kafla Erfðaþáttar. Gerið lista yfir erfðaröðina og ræðið svo réttlæti þessara reglna. Hvað finnst ykkur ranglátast í þeim?

II.15 Hugmyndaheimur Íslendinga
Athugunarefni í texta
°1. 
Alla skipulega samda kafla í fræðiriti á að vera hægt að greina niður í undirkafla og undirkaflana í undir-undirkafla og þannig áfram niður í stakar málsgreinar, vilji maður ganga svo langt. Þið komist að því ef þið reynið að þegar þið hafið skipt kafla svona niður kunnið þið efni hans nákvæmlega. Prófið þetta á kafla II.15, og í þetta sinn fáið þið svolitla leiðsögn: Fyrst er skipt í tvo aðal-undirkafla, einn þeirra er inngangur, sem fjallar um allt efni kaflans sameiginlega, hinir tveir eru hvor fyrir sig um annað af tveimur aðalatriðum kaflans. Fyrri aðal-undirkaflanum er svo eðlilegt að skipta í þrjú atriði, en þeim seinni líklega í ein fimm. (Oft er álitamál hvernig á að greina í sundur og skiptir ekki mestu máli hvernig maður leysir úr þeim.) Svo má taka undir-undirkafla 2-1 og 2-2 og greina þá í tvennt, hvorn fyrir sig. Undir-undirkafla 2-3 liggur líklega beinast við að greina í þrennt. Þá sitjið þið uppi með niðurstöðu sem gæti litið svona út í skipulegum glósum. Númerin getið þið haft eins og hér en innan hornklofanna koma viðeigandi atriðisorð:

1. [Inngangur]


2. [Fyrra aðalatriði]




2-1 [Fyrsta atriði fyrra aðalatriðis]





2-1.a [Fyrra atriði þess]





2-1.b [Seinna atriði þess]



2-2 [Annað atriði fyrra aðalatriðis]





2-2.a [Fyrra atriði þess]





2-2.b [Seinna atriði þess]



2-3 [Þriðja atriði fyrra aðalatriðis]





2-3.a [Fyrsta atriði þess]





2-3.b [Annað atriði þess]





2-3.c [Þriðja atriði þess]


3. [Seinna aðalatriði]




3-1 [Fyrsta atriði seinna aðalatriðis]




3-2 [Annað atriði seinna aðalatriðis]



3-3 [Þriðja atriði seinna aðalatriðis]




3-4 [Fjórða atriði seinna aðalatriðis]




3-5 [Fimmta atriði seinna aðalatriðis]

Umræðuefni
#1.
Í kaflanum eru ummæli Hjalta Skeggjasonar í Heimskringlu Snorra Sturlusonar notuð sem heimild um að Íslendingar hafi ekki litið á sig sem Norðmenn. Heimskringla er skrifuð á fyrri hluta 13. aldar, kannski um 1220–1230, en við vitum að Hjalti Skeggjason var uppi um aldamótin 1000 og konungurinn sem hann var hjá í Noregi var Ólafur Haraldsson sem ríkti um 1015–1030. Um hvaða tíma, nákvæmlega, eru ummæli Hjalta í Heimskringlu heimild?

#2.
Hvenær finnst ykkur líklegast, út frá þeim rökum sem nefnd í kaflanum, að íbúar Íslands hafi almennt farið að líta á sig sem sérstaka þjóð? Reynið að giska á öld eða aldarhelming og styðjið skoðun ykkar rökum.

#3.
Kannist þið við úr íslenskum fornsögum dæmi um hátt mat á hugrekki?

#4.
Í kaflanum eru rakin nokkur verðmæti sem þjóðveldisaldarfólk mat meira en við gerum nú. Reynið að benda á verðmæti sem við metum meira en það gerði.

#5.
Hvers vegna haldið þið að þjóðveldisaldarfólk hafi metið hugrekki og heiðarleika meira en við gerum?

II.16 Sagnaritun
Athugunarefni í texta
°1.
Setjið flokka íslenskra fornsagna inn á tímaás, þannig að komi fram hvenær var byrjað skrifa sögur í hverjum flokki fyrir sig. Nokkurn veginn mun vera hægt að ráða það af kaflanum, en víða er hann óljósari um hvenær sagnaritun lagðist niður, enda skiptir það minna máli. 

Umræðuefni
#1.
Hvað finnst ykkur um þá staðhæfingu í kaflanum að íslenskar fornsögur séu eina umtalsverða framlag Íslendinga til heimsmenningarinnar? Dettur ykkur í hug eitthvað annað sem mætti nefna? Eða er óviðeigandi þjóðremba af Íslendingi að tala um að þjóð hans hafi lagt eitthvað fram til heimsmenningar? Hvernig er eiginlega hægt að meta hvað sé framlag til heimsmenningar?

#2.
Hvaða merkilegu framlög til heimsmenningar hafa komið við sögu í námsbókinni fram að þessu? 

#3.
Hver af skýringartilgátunum á blóma íslenskra miðaldabókmennta finnst ykkur sennilegust? – Eða koma aðrar skýringar til greina? 

Heimildaverkefni
*1.
Leitið að vitneskju um Hafliða Másson, sem hýsti lagaskráningarmennina á Breiðabólstað í Vesturhópi veturinn 1117–1118. Reynið að finna í nafna- og atriðisorðaskrám líklegra bóka hvar lagaskrá hans, Hafliðaskrá, er nefnd.

II.17 Sturlungaöld
Athugunarefni í texta
°1.
Merkið héraðsríkin átta sem eru nefnd í kaflanum inn á autt Íslandskort. Ríkin höfðu ekki ákveðin landamæri, enda var hverjum manni samkvæmt lögum heimilt að ákveða sjálfur hvaða goðorði hann tilheyrði. Samt sem áður má gera ráð fyrir að hver höfðingi hafi ráðið yfir nokkurn veginn afmörkuðu svæði þar sem hann þoldi enga andstæðinga sína. Þið getið því rissað upp lauslega sennileg mörk ríkjanna eftir frásögn kaflans.

[image: image1.jpg]



°2.
Hér er sagt frá fjórum íslenskum mönnum á Sturlungaöld sem tóku að sér að koma Íslandi undir stjórn konungs. Gerið lista yfir þá, takið fram hvenær þeir fengu þessi verkefni sín og rekið, eftir því sem frásögn kaflans leyfir, hvað kom í veg fyrir að þeir kæmu fyrirætluninni í framkvæmd.

Umræðuefni
#1.
Hvers vegna tóku íslenskir menn að sér að koma Íslandi undir stjórn útlends konungs? – Hvað finnst ykkur um slíkt? 

Heimildaverkefni
*1.
Veljið ykkur eina af eftirtöldum sögupersónunum sem eru nefndar í kaflanum og skrifið stutt yfirlit yfir ævi hennar:

a) Snorri Sturluson,

b) Sturla Sighvatsson,

c) Þórður kakali Sighvatsson,

d) Gissur Þorvaldsson.

Upplýsinga getið þið leitað í eftirtöldum bókum (og munið að nota nafnaskrár bókanna til að létta ykkur leitina):

Björn Þorsteinsson og Bergsteinn Jónsson: Íslandssaga til okkar daga (1991).

Gunnar Karlsson og sagnfræðinemar Háskóla Íslands: Samband við miðaldir. Námsbók í íslenskri miðaldasögu, um 870–1550, og sagnfræðilegum aðferðum (1989).


Saga Íslands II (1975).


Jón Jóhannesson: Íslendinga saga I (1956).

*2.
Veljið ykkur einn eftirtalinna atburða sem eru nefndir í kaflanum, finnið frásögnina af honum í Sturlunga sögu sjálfri og endursegið hana: 


a) Apavatnsfundur 1238,


b) Örlygsstaðabardagi 1238,


c) víg Snorra Sturlusonar 1241,


d) Flóabardagi 1244,


e) Haugsnesbardagi 1246,


f) Flugumýrarbrenna 1253.


Þið getið notað hvaða útgáfu af Sturlungu sem þið finnið, en auðveldust mun stafsetningin á Sturlunga sögu I–II. Ritstjóri: Örnólfur Thorsson (1988).

II.18 Lok íslenska þjóðveldisins
Athugunarefni í texta
°1.
Skoðið Gamla sáttmála rækilega og skiptið atriðunum í tvo flokka:

a) þau sem voru hagsmunamál konungs, og 

b) þau sem voru hagsmunamál Íslendinga. 

Ef þið eruð í vafa getið þið annaðhvort giskað eða leitað upplýsinga. Í Íslendinga sögu I eftir Jón Jóhannesson (1956), bls. 334–337, eru glöggar skýringar á efnisatriðum sáttmálans. 

Umræðuefni
#1.
Hvers vegna stóðu Íslendingar gegn því að gangast undir konungsvald? Hér má hafa tvennt aðskilið í huga.

a)
Hvers vegna færðust höfðingjar svona mikið undan því að koma landinu undir konungsvald?

b)
Hvað ætli bændur hafi einkum haft á móti konungsvaldi?

#2.
Hvers vegna ætli Noregskonungur hafi viljað ná völdum á Íslandi?

#3.
Hvers vegna haldið þið að þjóðveldið hafi liðið undir lok? – Hverjar af orsökunum sem eru nefndar í kaflanum skipta mestu máli? – Detta ykkur í hug orsakir sem eru ekki nefndar þar?

II.19  Síðmiðaldir: Kreppa og plága

Athugunarefni í texta

°1.
Hverjar eru taldar ástæður fyrir kreppu síðmiðalda?

°2.
Hvaða skýringar eru gefnar á upphafi svarta dauða:


a) á þeim tíma sem hann geisaði?


b) af vísindamönnum nú á dögum?

°3.
Hverjar urðu afleiðingar svarta dauða í Evrópu?

Umræðuefni

#1.
Jóhanna af Örk er nefnd þjóðardýrlingur Frakka. Hvaða fleiri þjóðardýrlinga hafið þið heyrt um? Hvað þarf fólk að hafa sér til ágætis til að fá slíkan titil?

#2.
Stóráföll í samfélögum, eins og drepsóttir, styrjaldir, hungursneyðir eða náttúruhamfarir geta haft mikil áhrif á uppbyggingu þjóðfélaga og samsetningu. Getið þið nefnt dæmi um slíkt? Hvaða hópar fara verst út úr slíkum áföllum? Hvaða hópar geta hagnast á þeim?

#3.
Gyðingar hafa löngum sætt ofsóknum annarra þjóða. Hvaða aðstæður geta helst komið slíkum ofsóknum af stað? Geta aðrir þjóðfélagshópar lent í svipaðri aðstöðu og þá hvers vegna?
II.20 Ísland í ríki Noregskonungs

Athugunarefni í texta

°1.
Hvort virðist hafa verið meiri andstaða gegn Járnsíðu eða Jónsbók á Íslandi, ef við ályktum eingöngu af þeim málsgögnum sem koma fram í kaflanum?

 Umræðuefni
#1.
Varð stjórnkerfið lýðræðislegra eða ólýðræðislegra á Íslandi eftir að Jónsbók gekk í gildi en það hafði verið á þjóðveldistímanum? – Takið saman annars vegar þær breytingar sem ykkur finnst að hafi aukið lýðræði, hins vegar þær sem virðast hafa dregið úr því, og metið síðan hvorar hafi vegið þyngra.

#2.
Var það breyting til bóta að innleiða þegngildi, opinber dómsmál og opinberar refsingar á Íslandi? – Færið fram rök með og á móti breytingunni ef ykkur dettur eitthvað í hug.

#3.
Í kaflanum segir að Ísland hafi ekki verið nýlenda Noregs, því að „það hugtak tilheyrir síðari tíma og er mest notað um lönd byggð fólki af öðrum kynþáttum en evrópskum.“ Hér er gengið þegjandi framhjá því að Forn-Grikkir notuðu líka hugtakið nýlenda, reyndar í dálítið annarri merkingu en það fékk síðar. Hvaða munur var einkum á grískum nýlendum og nýlendum af því tagi sem hér er sagt að Ísland hafi ekki verið? Væri hugsanlega rétt að segja að Ísland hafi verið nýlenda samkvæmt gömlu, grísku merkingunni? Notið nafna- og hugtakaskrá bókarinnar til að finna hvað sagt er um nýlendur Grikkja að fornu.

#4.
Sögunám er meðal annars talið hafa það gildi að auka og bæta skilning fólks á samtíma sínum. Prófið það á þessum kafla. Er eitthvað í samfélagi okkar nú sem þið skiljið eða vitið betur eftir að hafa lesið hann?

II.21 Sigur kirkjunnar

Athugunarefni í texta

°1.
Gerið samanburð á staðamálum fyrri og síðari. Takið eftir hve langur tími leið á milli þeirra, hverjir voru foringjar kirkjuvaldsstefnunnar í hvort sinn, hverjir eru nefndir sem andstæðingar þeirra í hvort sinn og hvernig málunum lauk.

Umræðuefni
#1.
Hvorir höfðu, að ykkar dómi, meiri rétt til að ráða yfir kirkjueignunum, biskupar eða leikmenn? Með öðrum orðum: hvernig hefðuð þið dæmt í staðamálum ef þið hefðuð átt að dæma? – Færið fram rök með hvorum aðila fyrir sig og úrskurðið á grundvelli þeirra. – Auk þess sem stendur í kaflanum getur verið gott að fletta upp í kafla II.10, nálægt lokum hans, og sjá hvernig eignirnar höfðu komist í eigu kirkjunnar.

Heimildaverkefni
*1.
Guðmundur Arason góði Hólabiskup er þjóðsagnapersóna. Leitið uppi gott þjóðsagnasafn, helst annað eftirtalinna:

Íslenzkar þjóðsögur og ævintýri. Safnað hefur Jón Árnason. Ný útgáfa – Nýtt safn I–VI (1954–1961).

eða

Íslenskt þjóðsagnasafn I–V (2000).

Finnið nafn Guðmundar í nafnaskrá og leitið uppi þjóðsögur um hann. Gerið stutta grein fyrir þeim. Hvað aðhefst Guðmundur einkum í sögunum, hvernig persóna er hann, hvort virðast þeir sem sögðu sögurnar fremur hafa verið hlynntir málstað hans eða andstæðinganna í deilum Guðmundar við leikmannahöfðingja?

II.22 Íslenskt samfélag á síðmiðöldum

Athugunarefni í texta
°1. 
Á kortinu eru merktir með o staðir sem urðu höfðingjasetur eða aðsetur mikilvægra kirkjustofnana á þjóðveldisöld, meðan landbúnaður var nánast eini útflutningsatvinnuvegur þjóðarinnar:

Skálholt í Biskupstungum, Árnessýslu,

Hólar í Hjaltadal, Skagafirði,

Svínafell í Litla-Héraði, síðar í Öræfum, A-Skaftafellssýslu,

Oddi á Rangárvöllum,

Haukadalur í Biskupstungum,

Reykholt í Borgarfirði,

Grund í Eyjafirði,

Hof í Vopnafirði, N-Múlasýslu,

Valþjófsstaðir í Fljótsdal, N-Múlasýslu,

Á kortinu eru jafnframt merktir með * nokkrir staðir sem urðu eftirsóttir til búsetu eftir að skreiðarútflutningur fór að skipta miklu máli í búskap Íslendinga:

Vatnsfjörður við Ísafjarðardjúp,

Skarð á Skarðsströnd, Dalasýslu,

Strönd í Selvogi, Árnessýslu,

Notið kortabækur eða Íslandskort til að þekkja staðina og merkið þá réttum nöfnum.

°2.
Klausurnar úr Nýja annál eru raunar heimildir um fleira en mannfall í plágunni. Hvað má lesa út úr þeim um fjölda munka og nunna í klaustrunum á Íslandi og um fjölda presta á biskupssetrinu í Skálholti?

Umræðuefni

#1. 
Ræðið ágiskunina um mannfall í plágunni sem er sett fram í kaflanum á grundvelli upplýsinga um eyðijarðir 30–45 árum eftir plágu. Finnst ykkur hún í einhverjum atriðum óskiljanleg eða ósennileg? 

#2. 
Um áhrif plágufaraldranna á atvinnulíf landsmanna hafa verið settar fram tvær andstæðar skoðanir: 

Þorkell Jóhannesson sagði í grein í Vöku 1928 að þungamiðja fjáraflans hafi flust úr sveitum að sjónum á 15. öld, kirkja og stóreignamenn hafi stórgrætt á sjávarútvegi, öreigalýður hafi safnast saman í byggðum við sjóinn, en landbúnaður lent í hingnun og vanrækslu. Þessar breytingar vildi hann að hluta kenna plágunni 1402–1404 um.

Gunnar Karlsson og Helgi Skúli Kjartansson segja hins vegar í grein í Sögu 1994 (67): „Þegar gnægð jarðnæðis var í boði í sveitum hafa menn síður en ella látið eignamenn teygja sig til að setjast að við sjóinn og arðræna sig við fiskveiðar. Líklegra er að plágur 15. aldar hafi komið í veg fyrir að hér mynduðust varanlegir fiskveiðibæir undir lok miðalda.“ 

Hvor skoðunin finnst ykkur sennilegri?

Heimildaverkefni
*1.
Plágan er þjóðsagnaefni á Íslandi. Notið Íslenzkar þjóðsögur og ævintýri Jóns Árnasonar. Ný útgáfa – Nýtt safn I–VI (1954–1961). Hitt þjóðsagnasafnið sem er tilfært í verkefni II.21*1 er ónothæft hér því að þar er engin atriðisorðaskrá. – Lesið sögurnar um pláguna og skrifið stutta ritgerð um hvernig hún birtist í þjóðsögum. Með öðrum orðum: hver eru einkenni sjúkdómsfaraldursins ef aðeins er stuðst við þjóðsögur?

II.23 Hrun Noregsveldis og ensk öld á Íslandi

Athugunarefni í texta
°1.
Teiknið upp ættartré frá Magnúsi konungi Eiríkssyni annars vegar og Valdimar Danakonungi hins vegar til Ólafs konungs Hákonarsonar. Farið að líkt og gert er í ættartölunum í kafla II.17, þó öðruvísi að því leyti að þar er upphafsmaðurinn jafnan einn maður eða ein hjón, en hér eru þeir tveir.

Umræðuefni
#1.
Hvers vegna er Margrét drottning eina konan sem er nefnd í klausunni um ættarsambönd norrænu konungaættanna svo að hægt sé að setja hana inn í ættartréð í verkefni II.23°1? Magnús konungur Eiríksson og Valdimar Danakonungur hafa væntanlega átt konur. Hvers vegna koma þær ekki við sögu?

#2. 
Hugsið ykkur að Kalmarsambandið hefði orðið að varanlegu ríki og Norðurlönd því vaxið saman í eitt konungsríki. Hefði það verið betra en sú þróun sem varð í rauninni? Hverjar hefðu hugsanlega orðið afleiðingar þess fyrir Íslendinga?

#3. 
Stundum hafa menn látið í ljós undrun yfir því að Englendingar skyldu ekki leggja Ísland undir sig, jafnvel strax á 15. öld, þegar landið var ótvírætt á áhrifasvæði þeirra. Ímyndið ykkur að það hefði gerst, eða Danakonungur veðsett Skotakonungi landið, og Bretar ráðið yfir landinu næstu aldirnar, hvað væri þá ólíkt því sem er á Íslandi nú?

Heimildaverkefni
*1.
Lengi var það skoðun Íslendinga að Jón Gerreksson Skálholtsbiskup hefði verið drepinn vegna þess að hann og sveinar hans hefðu verið svo illir og óvinsælir á Íslandi. Á tímum sjálfstæðisbaráttu Íslendinga var biskupsmorðið tekið sem dæmi þess hve illt væri að hafa útlenda yfirmenn á landinu. Árið 1959 skrifaði Skarphéðinn Pétursson greinina „Um Jón Gerreksson“ í Skírni CXXXIII (1959) og dró þessa skoðun fyrstur manna í efa. Hann taldi sennilegast að morðið hefði verið þáttur í valdabaráttu Englendinga og Dana á Íslandi og líklega hefði Danakonungur látið taka biskup af lífi vegna þess að hann taldi að hann væri kominn í bandalag við Englendinga. Síðar tók Björn Þorsteinsson undir þetta sjónarmið, þótt hann teldi líklegast að Englendingar fremur en Danakonungur hefðu staðið á bak við morðið. Björn ræddi þetta fyrst í bók sinni Ensku öldinni í sögu Íslendinga (1970), bls. 130–136. Athugið hvenær þessar nýju skoðanir fara að hafa áhrif í námsbókum um Íslandssögu. Þar koma þessar bækur til greina:

Þórleifur Bjarnason: Íslandssaga I (1968 eða síðar).

Egill J. Stardal: Íslandssaga. Lesbók fyrir framhaldsskóla (1970).

Ólafur R. Einarsson: Frá landnámi til lútherstrúar (1975).

Björn Þorsteinsson: Íslensk miðaldasaga (1978 eða 2. útg. endurskoðuð, 1980).

Lýður Björnsson: Frá samfélagsmyndun til sjálfstæðisbaráttu (1983).

III. NÝ HEIMSMYND Í UPPHAFI NÝALDAR

III.1 Inngangur

Athugunarefni í texta

°1.
„Þessi þriðji hluti bókarinnar snýst um það sem einkum einkennir umskiptin frá miðöldum til nýaldar,“ segir í kaflanum. Þessi umskipti birtast einkum í fjórum atriðum, sem öll eru rakin í stuttu máli í inngangskaflanum. Gerið einfalda skrá yfir atriðin til að festa þau ykkur í minni og gætið þess að hafa þau hvorki fleiri né færri en fjögur. Ef þau eru fleiri stafar það líklega af því að þið teljið hluta af eða afleiðingu einhvers þeirra sem sérstakt atriði. 

Umræðuefni

#1. 
Í verkefni III.1°1 hafið þið gert ykkur yfirlit yfir þau atriði sem skapa nýja heimsmynd í upphafi nýaldar. Hver þessara atriða haldið þið að séu mikilvægust? Hver þeirra hafa valdið mestri breytingu á lífi okkar hér og nú? 

#2.
Hvernig tengjast þessi atriði hvert öðru? Er hægt að segja að einhver þeirra séu afleiðing eða framhald af einhverju öðru atriði? Er t.d. sennilegt að vísindabyltingin sé afleiðing af landafundum Evrópumanna? Eða öfugt, landafundirnir afleiðing vísindabyltingar? – Um þetta er vitaskuld mikil óvissa og varla neitt alveg óhugsandi, svo að þið getið verið óhrædd að setja fram hugmyndir ykkar.

III.2 Siðaskiptin í Evrópu

Athugunarefni í texta

°1.
Hvaða hag sáu þýskir smábændur sér í kenningum Lúthers? En veraldleg yfirvöld?

Umræðuefni

#1.
Metið kosti og galla þess að vera lútherstrúar í samanburði við kaþólskrar trúar.

Heimildaverkefni

*1.
Veljið ykkur einn trúarhóp og skrifið stutt yfirlit um hann.

Heimildir sem þið getið nýtt ykkur eru: 

Durant, Will: Siðaskiptin I–II (1989–90). 

Jón R. Hjálmarsson: Frægir menn og fornar þjóðir (1972).

Jón R. Hjálmarsson: Af spjöldum sögunnar (1969, 1983).

Í þessum bókum Jóns er að finna kafla um Ignatius Loyola og Johann Huss. 

Caraman, Philip: Ignatius Loyola (1991). 

Sverrir Kristjánsson: Siðskiptamenn og trúarstyrjaldir (1942). 

Trúarbrögð heimsins í mynd og máli (1999).

Sigurbjörn Einarsson: Trúarbrögð mannkyns (1994).

III.3 Siðaskipti á Íslandi – Skálholtsstifti

Athugunarefni í texta

°1.
Lesið kaflann nákvæmlega og skrifið niður, í aðgreindum tölusettum atriðum, allt sem þið getið lesið út úr honum um muninn á kaþólskri trú og lútherstrú. Bætið svo við þeim atriðum sem þið vitið að aðgreina kaþólsku og lútherstrú og koma ekki fram í kaflanum. 

Umræðuefni

#1. 
Í kaflanum segir að Gissur Einarsson í Skálholti hafi hagað sér meira eins og kaþólskur biskup en lútherskur súperintendent. Hvað er átt við með því? Hver var einkum munurinn á stöðu kaþólskra biskupa og lútherskra biskupa (eftirmanna súperintendenta) eins og þeir eru nú?

#2. 
Með hverjum er sögusamúðin í kaflanum? Hverjir koma fyrir sem góðir í þeim átökum sem þar er lýst, hverjir illir? – Kannski er ráðlegt að byrja á að lesa kaflann og gera skrá yfir helstu persónur hans. Þegar þið hafið komist að niðurstöðu um þetta getið þið reynt að finna út hvort samúðin er með þeim góðu vegna þess að verk þeirra hafi raunverulega verið góð eða vegna þess að höfundur kaflans, eða heimildir hans, beri þeim vel söguna.

III.4 Siðaskipti á Íslandi – Hólastifti

Athugunarefni í texta

°1.
Hvers vegna tók Jón Arason upp á því að reyna að endurreisa kaþólska trú í Skálholtsbiskupsdæmi árið 1548, hvers vegna ekki fyrr og hvers vegna yfirleitt? – Leitið að öllu sem stendur í kaflanum og getur hjálpað til við að svara því. 

Umræðuefni

#1. 
Fyrir hvaða málstað barðist Jón Arason? Hver voru markmið hans? Hverju gat hann gert sér von um að fá framgengt?

#2. 
Hvaða möguleika áttu Jón Arason og fylgismenn hans á því að verjast lútherstrú í Hólabiskupsdæmi, ef þeir hefðu látið sér nægja að verja það og ekki ganað fáliðaðir vestur í Skálholtsbiskupsdæmi haustið 1550? – Hugsið ykkur að Jón biskup hefði verið á lífi þegar danska herliðið kom hingað 1551, hefði verið hugsanlegt fyrir hann að verjast því? Hvernig hefði Jón átt að verjast? Búast um á víggirtum Hólastað? Flýja til fjalla með herflokk? Hvernig hefði danska herliðið getað ráðið niðurlögum hans?

#3.
Berið saman siðaskiptin á Íslandi 1540–1550 og kristnitökuna um aldamótin 1000. Hvað er einkum líkt með þessum atburðum og hvað ólíkt?

III.5 Lútherskur rétttrúnaður

Athugunarefni í texta

°1.
Fyrsta bókin var prentuð á Íslandi á Breiðabólstað í Vesturhópi, segir í kaflanum. Hvernig hefur Breiðabólstaður komið við sögu í bókinni áður? Hver er einfaldasta leiðin til að komast að því, ef þið munið það ekki?

°2.
Jónsbók er nefnd meðal þeirra bóka sem Guðbrandur biskup lét prenta, segir í kaflanum. Athugið hvar hún hefur verið nefnd áður og hvað þar er sagt um hana. 

°3. 
Hreinsunareldurinn kemur svolítið við sögu hér. Hvað er hægt að lesa um hann annars staðar í bókinni?

°4. 
Hæstiréttur Dana breytti síðasta dauðadómi sem var felldur á Íslandi fyrir galdur, segir í kaflanum. Komist að því með því að fletta upp annars staðar í bókinni hvenær Hæstiréttur Dana var stofnaður og hvernig hann kom inn í íslenska dómskerfið. Frá þessu er sagt síðar í bókinni, svo að nú gagnast ykkur ekki að muna allt sem þið hafið lesið í henni hingað til.

Umræðuefni

#1. 
Hvaða afstaða finnst ykkur vera til lútherstrúar í kaflanum, í samanburði við kaþólska trú? – Rökstyðjið skoðun ykkar með dæmum úr kaflanum og ræðið hvort sú afstaða sem þið finnið til lútherstrúar sé réttmæt eða óréttmæt.

Heimildaverkefni
*1.
Í kaflanum segir að um hundrað manns hafi verið dæmt á hverju ári að meðaltali fyrir brot gegn Stóradómi, langflest í sektir fyrir frillulífsbrot. Við fyrstu sýn kann þetta að virðast hrikalega mikið, en þá þarf að athuga að frillulíf var ekkert annað en kynlíf ógiftra einstaklinga, sem varð þó sjaldan uppvíst um nema barn kæmi undir. – Reynið nú að finna út hve margir væru dæmdir fyrir slík brot á hverju ári hjá okkur ef Stóridómur væri enn í gildi. Einfaldast er að finna töflu í Hagskinnu (1997) og fletta upp í henni. Hún nær að vísu aðeins til 1990, en það skiptir ekki máli því að fjöldinn hefur ekki breyst verulega síðan. – Ef þið viljið taka tillit til þess að fólksfjöldi er meiri á Íslandi nú en á gildistíma Stóradóms getið þið líka fundið út fólksfjöldahlutfallið eftir töflu í Hagskinnu.

*2. 
Séra Jón Magnússon á Eyri skrifaði bók sem hann kallaði Píslarsögu, þar sem hann lýsir ofsóknum galdrafólks gegn sér á áhrifamikinn hátt. Bókin hefur verið gefin út tvisvar, 1914 og 1967, og skiptir ekki máli hvor útgáfan er notuð. – Útvegið ykkur bókina, finnið lýsingar Jóns á ofsóknunum og endursegið þær. Gott er að taka upp orðrétt eitthvað sem ykkur finnst sýna allra best hvernig séra Jóni leið.

III.6 Endurreisn í Evrópu

Athugunarefni í texta

°1.
Berið málverkin á bls. 130 og 198 saman. Annað er listaverk frá miðöldum en hitt frá endurreisnartímanum. Í hverju felst munurinn að ykkar mati?

Umræðuefni

#1.
Hver finnst ykkur vera mesti listamaður endurreisnartímabilsins? Rökstyðjið svar ykkar.

#2.
Hvaða áhrif haldið þið að það hafi haft á líf fólks þegar endurreisnarmenn fóru að boða þá kenningu að lífið á jörðinni hefði gildi í sjálfu sér? Á hvaða hátt fór fólk að haga sér öðruvísi en það hafði gert á miðöldum? (sjá kafla II.1.)

#3.
Greining á listaverki: Skoðið málverkið á bls. 198. Hvað er listamaðurinn að segja með myndinni? Hver er boðskapur hans? Hvað segir líkamstjáning fyrirmyndanna okkur? Hvert er aðalatriði myndarinnar? Hefur þessi mynd haft einhvern sérstakan tilgang að ykkar mati? Hvernig tengist málverkið hugmyndum manna á þessum tíma?

Heimildaverkefni 

*1.
Veldu einn listamann endurreisnarinnar og segðu frá ævi hans og þekktustu verkum. Hvað hafði hann nýtt fram að færa?

Um flesta þessara manna er heimildir að finna í bók Ginu Pischel og Þorsteins Thorarensens: Listasaga Fjölva (1976). Einnig má benda á ritröðina Afburðamenn og örlagavaldar I–II (1972–1973), en þar er að finna kafla um ævi Leonardos daVinci og Michelangelos. Fleiri heimildir um Leonardo er að finna í bókum Umberto Baldini: Leonardo: málverk (1981), Jóns R. Hjálmarssonar: Af spjöldum sögunnar (1969, 1983) og Roberts Wallace: Líf og list Leonardós da Vincí (1978). Þá er til er bók á íslensku sem heitir Michelangelo (1965). Loks nýtist bók E.H. Gombrich, Saga listarinnar (1998), vel við lausn þessa verkefnis.

*2.
Veldu eitt listaverk frá þessum tíma. Fjallaðu um það. Af hverju finnst þér þetta áhugavert verk?

Það getur verið gagnlegt áður en hafist er handa við að leysa þetta verkefni að líta í bók Jean-Christophes Bailly, Að skoða málverk (1993). Þá er fjallað um mörg af listaverkum þessa tíma í þeim bókum sem færðar eru til í heimildaverkefninu hér á undan, III.6*1.

III.7 Húmanismi á Íslandi

Athugunarefni í texta

°1.
Gerið yfirlit yfir meginefni kaflans með því að setja upp tímaás sem nær frá endurreisn íslenskrar sagnaritunar rétt eftir miðja 16. öld og til þess er kirkjusaga Finns Jónssonar biskups kemur út, 1772–1778. Merkið við ásinn helstu persónur og atburði kaflans þar á milli.

Umræðuefni

#1. 
Endurreisn eða húmanismi er yfirgripsmikið hugtak með óljós ytri mörk. Í upphafi kaflans segir: „Á Íslandi birtist húmanismi einna fyrst í viðleitni til að endurvekja sagnaritun um fortíð Íslendinga.“ Þannig er ljóst að sagnaritun um fortíð þjóðarinnar telst til húmanisma. Aftur á móti er ekki tekið fram berum orðum hvað annað sem er sagt frá í kaflanum sé hluti af húmanisma og hvernig það rúmast undir hugtakinu húmanismi, eins og því hefur verið lýst í bókinni. Reynið að svara því og takið mið af því sem segir um endurreisn og húmanisma í inngangskaflanum, III.1.

#2. 
Í kaflanum segir frá því þegar Danir féllust á að afhenda Íslendingum verulegan hluta íslenskra miðaldahandrita sem voru varðveitt í Kaupmannahöfn. Hvað finnst ykkur rétt og sanngjarnt í því máli? Skoðið t.d. eftirfarandi atriði:

a)
Áttu Íslendingar einhvern rétt á að krefjast handritanna? Árni Magnússon hafði jú gefið Kaupmannahafnarháskóla þau.

b)
Áttu Íslendingar að sætta sig við að hluti handritanna yrði eftir í Kaupmannahöfn eða heimta þau öll?

c)
Áttu Danir að láta handritin af hendi?

d)
Í kaflanum segir að Danir eigi hugsanlega eftir að fá meiri heiður af eftirlátssemi sinni í handritamálinu en Íslendingar af handritunum sjálfum. Þetta er ögrandi staðhæfing sem þið skuluð taka afstöðu til frekar en læra og trúa. Hvað finnst ykkur?

III.8 Landafundir Evrópumanna

Athugunarefni í texta

°1.
Í bókinni eru nefndar ýmsar ástæður þess hve vel Evrópumönnum gekk að ná yfirráðum í Ameríku. Hver er að þínu mati mikilvægasta skýringin? Rökstyddu svar þitt.
°2.
Hversu langan tíma yrðir þú að ávaxta fé þitt um 3.000% miðað við 6,5% vexti, sem eru algengir vextir á lífeyrisreikningum banka hér á landi í dag?

Umræðuefni

#1.
Veltið fyrir ykkur menningarlegum áhrifum sem afrískir þrælar höfðu á Ameríku.

#2.
Setjið ykkur í spor Kólumbusar og manna hans. Hvað er að ykkar mati nauðsynlegt að hafa með í för þegar lagt er af stað í landaleit?
#3.
Hefði verið hægt að gera eitthvað til þess að bjarga lífi indjánanna?

#4.
Ræðið áhrif þrælaverslunar á Ameríku annars vegar og Afríku hins vegar.

Heimildaverkefni

*1.
Hvaða heimildir eru til um að Kólumbus hafi fengið spurnir af því að Ameríka væri til í gegnum kynni af Íslendingum? Eru þær trúverðugar? Stangast það ekki á við að Kólumbus hafi haldið að hann hafi fundið nýja leið til Asíu en ekki gert sér grein fyrir að hann fann nýja heimsálfu?

Heimildir um þetta er meðal annars að finna í Sögu Íslands V (1990). Einnig má benda á grein Einars Hreinssonar í tímaritinu Sögnum (1992), „Renndi Kólumbus blint í sjóinn?“ Í bókum Vilhjálms Stefánssonar: Ultima Thule (1942) og Hetjuleiðir og landafundir (1962) er einnig fjallað um þetta mál. Loks má benda á nýlega bók Ians Wilsons: Kólumbus í kjölfar Leifs (1992).
*2.
Veldu aðra hvora þessara bóka:

Árni Magnússon: Ferðasaga Árna Magnússonar frá Geitastekk (1945).

Jón Ólafsson: Reisubók Jóns Ólafssonar indíafara (1992). 

Veldu síðan einn af eftirfarandi liðum og gerðu honum viðeigandi skil:

1)
Hvernig lýsa þeir því fólki sem á vegi þeirra verður? Hverjar eru hugmyndir þeirra um innfædda?

2)
Hvernig lýsa þeir aðstæðum um borð?

3)
Upplifun hins íslenska sveitamanns. Hvað vekur mesta eftirtekt þeirra í því framandi umhverfi sem þeir koma í?

4)
Hvernig upplifa þeir náttúru þeirra landa sem þeir koma til?

5)
Hvernig lýsa þeir þeim dýrum sem á vegi þeirra verða?

6)
Hvert er sérstæðasta eða skemmtilegasta atvik sem á daga þeirra dreif að þínu mati?

7)
Veltu fyrir þér hugsanlegum ástæðum þess að þessir menn fara í slíkar ferðir.

III.9 Vísindabylting

Athugunarefni í texta

°1.
Takið saman þær breytingar sem urðu á hugmyndum Kópernikusar í meðförum eftirmanna hans.

Umræðuefni

#1.
Hvað er að þínu mati mikilvægast við vísindabyltinguna? Hvers vegna finnst þér það?

#2.
Á miðöldum var heimspeki og guðfræði álitin ein heild. Það slæma sem henti fólk var Guðs vilji. Þessar hugmyndir breyttust smám saman á 14. og 15. öld (sjá bls. 213–214). Hvaða þýðingu hafði aðskilnaður heimspeki og guðfræði fyrir fólk, að ykkar mati?

Heimildaverkefni

*1.
Veljið einn eftirfarandi einstaklinga og fjallið um ævi hans og störf:

Leonardo daVinci. Meðal heimilda um ævi hans má nefna bækur Umberto Baldini: Leonardo: málverk (1981), Robert Wallace: Líf og list Leonardós da Vincí 1452–1519 (1978). Grein Harves Spencers Lewis: „Leonardo daVinci, djúphyggjumaðurinn mikli.“ Gangleri (1964).

Johann Gutenberg. Meðal heimilda um hann má nefna bók Bjarna Jónssonar: Jóhann Gutenberg: æfisaga (1931) og grein Jóns R. Hjálmarssonar: „Gutenberg og prentlistin.“ Goðasteinn (1968). Einnig má nefna ritið: Johannes Gutenberg, 1400–1468. [1975].
Galileo Galilei. Grétar Fells: „Örlög brautryðjandans.“ Gangleri (1964). Einar H. Kvaran: „Dómur Galileis.“ Skírnir (1908).

Nikulás Kópernikus. Þorsteinn Sæmundsson: „Kópernikus, ævi hans og afrek.“ Andvari (1973).

Þá eru heimildir um alla þessa menn í riti Þorsteins Vilhjálmssonar, Heimsmynd á hverfandi hveli I–II (1986–87). Einnig er í bókum Jóns R. Hjálmarssonar, Af spjöldum sögunnar (1969, 1983), og Afburðamenn og örlagavaldar I–II (1972–1973) að finna kafla um ævi sumra þeirra.

IV. LÍF Í SVEITUM OG BORGUM

IV.1 Inngangur

Athugunarefni í texta

°1.
Öll lönd og öll landsvæði eru á einhvern hátt sérstæð og hafa alltaf verið. Hér í kaflanun er einkum bent á sérstöðu Íslendinga í lifnaðarháttum á árnýöld, um Evrópu er fjallað sem heild og Ísland stöku sinnum borið saman við hana. Gerið lista yfir atriði þar sem Íslendingar skáru sig úr því sem algengast var í Evrópu samkvæmt því sem segir í kaflanum. 

Umræðuefni

#1.
Í kaflanum er drepið á hvaða munur var einkum á fæði alþýðu í Suður- og Norður-Evrópu. Af hverju haldið þið að þessi munur hafi stafað? 

#2. 
Gætir þessa munar á einhvern hátt enn? – Hvað hefur einkum breyst í matarvenjum Evrópubúa síðan um 1700?

IV.2 Lífshlaup Evrópufólks, uppeldi og menntun

Athugunarefni í texta

°1.
Samkvæmt heimildum var meðalheimilisstærð um aldamótin 1700 fjórir til sex einstaklingar. Þetta meðaltal leynir þó mikilli breidd í heimilisstærð og voru efnameiri heimili að jafnaði fjölmennari en þau efnaminni. Nefnið þrjár ástæður fyrir þessum mismun.

°2.
Stærð heimila fór minnkandi á þessum tíma, og varð sífellt algengara að heimili samanstæði eingöngu af kjarnafjölskyldu en ekki stórfjölskyldu eins og áður hafði verið. Skýrið muninn á þessum fjölskyldugerðum.

°3.
Í hverju fólst almenn menntun á þessum tíma og hvert var markmið hennar?


Umræðuefni

#1.
Ný fjölskyldugerð, kjarnafjölskyldan, sem kom í stað stórfjölskyldunnar leiddi af sér aukna áherslu á einstaklingsbundið uppeldi barna og takmörkun barneigna. Rökin fyrir þessum nýju hugmyndum voru einkunn tvenn. Annars vegar voru kristileg rök, að huga þyrfti betur að því lífi sem Drottinn trúði fólki fyrir. Hins vegar voru efnahagsleg rök, því að eintaklingsbundið uppeldi krafðist fjárútláta sem þýddi að hagkvæmara var að eiga færri börn en fleiri.

a) Ræðið hvor þessara tvennra raka hafi haft meiri áhrif á ákvarðanir fólks um barneignir um 1700.

b) Hugmyndir um einstaklingabundið uppeldi barna og takmörkun barneigna eru enn við lýði í okkar samfélagi, og hefur tilkoma öruggra getnaðarvarna gert barneignir (hvort á að eiga barn yfirleitt og hversu mörg) að meðvituðu vali einstaklinga. Ræðið hvernig rökin sem nefnd eru hér á undan hafa áhrif á þetta val. 

#2.
Við á Íslandi búum við velferðarkerfi sem staðið er undir fjárhagslega með almennri skattheimtu. Hlutverk kerfisins er að vera öryggisnet fyrir þá einstaklinga samfélagsins sem ekki geta af einhverjum ástæðum unnið fyrir sér sjálfir (aldraða, sjúka, munaðarlausa og atvinnulausa). Þetta sameiginlega öryggisnet er grundvöllur velferðar í samfélaginu því að framfærsluskylda einstaklinga nær eingöngu til skyldu foreldra til að framfæra börn sín til 18 ára aldurs. Í Evrópu og á Íslandi um 1700 var framfærsluskylda fjölskyldunnar mun víðari, en yfirvöld, kirkjuleg og veraldleg, og þeir sem meira máttu sín höfðu síðan framfærsluskyldu við ósjálfbjarga fólk sem átti ekki fjölskyldu sem gat haldið því uppi. Ræðið hugtakið framfærsluskylda út frá notkun þess nútímasamfélagi, notkun þess á Íslandi um 1700 og í Evrópu um 1700. Veltið upp muninum á framfærsluskyldu í löndum kaþólskra og mótmælenda. 

IV.3 Borgarlíf, atvinna og listir

Athugunarefni í texta

°1.
Hvers konar störf voru algengust í borgum um 1700?

°2.
Hver voru algengustu hljóðfærin um 1700? 

°3.
Teiknið upp valdapíramída þar sem fram koma stéttirnar sem bjuggu í Bordeaux í kringum 1700. 

Umræðuefni

#1.
Hvers konar störf eru algengust í borgum nú á dögum? Hverjar eru einkum ástæður þeirra breytinga sem hafa orðið á störfum fólks síðan um 1700?

#2.
Ræðið hugtakið borgararéttindi.

a) Hvað tölum við um sem borgararéttindi nú?

b) Hvað haldið þið að borgararéttindi hafi snúist um á þeim tíma sem fjallað er um í þessum hluta bókarinnar?

#3.
Miklar breytingar hafa orðið á aðgengi að tónlist frá því í byrjun 18. aldar. Hverjar eru helstar og hvaða áhrif teljið þið að þær hafi haft á líf og störf tónlistarmanna og á tónlistaráhuga fólks almennt?

Heimildaverkefni

*1.
Lýsið Kaupmannahöfn, höfuðborg Íslands á þessum tíma, t.d. byggingarstíl hennar, stærð, aðalatvinnuvegi, stöðu konungsins og hirðarinnar, menningarlífi (leikhúsum, söfnum, bókasöfnum, minnisvörðum, háskólum o.s.frv.). 

Sem heimildir má nefna ferðahandbækur um borginna, alfræðibækur og netið (alfræðiritið Encyclopædia Britannica má m.a. finna á netinu eftir slóðinni www.hvar.is). Rit um sögu Danmerkur og/eða Kaupmannahafnar sjálfrar má hugsanlega einnig finna í bókasafni skólans.

*2.
Kannið hvernig ástatt var árið 1700 um borgir utan Evrópu sem eru öflugar núna. Borgir eins og Tokyo í Japan, New York í Bandaríkjunum, Sydney í Ástralíu, Delí á Indlandi og Jóhannesarborg í S-Afríku, Hong Kong og Peking í Kína, Kairó í Egyptalandi. Sams konar heimildir og nefndar eru í IV.3*1 ættu að koma að gagni. 

IV.4 Dreifbýlissamfélagið á Íslandi

Athugunarefni í texta

°1.
Í kaflanum segir að einkum hafi verið nefndar tvær skýringar á því að ekki mynduðust almennilegir bæir á Íslandi fyrr en seint á 18. öld. Önnur skýringin reynist svo felast í þremur aðgreindum atriðum. Finnið þessar skýringar í kaflanum og setjið þær skipulega upp:




A. 

 –
a)




 –
b)

 – 
c)

B.

Umræðuefni

#1.
Það er gamalt álitamál meðal sagnfræðinga hvort samfélagsþróun stýrist fremur af:

a) lögum, reglum og vilja valdhafa, eða

b) efnahagslegum orsökum, náttúrlegum aðstæðum og hagkvæmni. 

Karl Marx, sem var 19. aldar maður og kemur því ekki við sögu í þessum áfanga, kallaði a-liðinn yfirbyggingu samfélagsins en b-liðinn grundvöll þess og hélt því fram að samfélagsþróun stjórnaðist í meginatriðum af því sem gerðist í grundvellinum. Þessi kenning hans er kölluð efnishyggja, gagnstætt hughyggju, sem gerir ráð fyrir að samfélagið stjórnist af hugsunum og vilja fólks. Orsakir þess að Íslendingar mynduðu ekki bæi á miðöldum, eða árnýöld, sem voru teknar saman í stutt mál í verkefni IV.4°1 hér á undan, eru góð dæmi um orsakir sem gerast annars vegar í yfirbyggingu, samkvæmt hughyggju (a) og grunni, samkvæmt efnishyggju (b). Hvorar haldið þið að hafi ráðið meiru í þessu tilfelli?

IV.5 Íbúar Íslands um 1700

Athugunarefni í texta

°1.
Skrifið niður skilgreiningar á eftirfarandi hugtökum, eins og þau eru notuð í kaflanum. Til hliðsjónar getið þið reynt að hafa skilgeiningar þeirra í Íslenskri orðabók (1963 eða síðar), en skilgreinið orðin samt þannig að merkingin sé sú sama og þau hafa hér í kaflanum, ef ykkur finnst bera á milli:


bóndi



húskona



leiguliði


niðursetningur


þurrabúðarmaður 

Gætið þess líka að skilgreiningar orða eiga fyrst og fremst að greina merkingarsvið þeirra frá merkingarsviðum orða á sama sviði. Þannig þarf skilgreining á orðinu bóndi fyrst og fremst að aðgreina það frá orðinu þurrabúðarmaður og skilgreining á orðinu þurrabúðarmaður þarf að greina það frá orðinu bóndi.

°2.
Árið 1703 voru landsmenn 50.358 talsins á 8.191 heimilum, segir í kaflanum. –Eigum við kannski að ganga eingöngu út frá bændaheimilum, eða bænda- og þurrabúðarheimilum, og sleppa húsfólkinu til þess að losna við sem mest af eins manns heimilum? – Reiknið út hve margt fólk var í heimili að meðaltali og áætlið hvernig meðalheimilið hefur venjulega verið samsett af fólki, líkt og gert var í kafla II.13 með íslenska miðaldaheimilið.

Umræðuefni

#1.
Í kaflanum er því haldið fram að stéttir menntamanna og bænda hafi blandast mikið í gamla íslenska sveitasamfélaginu. Til merkis um það er nefnt að þriðjungur presta og sýslumanna hafi verið synir bænda, næstum helmingur sona þeirra hafi orðið bændur og þriðjungur dætra þeirra gifst bændum. 

Þetta er ekki eina hugsanlega skoðunin á efninu. Sumir sagnfræðingar mundu segja að yfirstéttarstöður hafi gengið mikið í arf. Því til sönnunar gætu þeir nefnt að helmingur presta hafi verið synir presta, 60% veraldlegra embættismanna synir embættismanna, að helmingur sona embættismanna hafi orðið embættismenn og 58% dætra þeirra gifst embættismönnum. 

Hvor skoðunin finnst ykkur rétt? 

IV.6 Íslenskur búskapur

Athugunarefni í texta

°1.
Búið til töflu, eitthvað í líkingu við þessa sem fer hér á eftir, eða prentið út eintak af henni, gjarnan í svolítið stækkaðri mynd til að koma því fyrir sem þarf.

	
	Matur
	Klæðnaður
	Orka
	Áburður

	Kýr


	
	
	
	

	Geldneyti


	
	
	
	

	Ær


	
	
	
	

	Sauðir


	
	
	
	

	Hross


	
	
	
	


Fyllið svo inn í reitina samkvæmt því sem stendur í kaflanum.

Umræðuefni

#1.
Hvernig haldið þið að hefði verið að lifa á fæði Íslendinga um aldamótin 1700? Hvað vilduð þið síst borða af því sem þá var í boði og hvað helst?

#2.
Eruð þið undrandi á einhverju í matarvenjum Íslendinga í gamla daga, hvað þeir borðuðu, hvernig þeir meðhöndluðu eða geymdu mat o.s.frv.? Finnst ykkur eitthvað sérstaklega óskiljanlegt í lýsingu kaflans á næringu landsmanna?

Heimildaverkefni
*1.
Í kafla IV.5 kom fram að íbúar Íslands voru 50.358 talsins árið 1703. Í þessum kafla (töflu IV.6-1) má lesa að mjólkurkýr voru 24.467 talsins á sama tíma. Þið sjáið strax að það hafa verið um það bil tveir íbúar á hverja kú, eða nákvæmlega 0,49 kýr á hvern íbúa. Reiknið nú út fjölda nautgripa, sauðfjár og hrossa á hvern íbúa árið 1703 og berið saman við það hlufall sem var árið 1990 samkvæmt tölum sem þið getið fundið í Hagskinnu (1997). – Þið megið auðvitað nota nýrri tölur ef þið eigið greiðan aðgang að upplýsingum um þær, því að tilgangurinn er að bera saman við samtíma okkar, en hlutfallið hefur varla breyst stórlega eftir 1990. 

IV.7 Aðbúnaður

Athugunarefni í texta

°1.
Oft er muninum á gamla sveitasamfélaginu og samfélagi okkar tíma lýst þannig að þá hafi fólk stundað sjálfsþurftarbúskap en nú höfum við viðskiptabúskap. Þá hafi hvert heimili framleitt eða aflað þess í náttúrunni sem það þurfti, en nú á dögum vinni flest vinnufært fólk fyrir launum og kaupi það sem það þarf fyrir launin sín. Teljið upp og flokkið efnislega það sem er nefnt í kaflanum að fólk hafi framleitt eða numið sjálft en fólk kaupir á okkar dögum. Byrjið til dæmis á að skrifa:



Byggingarefni
grjót





mold

Haldið svo áfram á svipaðan hátt í gegnum kaflann.

Umræðuefni

#1.
Lesið kaflann vandlega og segið svo hvað þið haldið að ykkur hefði þótt verst að búa við í gamla samfélaginu, eins og því er lýst í kaflanum. – Hefði verið hægt að bæta úr þessum annmörkum á lífi fólks miðað við tækni, kunnáttu og efnahag fólks á þessum tíma? 

#2. 
Var líf fólks í gamla samfélaginu, eins og því er lýst í kaflanum, á einhvern hátt betra en okkar líf? – Gætum við tekið okkur fólk þessa tíma á einhvern hátt til fyrirmyndar?

IV.8 List í þágu valdhafa

Athugunarefni í texta
°1.
Hvert var hlutverk Dansakademíunnar sem Lúðvik 14. kom á fót árið 1661?

°2.
Hver voru helstu einkenni borgarskipulags á barokktímanum? Nefnið dæmi úr bókinni. 

Umræðuefni

#1.
Bera þær borgir sem þið þekkið merki borgarskipulags barokktímans eða er skipulag þeirra á einhvern hátt undir áhrifum frá hugmyndum hans?

#2.
Veltið fyrir ykkur hvort munur sé á hlutverki lista og listamanna um 1700 og í nútímanum og þá hver hann sé. Sækið einnig upplýsingar í kafla IV.3 Borgarlíf, atvinna og listir. 

#3.
Hvernig virkuðu listirnar sem valdatæki, til dæmis í höndum einvaldanna?

Heimildaverkefni

*1.
Finnið myndir í bókum eða á netinu sem sýna byggingarstíl í sveit og borg, hjá aðli og alþýðu um 1700.

Dæmi um lönd innan Evrópu sem áhugavert væri að skoða eru Frakkland, Holland, Búlgaría, Spánn, Danmörk, Noregur, Svíþjóð, Rússland og Grikkland. 

Auðveldast er að finna eitthvað um byggingarstílinn hjá hástéttunum, en gaman væri að finna einnig eitthvað um byggingarstíl alþýðunnar. 

Notið heimildaverkefnin við kafla IV.3 til að koma ykkur af stað við að leita að myndefni.

IV.9 Ný valdastétt – ný viðhorf til lista
Athugunarefni í texta

°1.
Hvar kom óperuformið fyrst fram?

°2.
Nefnið eitt þekkt óperuskáld frá þessum tíma.

°3.
Hvaða þjóðfélagsbreytingar í Evrópu um 1700 voru forsendur fyrir vexti og viðgangi leik- og óperuhúsa í Evrópu sem störfuðu óháð hirðum einvaldanna.

Umræðuefni

#1.
Ræðið hvort og þá hvernig mismunandi rekstrarform leikhúsa (konungleg leikhús, þjóðleikhús, borgarleikhús, sjálfstætt starfandi leikhús ...) hafa áhrif á listræna stefnu þeirra. 

Heimildaverkefni 

*1.
Veljið eitt óperuverk sem þið þekkið og gerið grein fyrir því. Hver er höfundur þess? Hvenær var það samið? Hvar var það samið? Hver eru helstu hlutverkin? Hvaða raddir koma fyrir? Um hvað fjallar verkið? Hvað segir verkið okkur um þann tíma sem það var samið á? Hvernig hljómar verkið? Veltið fyrir ykkur hvort þetta óperuverk passi inn í lýsingu á þróun óperanna eins og henni er lýst í kennslubókinni.

Handhægast er að byrja leit að óperuverkunum á heimasíðu einhverra stóru erlendu leik- og óperuhúsanna. Þar kemur venjulega fram einhver umfjöllun um verkin sem þau eru að sýna.

IV.10 Kirkjulist og önnur list í lífi almennings

Athugunarefni í texta

°1.
Hverjir voru helstu samkomustaðir almennings á þeim tíma sem fjallað er um í kaflanum?

°2.
Gerið stuttlega grein fyrir muninum á danshefð yfirstéttanna og lágstéttanna.

Umræðuefni

#1.
Um 1700 mátti þekkja mismunandi stéttir á listiðkun þeirra. Listirnar endurspegluðu meðal annars stéttskiptingu samfélagsins. Er hægt að greina eitthvað þessu líkt í íslensku samfélagi í dag og, ef svo er, þá hvað? 

#2.
Hvaða upplifun hafið þið sjálf af kirkjulist?

Heimildaverkefni

*1.
Gerið grein fyrir eftirfarandi hugtökum:

meistarasöngur
óratoría
gregorískur söngur

blekkiskreyting

passía

kantata
fjórradda söngur

Notið Íslenzka orðabók (1963 eða síðar) og Íslensku alfræðiorðabókina I–III (1990) til hjálpar.

IV.11 Dægradvöl Íslendinga

Athugunarefni í texta

°1.
Gerið lista yfir skemmtanir sem eru nefndar í kaflanum og skiptið honum í þrennt. Setjið í einn hlutann skemmtanir sem virðast hafa verið ætlaðar körlum og konum jöfnum höndum, í annað þær sem voru handa körlum (nær) eingöngu og í hinn þriðja þær sem þið vitið ekki hvort voru fyrir bæði kynin eða aðeins annað.

Umræðuefni

#1.
Í kaflanum er stungið upp á ólíkum skýringum á því að Íslendingar lögðu næstum því niður að dansa. Finnið þær og myndið ykkur skoðun á því hver þeirra ykkur finnst sennilegust, eða mikilvægust, ef þið haldið að fleiri en ein hafi valdið einhverju.

#2.
Hvers vegna haldið þið að kirkjunnar menn hafi haldið að það væri syndsamlegt að dansa? – Ef einhver frumheimild er um það í kaflanum er það einna helst tilvitnunin í orð séra Þorsteins Péturssonar. 

Heimildaverkefni

*1.
Í kaflanum kemur fram að fluttir hafi verið inn um 100.000 lítrar af brennivíni á ári þegar sæmilega áraði á síðari hluta 18. aldar, eða um tveir lítrar á hvern íbúa landsins. Gerið nú ráð fyrir að þetta brennivín hafi haft um 40% alkóhól og umreiknið töluna í hreint alkólhól á íbúa. Leitið svo í Hagskinnu (1997) að sambærilegri tölu fyrir árið 1990 og kannið hvernig og hve mikið áfengisneysla landsmanna hefur breyst síðan á 18. öld. 

IV.12 Framhaldsskólalíf á 18. öld

Athugunarefni í texta

°1.
Gerið grafískt yfirlit yfir námsferil Snorra Björnssonar í Skálholtsskóla. Teiknið súlur hlið við hlið fyrir hvert námsár hans. Gerið ráð fyrir að 40 nemendur séu í skóla hverju sinni, 20 superiores og 20 inferiores og greinið á milli þeirra með þverstriki í súlunni. Merkið svo með striki sætið sem Snorri er í eftir hvert skólaár. Síðari hluti námsferilsins er ekki rakinn í kaflanum; þar verðið þið að áætla, fyrst hvað hann hafi verið kominn hátt þegar hann útskrifaðist, síðan hvað hann hafi færst upp um mörg sæti á ári frá því sem síðast var vitað hvar hann var staddur.

°2.
Í kaflanum segir að faðir Snorra Björnssonar hafi greitt með honum 8 ríkisdali á ári, áður en hann komst á ölmusu. Gera má ráð fyrir að ríkisdalur hafi þá kostað um 1/5 af kýrverði. Reiknið út frá því hve mörg kýrverð hefði þurft að greiða í skólagjöld fyrir pilt sem hefði aldrei verið á ölmusu og komist í gegnum skólann á meðalnámshraða.

Umræðuefni

#1.
Lítill vandi er að telja upp margt sem er ólíkt með latínuskólanum í Skálholti og framhaldsskólanum sem þið eruð í núna. En hvað getið þið nefnt sem er sameiginlegt með þessum stofnunum? Hvers vegna er talað um þetta sem sams konar skóla, eins og gert er í fyrirsögn kaflans, þar sem líf Snorra í Skálholti er kallað framhaldsskólalíf?

V. RÍKI OG ÞEGNAR

V.1 Inngangur

Athugunarefni í texta

°1.
Hvaða ríki juku völd sín og áhrif á árnýöld og hvaða ríki létu undan síga:


a) í Evrópu sem heild?

b) á Norðurlöndum?

°2.
Saga ríkisvaldsins í Evrópu á árnýöld einkenndist einkum af þessu:

a) styrjöldum milli ríkja,

b) einveldi konunga,

c) miklum afskiptum af verslun í nafni merkantílisma,

d) vaxandi veldi menntaðra embættismanna,

e) framfaraviðleitni.


Farið nú í gegnum kaflann, gerið skipulegt yfirlit yfir hverjir af þessum sömu þáttum voru að verki á Íslandi og segið í örstuttu máli hvernig.

Umræðuefni

#1.
Var árnýöld framfaraskeið í Evrópu yfirleitt? Var betra að lifa þá en hafði verið á miðöldum? Stefndi líf fólks að jafnaði í átt til hins betra?

V.2 Ríkisvald í Evrópu á nýöld

Athugunarefni í texta


°1.
Tilgreinið fjögur atriði sem nefnd eru í kaflanum og höfðu áhrif á þróun ríkisvalds.

Umræðuefni 

#1.
Með hvaða rökum mundum við helst andmæla þeim sem héldu fram réttmæti hugmyndarinnar um einveldi í dag?

Heimildaverkefni

*1.
Í kaflanum er minnst á fjölbreytta reynslu Englendinga af mismunandi stjórnarfyrirkomulagi. Í hverju fólst hún? Kannið meginatriðin í sögu Englands á 17. öld og berið saman við það sem kemur fram í næsta kafla um Frakkland. 

V.3 Ríkisvald í tveimur löndum

Athugunarefni í texta

°1.
Dragið saman í þrjár stuttar efnisgreinar þróun konungsvalds í Frakkalandi 1453–1661.

°2.
a)
Gerið lista yfir alla franska kónga sem koma fyrir í kaflanum (nöfn + valdaár). 

b)
Notið 15 sekúndur til að hrósa happi yfir að þurfa ekki að læra þá alla utanað. 

c)
Auðkennið síðan þá sem þið teljið að séu mikilvægastir með undirstrikun eða á annan hátt.

°3.
Undir lokin í umfjölluninni um Frakkland stendur: „Þessar breytingar höfðu áhrif langt út fyrir landamæri Frakklands ...“ Hvernig stóð á því? (Hér má líta til IV. hluta bókarinnar, þess sem stendur í inngangskaflanum að þessum hluta og í texta við kortið þar, á bls. 272).

°4.
Athugið kortið af Póllandi og berið það saman við kort af Evrópu nú á dögum. Hvaða ríki í dag eru næst því að stærð?


Umræðuefni

#1.
Í hverju var mikilvægi Nantestilskipunarinnar fólgið?

#2.
Af hverju ætli Lúðvík 14. hafi ákveðið að hafa engan aðalráðgjafa?

#3.
Stjórnskipulagið í Póllandi virðist hafa verið augljós þvæla. Hvernig er líklegt að pólskir aðalsmenn hafi réttlætt það?

Heimildaverkefni

*1.
Í sögunni um Skytturnar þrjár eftir Alexandre Dumas (sem flestir þekkja líklega úr teiknimyndum eða kvikmyndum) er Richelieu kardínála yfirleitt lýst sem lævísu, valdasjúku illmenni. Passar þessi lýsing við raunveruleikann?

*2.
Hvernig var ofurvaldi pólskra aðalsmanna háttað og hvaða áhrif hafði það á aðrar stéttir í landinu? 

V.4 Ríkisvald á Íslandi fyrir 1662

Athugunarefni í texta

°1.
Teiknið upp eða ljósritið skýringarmyndina af stjórnkerfinu á Íslandi fyrir 1662. Einkennið svo, t.d. með ákveðnum lit, þau störf sem voru oftast skipuð útlendum mönnun og á annan hátt þau sem voru oftast skipuð Íslendingum. 

°2. 
Flettið upp í töflu IV.6-1 hvað Íslendingar bjuggu með mikið af kúm og ám árið 1703. Umreiknið það annaðhvort í kúgildi eða ærgildi (eitt kúgildi var = sex ærgildi). Reiknið svo út hvað konungur átti mikinn hluta af þessum bústofni samkvæmt því sem segir hér í þessum kafla.

Umræðuefni

#1.
Í lok kaflans segir að stjórnkerfi Íslands hafi verið lénskerfi fremur en embættismannakerfi á því tímabili sem hér er rætt um. Framar í kaflanum kemur fram skýring á því hvað átt er við með þessu, þótt þar sé ekki notað orðið lénskerfi. Hvað haldið þið að átt sé við?

#2. 
Eins og lýst er í kaflanum var nokkurs konar einkarekstur á ríkisvaldinu á Íslandi á þessum tíma. Stjórnendur landsins innan lands höfðu landið eða sýslur á leigu. Þeir innheimtu konungstekjur, héldu uppi lögum og reglu, dæmdu og refsuðu. Þeir greiddu konungi ákveðna upphæð fyrir leyfi til að gegna þessum störfum og hirtu svo sjálfir hluta af sköttum, fésektir og eignir sem voru gerðar upptækar eftir sakamenn. Ræðið kosti og galla þessa kerfis.

Heimildaverkefni 

*1.
Deilur Herlufs Daa hirðstjóra og Odds Einarssonar biskups hafa orðið þjóðsagnaefni þar sem Árni Oddsson, sonur biskups og síðar lögmaður, var aðalpersóna. Finnið söguna af Árna í Íslenzkum þjóðsögum og ævintýrum Jóns Árnasonar, hún er þar í II. bindi nýrrar útgáfu (1954), bls. 124–126. Í kaflanum hér í bókinni, sem er sagður eftir traustustu heimildum, kemur varla fram að annar deiluaðila hafi haft betri málstað, þó að Herluf Daa færi verr út úr málunum. Í þjóðsögunni er samúðin aftur á móti greinilega með öðrum aðilanum. Rekið hvernig það kemur fram. 

*2. 
Athugið í framhaldi af verkefni *1 hvernig Snorri Hjartarson notar þjóðsöguna um Árna Oddsson í ljóði sem heitir „Var þá kallað“ og kom út í bók hans Á Gnitaheiði (1952). Ljóðið má líka finna í heildarútgáfum á ljóðum Snorra, Kvæðum 1940–1952 (1960) og Kvæðum 1940–1966 (1981). Athugið að ljóðið kom fyrst út árið eftir að Íslendingar tóku við herliði Bandaríkjamanna á Keflavíkurflugvöll, og litu margir svo á að með þessu væri sjálfstæði þjóðarinnar ógnað alvarlega. Snorri er vafalaust að yrkja um þann atburð, en hann vísar greinilega í söguna um Árna Oddsson. Ljóðið er því óskiljanlegt án þess að þekkja til hennar. Skýrið hvernig Snorri vísar til þjóðsögunnar.

V.5 Einokunarverslun

Athugunarefni í texta

°1.
Rifjið efni kaflans upp og festið ykkur í minni með því að gera tímaás yfir einokunarverslunina á Íslandi 1602–1787. Látið til dæmis einn millimetra tákna eitt ár. Skiptið versluninni síðan niður í skeið eftir því með hvaða fyrirkomulagi hún var rekin og hvaða aðilar ráku hana.

Umræðuefni

#1.
Einokunarverslunin hefur fengið slæma dóma í íslenskum sögubókum. „Hafði þá einokunin staðið í 184 ár, og gert landi og lýð ómetanlegt tjón,“ sagði Jón J. Aðils í Íslandssögu sem hann gaf út handa framhaldsskólum árið 1915. Setjið upp lista þar sem helstu kostir og gallar einokunarverslunarinnar eru taldir í tölusettum liðum. Metið síðan hvort þið haldið að hún hafi verið eins slæm og af er látið.

#2.
Metið í framhaldi af síðasta verkefni hvaða fyrirkomulag einokunarverslunar var best.

#3.
Í kaflanum segir að verðlag einokunarverslunar hafi verið þannig að kaupmenn hafi fengið íslenskan fisk undir markaðsverði og grætt á útflutningi hans. Hins vegar hafi þeir lítið eða ekkert grætt á að flytja út landbúnaðarafurðir eins og kjöt og ullarvörur. Hvaða afleiðingar haldið þið að þessi verðlagning hafi haft á atvinnulíf landsmanna miðað við það sem hefði verið ef bæði fiskur og landbúnaðarvörur hefðu verið verðlögð í samræmi við markaðsverð erlendis?

V.6 Hernaðartækni konungsvaldsins

Athugunarefni í texta

°1.
Hvað er nákvæmlega átt við með hugtakinu borgarastyrjöld? 

°2.
Dragið saman ástæður fyrir því að riddaraherir urðu úreltir á nýöld.

Umræðuefni

#1.
Evrópubúar urðu fyrstir til að þróa áhrifarík skotvopn. Af hverju ætli það hafi verið, úr því að Kínverjar, Mongólar og Arabar höfðu kynnst púðrinu áður?

#2.
Í kaflanum eru taldir upp einir fjórir kostir sem ríkisher („þjóðarherir“ eða fastaher þjóðhöfðingja) hafði umfram málaliðaherina sem tíðkast höfðu. Er hægt að finna fleiri slíka kosti?

#3.
Er hægt að nefna önnur dæmi úr sögunni (t.d. frá fornöld) um að breytingar á hernaðartækni hafi haft áhrif á valdahlutföll í samfélaginu?

Heimildaverkefni

*1.
Kannið nánar sögu púðursins eða riffilsins.

V.7 30 ára stríðið 

Athugunarefni í texta

°1.
Hvaða áhrif hafði orustan við Breitenfeld á gang 30 ára stríðsins?

°2. 
Útskýrið stuttlega með eigin orðum af hverju 30 ára stríðið stóð svo lengi.

°3. 
Hverjar voru mikilvægustu afleiðingar 30 ára stríðsins?

Umræðuefni

#1.
Hvaða forsendur liggja að baki mismunandi skýringum á markmiðum Gústafs Adolfs með þátttöku í 30 ára stríðinu?

#2.
Hvað er líkt og ólíkt með styrjaldarrekstri á 17. öld og nú á dögum?

Heimildaverkefni

*1.
Þátttöku Dana í 30 ára stríðinu lauk 1629 og það „...markaði endalok Danmerkur sem stórveldis í Evrópu.“ En hvert var þá upphaf Danmerkur sem stórveldis?

*2.
Kynnið ykkur nánar æviferil konungsins Gústafs Adolf eða ævintýramannsins Wallenstein.

V.8 Tyrkjarán á Íslandi

Athugunarefni í texta
°1.
Athugið manntjón Íslendinga í Tyrkjaráni.

a)
„Með hátt á fjórða hundrað fanga sigldu ræningjarnir til Alsír ...“ segir í kaflanum. Athugið hvernig sú tala kemur heim við þann fjölda sem var rænt á hverjum stað, eftir því sem hefur áður komið fram í kaflanum. 

b)
Athugið hve margir er sagt að hafi fallið fyrir Tyrkjum á Íslandi.

c)
Reiknið út, með hliðsjón af því sem segir um fólksfjölda í kafla IV.5, hvað Íslendingar misstu mikinn hluta af íbúum landsins í Tyrkjaráni. Berið lauslega saman við manntjón Þjóðverja í 30 ára stríðinu, samkvæmt því sem segir í kafla V.7. 

Umræðuefni

#1.
Hefði verið rétt að fara að ráðum Jóns Ólafssonar og skjóta með fallbyssum að ræningjaskipinu frá skansinum á Bessastöðum, jafnvel þótt veruleg hætta væri á að fangarnir sem Tyrkir höfðu rænt í Grindavík færust af skotum? – Hvað hefðuð þið gert í sporum hirðstjóra?

Heimildaverkefni

*1. 
Leitið uppi á staðmerktu korti staði og héruð sem sagt er frá í námsbókinni að Tyrkir hafi farið um á Íslandi 1627. Færið svo inn á ómerkt kort leiðir þeirra. Getið ykkur til um það sem kemur ekki fram í textanum, t.d. hvaða leiðir þeir hafa farið austan lands. 

[image: image3.jpg]



*2. 
Skrifið lýsingu á ferð hertekna fólksins suður til Norður-Afríku og því sem beið þess þar. Notið einkum bók Jóns Helgasonar, Tyrkjaránið (1963). Þið getið jafnframt haft gagn af Reisubók séra Ólafs Egilssonar, sem var síðast gefin út árið 1969. 

V.9 Einveldi í dansk-norska ríkinu

Athugunarefni í texta

°1.
a)
Gerið lista yfir danska kónga sem koma fyrir í kaflanum (nöfn + valdaár). 

b)
Notið 15 sekúndur til að hrósa happi yfir að þurfa ekki að læra þá utanað. 

c)
Auðkennið þá sem þið teljið að séu mikilvægastir með undirstrikun eða öðru. 

d)
Dragið saman í stikkorð ástæðuna fyrir mikilvægi þeirra kónga sem komast í þann hóp.

Umræðuefni

#1.
Hvað var sameiginlegt með aðstæðum í Danmörku og Frakklandi áður en einveldi komst á í þessum löndum?

Heimildaverkefni

*1.
Kannið nánar tildrög og atburði Stokkhólmsblóðbaðsins 1520 sem minnst er á framarlega í kaflanum.

V.10 Einveldi á Íslandi

Athugunarefni í texta
°1.
Festið ykkur í minni nokkur efnisatriði sögunnar um leið og þið æfið ykkur í að nota nafna- og hugtakaskrá með því að fletta upp í henni eftirtöldum orðum sem koma fyrir í kaflanum:

lögmaður: Hvert var einkum starfssvið hans?

lögréttumaður: Hvert var hlutverk hans í stjórnkerfinu?

hirðstjóri: Hvað gerði hann?

Árni Magnússon prófessor og handritastafnari: Hvernig hefur hann komið við sögu í bókinni í sambandi við annað en handritasöfnun sína?

Norsku lög: Hverju breyttu þau einkum í dómstörfum á Íslandi?

rentukammer: Hvenær var það stofnað, ekki upp á ár, en nokkurn veginn?

lénskerfi: Hvenær varð það til í Evrópu, ekki upp á ár eða öld, heldur á hvaða tímabili Evrópusögunnar? Hvað var eiginlegt, evrópskt lénskerfi, ekki bara „nokkurs konar“ lénskerfi eins og hér er talað um?

Umræðuefni

#1.
Haldið þið að það hafi verið til góðs eða ills fyrir Íslendinga að fá einveldi Danakonungs í staðinn fyrir það stjórnkerfi sem var hér fyrir? – Reynið að meta bæði kosti og galla einveldisins og komast að niðurstöðu.

Heimildaverkefni

*1.
Athugið hvort hugsanlegt eða líklegt sé að Árni Magnússon og séra Björn Stefánsson á Snæfuglsstöðum hafi hist þannig að Árni geti hafa haft frásögnina af Kópavogsfundi 1662 beint eftir Birni. Til þess þurfið þið fyrst og fremst að vita hve lengi Björn lifði. Að því getið þið komist með því að fletta honum upp í Íslenzkum æviskrám frá landnámstímum til ársloka 1940 (1948–1952) sem Páll Eggert Ólason tíndi saman. Þegar þið hafið komist að því kann að vera að þið viljið rifja upp hvar Árni Magnússon hélt sig meðan Björn lifði. Það kemur að hluta til fram hér í bókinni, og má fletta honum upp í nafna- og hugtakaskrá, en Árni er auðvitað í Íslenzkum æviskrám líka.

V.11 Hagfræði evrópska einveldisins

Athugunarefni í texta

°1.
Dragið saman í nokkur lykilorð annars vegar markmið kaupauðgisstefnunnar og hins vegar leiðir. Reynið að því loknu að velta fyrir ykkur hverjar afleiðingar þessarar stefnu hafa getað orðið til dæmis fyrir samskipti ríkja í milli.

Umræðuefni

#1.
Hvað er líkt og ólíkt með kaupauðgisstefnunni (merkantilismanum) og ríkjandi efnahagsstefnu í dag?


Heimildaverkefni

*1.
Hver var Jean-Baptiste Colbert? Athugið bakgrunn hans og hvernig hann varð helsti fjármálaráðgjafi Lúðvíks 14.

V.12 Aðall og bændur á árnýöld

Athugunarefni í texta

°1.
Hvaða afleiðingar hafði einveldið fyrir stéttir bænda annars vegar og aðals hins vegar?

Umræðuefni

#1.
„Bændaánauðin ... leiddi til háskalegrar stöðnunar í dönskum landbúnaði.“ Hvernig er líklegt að það hafi gerst nákvæmlega?

Heimildaverkefni

*1.
Athugið sögu Spánar á 17. öld og hvaða hlutverki aðallinn gegndi þar.

V.13 Innréttingar á Íslandi

Athugunarefni í texta
°1.
Munið það sem kom fram í verkefni IV.12°2 að kýrverð var um 5 ríkisdalir á þessum tímum. Umreiknið svo nokkrar upphæðir í kaflanum í kýrverð.

a)
Hvað lögðu hluthafar Innréttinganna fram mörg kýrverð samtals þegar þeir stofnuðu félagið á Þingvöllum sumarið 1751? 

b)
Hvað nam upphæðin mörgum kýrverðum á hvern þeirra að meðaltali? 

c)
Hvað lagði konungur mörg kýrverð fram til Innréttinganna samtals?

d)
Hvað var það mikið miðað við þann fjölda kúa sem landsmenn áttu um þetta leyti, samkvæmt því sem segir í kafla IV.6?

e)
Hvað voru Innréttingarnar metnar á mörg kýrverð þegar þær voru seldar Almenna verslunarfélaginu árið 1764?

f)
Ef rekstur Innréttinganna hefði staðið nokkurn veginn undir sér hefði matsverð þeirra þegar þær voru seldar, 1764, átt að vera nokkurn veginn jafnhátt og það fé sem hluthafar og konungur voru búnir að leggja í þær. Að minnsta kosti allt sem vantaði á það verður að teljast tap, og er þá ekki reiknað með neinni ávöxtun á það fé sem var lagt í reksturinn. Hvað reiknast ykkur til að þetta tap hafi verið mikið? 

g)
Önnur leið til að átta sig á hvað framlag konungs var hátt er að bera það saman við verðmæti jarðeigna í landinu, því að jarðeignir töldust tvímælalaust mesti auður Íslendinga á þessum tíma. Jarðeignir á Íslandi námu um 88.000 „hundruðum“, en „hundrað“ eða „jarðarhundrað“, sem var upphaflega stórt hundrað álna af vaðmáli, jafngilti kýrverði. Reiknið út hvað framlag konungs til Innréttinganna var hátt miðað við jarðeignir á Íslandi.

Umræðuefni

#1.
Hvers vegna mistókust Innréttingarnar? Hefði verið hægt að láta þær bera sig betur? Hvernig hefði verið hægt að fara betur að við rekstur þeirra en gert var? – Þetta eru erfiðar spurningar og engin svör við þeim í kaflanum. Hikið því ekki við að segja það sem ykkur dettur í hug, varla getur verið hægt að sanna að það sé rangt.

Heimildaverkefni

*1.
Notið kaflann til að átta ykkur á staðháttum í miðbæ Reykjavíkur. Finnið Reykjavíkurkort (kortið í Símaskránni nægir). Búið ykkur til eintak af því, til dæmis með ljósritun. Merkið svo götur og aðra staði í Reykjavík sem eru nefnd í kaflanum.

V.14 Mestu náttúruhamfarir Íslandssögunnar

Athugunarefni í texta
°1.
Gerið yfirlit á tímaás yfir tíma Skaftárelda og móðuharðinda, frá ársbyrjun 1783 til ársloka 1786. Sennilega er hæfilegt að láta hvern mánuð taka 0,5 sentimetra. Skrifið svo við hlið ássins, sem næst réttum tíma, helstu viðburði sem eru nefndir í kaflanum: 

a) upphaf Skaftárelda,

b) eldmessu séra Jóns Steingrímssonar,

c) upphaf mannfellis af hungri,

d) lok Skaftárelda,

e) jarðskjálftana á Suðurlandi,

f) fréttir af Skaftáreldum berast til Kaupmannahafnar,

g) konungur gefur út tilskipun um hjálp til Íslendinga,

h) lok mannfalls í móðuharðindum,

i) bólusóttarfaraldurinn.

Umræðuefni

#1.
Hvers vegna haldið þið að fólk hafi setið undir guðsþjónustu séra Jóns Steingrímssonar í kirkjunni á Kirkjubæjarklaustri 20. júlí 1783, þó að það hlyti að eiga von á að hraunstraumurinn héldi áfram að bænum og kirkjunni? 

#2.
Haldið þið að hægt hefði verið að komast hjá hungursneyð af völdum móðuharðinda? Hvað hefði verið hægt að gera með tækni þessara tíma, meira eða fyrr en var gert, til þess að bjarga fólki frá hungurdauða? 

V.15 Reykjavík verður stjórnsýslumiðstöð

Athugunarefni í texta
°1.
Gerið yfirlit yfir þær stofnanir sem fluttust til Reykjavíkur og gerðu hana að stjórnsýslumiðstöð Íslands á áratugunum í kringum 1800, hverjar þær voru og hvenær þær voru fluttar til Reykjavíkur. 

°2. 
Rifjið upp hvað þessi orð merkja og notið nafna- og hugtakaskrá bókarinnar til þess eftir þörfum:

a) amtmaður,
b) stiftamtmaður,
c) landfógeti,
d) lögrétta (miðað við þann tíma sem hér um ræðir),

e) yfirdómur.
Umræðuefni

#1.
Hvers vegna varð Reykjavík að miðstöð Íslands? Í námsbókinni kemur eiginlega ekkert fram um það, enda munu ekki vera til neinar heimildir um hvers vegna Reykjavík varð fyrir valinu sem aðsetur Innréttinganna. En það að Reykjavík var þéttbýli, þótt lítið væri, hefur væntanlega ráðið miklu um að hún var gerð að aðsetri biskups, skóla og annarra opinberra stofnana. Reynið að láta ykkur detta í hug einhverjir kostir sem Reykjavík hefur haft sem miðstöð. Leitið til dæmis í huganum eða á Íslandskorti að öðrum stöðum sem hefðu komið til greina. Flettið upp í kafla II.22 og hugleiðið hvort þar eru einhver svör við því hvers vegna Reykjavík, eða landsvæðið þar sem hún er, hafði svona mikið aðdráttarafl.

Heimildaverkefni

*1.
Finnið og auðkennið á korti af Reykjavík og nágrenni eftirtalda staði sem eru nefndir í kaflanum:

a) Bessastaðir á Álftanesi

b) Nes á Seltjarnarnesi

c) Hólavallagata

d) Arnarhóll

e) Austurstræti (áður Langastétt)

VI. UPPLÝSINGIN

VI.1 Inngangur

Athugunarefni í texta

°1.
Raðið þeim viðburðum, tímamótum og æviskeiðum einstaklinga sem fyrir koma í inngangskaflanum á tímaás.

Umræðuefni

#1.
Hvers konar sýn á kyngervi birtist í myndinni úr alfræðibókinni og í verki Davids Eiði Hóratíanna á bls. 329?

#2.
Oft er sagt að hægt sé að lýsa hlutum og fyrirbærum á hlutlausan hátt í gegnum tungumálið. Er orðið upplýsing hlutlaust? Getur þú fundið annað orð til að lýsa sama fyrirbæri á hlutlausan hátt? Hvað með skynsemi og framfarir sem upplýsingarmenn notuðu gjarnan til að lýsa eigin hugmyndum og því sem mundi gerast ef þeim yrði komið í verk?

#3.
Í verkefni °1 hér á undan er líklegast að þið hafir teiknað tímaás sem beina línu frá punkti A til punkts B. Með því er tíminn skilgreindur sem beint línulegt ferli frá fortíð til framtíðar. Þetta er mjög í anda upplýsingarinnar og því hvernig nútímamaðurinn skynjar tímann. Á fyrri öldum var slíkur skilningur ekki sjálfgefinn. Hvernig öðruvísi væri hægt að hugsa sér tímann?

Heimildaverkefni

*1.
Nýklassískur stíll í málaralist ruddi sér rúms í Frakklandi um miðja 18. öld sem andstæða rókokkóstílsins. Leitið uppi fleiri myndir en sýndar eru í þessari bók, t.d. á netinu eða í listaverka- og listasögubókum. Lýsið helstu einkennum þessara stíltegunda og berið þær saman. Í sumum bókum er rókokkó þýtt sem svifstíll og nýklassík sem ný-gnæfa.

VI.2 Skynsemi og framfarir

Athugunarefni í texta

°1.
Hvernig tengjast vísindabyltingin, sem var sagt frá í kafla III.9, og hugmyndir upplýsingarmanna?

Umræðuefni

#1.
Samkvæmt Locke er það reynslan, það sem nú á dögum er stundum kallað félagsleg áhrif, sem mótar einstaklinginn, gerir hann að því sem hann er. Locke var ókunnugt um verkun kjarnasýra til að flytja eiginleika foreldra til afkvæmis. Breytir vitneskjan um gen einhverju um þetta eða ræður uppeldi, menntun og önnur félagsleg áhrif mestu um einstaklinginn?

Heimildaverkefni

*1.
Leibniz er nafntogaður fyrir ýmislegt fleira en að hafa orðið að skotspæni Voltaire. Hann er t.d., ásamt Newton, talinn upphafsmaður stærðfræðigreiningar. Gerið grein fyrir Leibniz og helstu hugmyndum hans.

*2.
Gerið grein fyrir söguþræði Birtings eftir Voltaire. Í lok sögunnar kemst Birtingur að heimspekilegri niðurstöðu um hvernig haga beri lífinu. Hvað þýðir það að manni beri að rækta garð sinn?

VI.3 Efasemdir um evrópska siðmenningu

Athugunarefni í texta

°1.
Hverjir eru helstu þættir þeirrar togstreitu sem kaflinn fjallar um?

Umræðuefni

#1.
Í kaflanum er gert nokkuð úr því hvernig upplýsingarmenn drógu upp andstæðu milli siðmenningarinnar annars vegar og þess frumstæða og náttúrlega hins vegar. Ræðið þessa togstreitu og veltið fyrir ykkur hvernig áhrif hún hafði á það hvernig Evrópumenn upplýsingarinnar litu á sjálfa sig. Finnast einhverjar samsvaranir í samfélagi nútímans á Vesturlöndum? 

Heimildaverkefni

*1.
Enski sægarpurinn James Cook fór í þrjá leiðangra til Kyrrahafsins á árunum 1768–1779. Markmið fyrstu ferðarinnar var m.a. að flytja vísindamenn til Tahiti til að verða vitni að tilteknum atburði sem reiknað hafði verið út að mundi eiga sér stað 3. júní 1769. Leiðangursstjóri í þessari ferð var ungur vísindamaður sem átti síðar eftir að koma við sögu Íslendinga. Segið frá þessari ferð, tilgangi hennar og leiðangursstjóranum. 

VI.4 Alræði eða réttarríki

Athugunarefni í texta

°1.
Hvernig skýrðu upplýsingarmenn ástæður og uppruna samfélagslegs valds?

Umræðuefni

#1.
Í hugmyndakerfi ýmissa samfélaga sem komust tiltölulega seint í snertingu við vestræna menningu, t.d. frumbyggja Ástralíu, var ekki til hugtak samsvarandi því sem við notum yfir eign, svo sem eign á landsvæði. Áströlsku frumbyggjarnir litu svo á (og líta sumir svo á enn) að fólkið tilheyri landinu þar sem okkur finnst að landið tilheyri fólkinu. Þar af leiðandi finnst þeim óhugsandi að einhver einstaklingur geti átt tiltekið landsvæði. Samkvæmt náttúrulagakenningu Locke er rétturinn til að eiga meðal grundvallarréttinda mannsins. Er það brot á frumbyggjum að ákveða að landið sem þeir tilheyra, samkvæmt eigin hugmyndakerfi, sé eign einhvers manns?

#2.
Hjá Locke féllu konur og alþýðan utan við skilgreiningu þeirra sem ættu að njóta borgaralegra réttinda. Hvaða hópar nú á dögum, t.d. á Íslandi, hafa ekki borgararéttindi?

Heimildaverkefni

*1.
Berið saman hugmyndir um guðlegar rætur konungsvaldsins, t.d. eins og þær finnast hjá Robert Filmer, og hugmyndir Locke um tilkomu og eðli ríkisvalds.

*2.
Grafist fyrir um líf og stjórnmálaafskipti Locke og tengið hugmyndir hans um réttindi þegnanna þátttöku hans í stjórnmálum í kringum byltingu sem varð í breskum stjórnmálum árið 1688.

VI.5 Uppeldi samfélagsþegna

Athugunarefni í texta

°1.
Hvernig stendur á því að uppeldismál voru upplýsingarmönnum hugleikin?

Umræðuefni

#1.
Berið saman stöðu Émile og Sofie með tilliti til kynhlutverka.

Heimildaverkefni

*1.
Sagnfræðingurinn Nanna Ólafsdóttir hefur sýnt fram á að Baldvin Einarsson, sem skrifaði meðal annars um uppeldismál í rit sitt Ármann á Alþingi á árunum í kringum 1830, var undir miklum áhrifum frá uppeldishugmyndum Rousseau. Kynnið ykkur hvernig áhrifa Rousseau gætir í skrifum Baldvins.

*2.
Í kaflanum er tæpt á uppeldishugmyndum Rousseau en einnig minnst á að Locke hafi sett fram slíkar hugmyndir. Hverjar voru þær?

VI.6 Íslendingar læra að lesa

Athugunarefni í texta

°1.
„Píetistar lögðu lítið kapp á að kenna fólki að skrifa eða reikna,“ stendur á bls. 344 í bókinni. Þetta skýrist af því hvaða tilgang þeir höfðu með því að kenna fólki að lesa, og frá því er sagt framar í kaflanum. Hver var sá tilgangur?

Umræðuefni

#1.

Í bókinni er píetisminn og verk hans á Íslandi flokkað sem hluti eða undirgrein upplýsingarinnar. Það er að sumu leyti rétt en að öðru leyti hæpið. Finnið rök bæði með því og á móti: 


a) Upplýsing og píetismi þjónuðu sömu markmiðum að því leyti að ...


b) Upplýsing og píetismi stefndu að gerólíkum markmiðum að því leyti að ...

#2. 
Eins og lýst er í kaflanum notuðu Harboe og Jón Þorkelsson ólíkar aðferðir til að kanna lestrarkunnáttu í Hólabiskupsdæmi og Skálholtsbiskupsdæmi. Hvor aðferðin haldið þið að sé traustari? Er önnur þeirra líklegri en hin til að gera of mikið úr lestrarkunnáttu fólks? Rökstyðjið skoðun ykkar.

#3.
Metið rökin sem eru nefnd fyrir því í kaflanum að Norðlendingar virðast hafa verið betur læsir en Sunnlendingar. Hver þeirra finnast ykkur mest sannfærandi?

Heimildaverkefni

*1. 
[Íslandskort með innámerktum sýslumörkum, gjarnan með byggðarmörkum líka, gróflega mörkuðum, en engum nöfnum.]


Litið á kortinu sýslur Skálholtsbiskupsdæmis þannig að í ljós komi ólík lestrarkunnátta meðal íbúa þeirra. Veljið einn lit fyrir þá sýslu sem hefur yfir 50% læsi, annan (gjarnan næstan honum í litrófinu) þær sem hafa læsi milli 40 og 50% og svo framvegis. Ef þið eruð óviss um hvaða sýsla er hvar getið þið flett upp í einhverri landabréfabók sem þið ættuð að geta fundið í bókasafni skólans, til dæmis Atlas AB (1987). 

VI.7 Upplýst refsistefna á Íslandi

Athugunarefni í texta

1.
Teiknið skýringarmynd af dómskerfinu á Íslandi, annars vegar eins og það var eftir stofnun Hæstaréttar 1661 (og eins og það er teiknað á skýringarmynd sem þið getið fundið framar í bókinni), hins vegar eins og það varð eftir að Alþingi var afnumið og Landsyfirréttur stofnaður í Reykjavík.

°2.
Í kaflanum segir (sjá bls. 347): „Refsingar breyttust líka verulega, þótt þar væri ekki endilega farin bein braut í þá átt sem upplýsingarmenn töldu rétta.“ – Finnið í kaflanum þrjú dæmi um breytingar á refsingum, í Danmörku og/eða á Íslandi, sem stefndu í átt frá hugmyndum upplýsingarmanna.

Umræðuefni

#1.
Túlkið myndverk Magnúsar Tómassonar sem sjá má á bls. 346. Takið eftir hvað það heitir. 

#2.
Ræðið rættmæti refsinga. Hverjar þeirra refsinga sem eru nefndar í kaflanum eru réttlátar og hverjar ranglátar miðað við það sem fólk gerði af sér?

Heimildaverkefni

*1.
Gerið grein fyrir líkamlegum refsingum sem var beitt á Íslandi á 18. öld. Notið einhver þessara heimildarrita:

Páll Sigurðsson: Brot úr réttarsögu (1971), bls. 9–89.

Björn Th. Björnsson: Haustskip (1975), leitið að fróðleik í bókinni.

Saga Íslendinga VI (1943), bls. 326 og áfram.

*2.
Gerið grein fyrir þekktasta sakafólki á Íslandi á 18. öld, Eyvindi Jónssyni (Fjalla–Eyvindi) og Höllu Jónsdóttur. Fróðleik getið þið sótt í þessi rit:

Loftur Guðmundsson: Fjalla-Eyvindur og Halla (1958).

Guðmundur Guðni Guðmundsson: Saga Fjalla-Eyvindar (1970).

Ólafur Briem: Útilegumenn og auðar tóttir (1959 og 1983), bls. 28–34 og 70–105 (miðað við 2. útg., 1983).

VI.8 Ný fræði og bókmenning
Athugunarefni í texta

°1.
Eitt dæmigert fyrirbæri í anda upplýsingar, sem ekki hefur verið rúm til að segja mikið frá í þessari bók, er skipuleg, opinber heilbrigðisþjónusta. Í þessum kafla kemur samt tvennt fram um upphaf þessarar starfsemi á Íslandi. Finnið það. 

Umræðuefni

#1.
Ræðið umfjöllun Eggerts Ólafssonar um hverafugla, sérstaklega þetta:

a) Hvað finnst ykkur vísindalegt í þessum texta?

b) Hverjar af vísindalegum staðhæfingum Eggerts haldið þið að séu réttar og hverjar rangar?

#2.
Takið eftir því að Ólafur Olavius fékk leyfi konungs til að stofna prentsmiðju. Ekki þyrftum við leyfi frá æðstu yfirvöldum til prentsmiðjustofnunar nú. Að þessu leyti er munur á samfélagi hans tíma og okkar, og um þann mun hefur verið fjallað í bókinni. Í hverju felst þessi munur?

Heimildaverkefni

*1.
Kannið bók Hannesar Finnssonar, Mannfækkun af hallærum (1970), og finnið að minnsta kosti eitt dæmi þess að Hannes dragi lærdóm af sögunni. Þið þurfið ekki að lesa lengi ef þið takið vel eftir.

*2.
Finnið Búnaðarbálk Eggerts Ólafssonar í einhverri ljóðabók eftir hann og leitið uppi dæmi þess sem sagt er í kaflanum að hann fjalli um hvernig eigi að stunda búskap með fyrirmyndarbrag. Kvæði Eggerts (1832) hafa verið gefin út ljósprentuð (1974) og ættu því að vera til í góðum bókasöfnum. Búnaðarbálkur er líka prentaður í Kvæðum Eggerts í Íslenzkum úrvalsritum Menningarsjóðs (1953), en þar vantar innganginn, „Inntak efnanna í Búnaðar-Bálki“ í óbundnu máli, sem er auðskildari en kvæðabálkurinn sjálfur.

*3.
Í kaflanum er aðeins minnst á Jón Eiríksson, en hann var einn örfárra íslenskra manna sem komu að stjórn Íslandsmála í stjórnarskrifstofum konungs í Kaupmannahöfn á einveldisöld. Skrifið stutta greinargerð um ævi og störf Jóns og notið þessar heimildir:

Saga Íslendinga VII (1950), finnið fróðleik um Jón með því að leita í bókinni eftir nafnaskrá.

Merkir Íslendingar IV (1950), bls. 181–282, þar er ævisaga Jóns eftir Svein Pálsson lækni.

VI.9 Íslenski upplýsingarmaðurinn: Magnús Stephensen
Athugunarefni í texta

°1.
Hvað var Magnús Stephensen gamall þegar hann lauk stúdentsprófi? – Berið árangur hans saman við námsárangur Snorra Björnssonar frá Höfn, eins og honum er lýst í kafla IV.12.

°2.
Teljið upp í stuttu máli, í einstökum orðum eða setningum, á hvaða sviðum Magnús Stephensen kom fram sem upplýsingarmaður, samkvæmt því sem segir í kaflanum.

Umræðuefni

#1.
Í kaflanum segir að upplýsingarguðfræði, eins og sú sem Magnús Stephensen hylltist að, stefndi almennt að því að samræma guðstrú og skynsamlega, röklega hugsun. En í einstöku atriði stefndi hann skýrast að því að sleppa helvíti og djöflinum úr guðsorðaritum. Hvernig tengist þetta tvennt? Er afnám helvítis og djöfulsins rökrétt afleiðing af hinu? Hvernig þá? Tengist afnám helvítis og djöfulsins einhverjum öðrum þáttum upplýsingar? 

#2. 
Er það rétt, sem gefið er í skyn í lok kaflans, að við séum öll fjötruð af venjubundinni hugsun? – Hvaða ríkjandi hugmyndir í samfélagi okkar ríkja eingöngu vegna vanans? – Hvað með hugmyndir um rétt og mun karla og kvenna? Erum við laus við vanahugsunina á því sviði? 

VI.10 Viðtökur við upplýsingu í Evrópu 

Athugunarefni í texta

°1.
Hvaða form miðlunar eru nefnd í kaflanum?

Umræðuefni

#1.
Tilgáta Engelsings gengur út á að lestrarbylting hafi orðið á síðari hluta 18. aldar og að lestur fólks hafi í ríkara mæli farið að einkennast af þanlestri fremur en þaullestri. Hvernig er lesið á vorum dögum? Hvernig hafa útvarp, sjónvarp og netið haft áhrif á lestrarhætti almennings, og hvernig eru lestrarhættir nútímans frábrugðnir lestrarháttum fólks á upplýsingaröld? Ýmsir sagnfræðingar hafa haldið því fram að upplestur hafi verið algegnasta form miðlunar skrifaðs texta. Má segja að útvarpshlustun og sjónvarpsáhorf sé á einhvern hátt sambærileg?

#2.
Í kaflanum er tekið fram að kunnáttu bókagerðarmanna hafi hnignað samfara nýjungum í prenttækni á 18. öld. Almennt er álitið að framfarir hafi orðið á þessu sviði á tímabilinu. Hvernig stendur á þessu mati? Hefur sá skilningur sem ruddi sér til rúms með upplýsingunni og hefur verið ráðandi síðan að almennt stefni þróun samfélagsins fram á við eitthvað að gera með mat okkar á hvort framfarir hafi orðið á þessu sviði á 18. öld?

#3.
Bættur aðgangur almennings að veraldlegu prentuðu efni ýtti ekki aðeins undir útbreiðslu á boðskap upplýsingarinnar heldur ekki síður lesefnis sem átti ekki upp á pallborðið hjá upplýsingarmönnum. Má segja að netið á öndverðri 21. öld gegni svipuðu hlutverki og mikil aukning veraldlegs prentefnis á 18. öld?

Heimildaverkefni

*1.
Í kaflanum er minnst á að nýlenduverslun hafi verið þáttur í efnahagslegum vexti Evrópubúa á 18. öld. Hvar voru helstu nýlendurnar og hvers eðlis voru þeir atvinnuhættir sem Evrópumenn stóðu fyrir í nýlendunum?

VI.11 Einveldi og byltingar

Athugunarefni í texta

°1.
Raðið þeim atburðum sem nefndir eru í textanum í tímaröð.

Umræðuefni

#1.
Höfundur bókartexta gerir fremur lítið úr vægi amerísku byltingarinnar 1776 miðað við frönsku stjórnarbyltinguna sem rof í hinni sögulegu þróun. Má ekki frekar líta á sjálfstæðisyfirlýsingu Bandaríkjanna sem hin eiginlegu skil frekar en til dæmis mannréttindayfirlýsinguna frá 1789? Hver gæti verið ástæða þess að höfundur leggur áherslu á Frakkland í þessu samhengi? Er áherslan á mikilvægi frönsku byltingarinnar sögufölsun?

Heimildaverkefni

*1.
Berið saman hugmyndina um menntað einveldi og hugmyndina um samfélagssáttmála.

*2.
Sagnfræðingar og stjórnmálaskýrendur hafa gegnum tíðina reynt að átta sig á orsökum frönsku stjórnarbyltingarinnar. Grafist fyrir um nokkrar þessara skýringa og rökstyðjið ályktanir um mikilvægi hverrar fyrir sig.

*3.
Gerið grein fyrir helstu þjóðhöfðingjum Evrópu á 18. öld sem kenndir hafa verið við menntað einveldi og helstu stefnumálum þeirra sem styðja tenginguna.

VI.12 Arfleifð upplýsingar

Umræðuefni

#1.
Minni úr fortíðinni, svo sem tiltekinn atburður eða sögulegt ferli, eru oft notuð af stjórnvöldum og öðrum til að vekja fólk til umhugsunar um eitt og annað, eða til að telja því trú um eitthvað. Þegar best tekst til, að mati þeirra sem vilja vinna sjónarmiðum sínum fylgi, verða minnin tákn um eitthvað tiltekið, gjarnan sigra af einhverju tagi. Finnið eitt eða fleiri dæmi úr orðræðu innlendra eða erlendra samtímamanna ykkar þar sem vísað er til sögunnar og grafist fyrir á gagnrýninn hátt um málsatvik þess sem vísað er til og hvernig viðkomandi notar minnið/táknið í málflutningi sínum.

Heimildaverkefni

*1.
Hugmyndir fræðimanna nútímans má oft með einum eða öðrum hætti rekja til upplýsingarinnar. Til dæmis má segja að nútímahagfræði eigi rætur í hugmyndum upplýsingarinnar um náttúrlegt skipulag. Oft er talað um Adam Smith (1723–1790) sem föður nútímahagfræði, og François Quesnay (1694–1774) setti sömuleiðis fram mikilvægar kenningar á sviði hagfræði. Gerið grein fyrir helstu hugmyndum þessara hagfræðinga.

*2.
Berið saman mannréttindayfirlýsinguna frá 1789 og mannréttindayfirlýsingu Sameinuðu þjóðanna (sjá t.d. útgáfu utanríkisráðuneytis frá 1995, yfirlýsinguna er einnig að finna á heimasíðu Sameinuðu þjóðanna) eða ýmsar sambærilegar yfirlýsingar frá 20. öld. Hvað er svipað og hvað hefur þróast?

